
Ágrip 

Markmið þessarar rannsóknar var að kanna viðhorf nemenda, kennara og 

foreldra til heimanáms á yngsta stigi grunnskóla. Tilgangur verkefnisins var 

meðal annars að safna rökum með og á móti heimanámi með ýmsum 

leiðum, meðal annars með því að skoða niðurstöður fyrri rannsókna og leita 

sjónarmiða í fræðilegum greinum og leita álits þátttakenda í rannsókninni. 

Rannsóknin er bæði eigindleg og megindleg og var gerð í einum skóla á 

landsbyggðinni. Gögnum var safnað í maí og júní 2014 með þeim hætti að 

tekin voru sjö rýnihópaviðtöl við nemendur á yngsta stigi og tóku alls 24 

nemendur þátt í viðtölunum. Þá voru fimm viðtöl tekin við kennara á yngsta 

stigi og 48 foreldrar svöruðu spurningakönnun á netinu.   

Leitast var við að svara þeirri spurningu hvaða þýðingu heimanám hefur í 

skólagöngu ungra grunnskólanemenda. Niðurstöður rannsóknarinnar voru 

þær að flestir nemendur voru ánægðir með heimanámið og fannst þeim 

ganga vel með það, en viðhorf þeirra voru þó mjög ólík. Sem dæmi má 

nefna að sumum nemendum þótti skemmtilegast að vinna sögugerð og 

stærðfræði en aðrir nemendur voru óánægðir með þessi viðfangsefni. 

Viðhorf kennaranna til heimanáms var það að allir töldu þeir heimalestur 

afar mikilvægan. Viðhorf þeirra varðandi annað heimanám var misjafnt, 

tveir lögðu áherslu á að stilla því í hóf og einn kennarinn velti fyrir sér hvort 

að heimanám, annað en heimalestur, skilaði einhverjum árangri. Þá nefndu 

nokkrir kennaranna að heimanám væri mikilvægt fyrir foreldra til að fylgjast 

með hvað börn þeirra væru að gera í skólanum og einnig til upprifjunar 

námsefnis. Viðhorf foreldra var bæði jákvætt og neikvætt. 42% foreldra 

töldu heimanám nauðsynlegt og 44% töldu aðeins heimalestur 

nauðsynlegan. 44% töldu að heimanám bætti námsárangur, 29% sem töldu 

það bæta nám að einhverju leyti og 19% töldu svo ekki vera. 64% töldu 

heimanámið ganga vel og það skapaði jákvæða stund á heimilinu en 36% 

töldu heimanámið ganga illa og það skapaði togstreitu og spennu á 

heimilinu. 48% foreldra töldu viðhorf barnsins misjafnt gagnvart 

heimanámi. Margir foreldrar lýstu áhuga á að fá leiðbeiningar frá kennara 

um hvernig best væri að aðstoða börnin við heimanámið og eins höfðu þeir 

áhuga á að nemendur hefðu meira val um heimanámsverkefni. 

Skólastarf þarf alltaf að vera í stöðugri endurskoðun og þar með talið 

heimanámið. Þess er vænst að þessi rannsókn nýtist til að vekja umræðu 

um heimanám, þýðingu þess og gildi. Þau ólíku viðhorf til heimanáms sem 

fram koma gætu bent til þess að einstaklingsmiðun heimanáms sé álitlegur 

kostur.  

Abstract 

"It's also just fine to practise at home." 

The attitudes of students, teachers and parents towards homework at 

elementary school. 

The aim of this study is to explore the attitudes of students, teachers and 

parents towards homework at elementary-school level. One of the 

purposes of the project was to gather arguments for and against 

homework. This was done in various ways, such as reviewing the results of 

previous studies, taking into account the viewpoints expounded in various 

academic fields and seeking the views of those participating in the study. 

The study is both qualitative and quantitative and was conducted in a 

school in rural Iceland. Data were collected in May and June 2014 from 

seven focus groups of elementary-school students, with a total of 24 

students taking part. Five teachers were also interviewed and 48 parents 

answered an online questionnaire. 

This study attempts to answer the question: How relevant is homework 

to the education of elementary-school students? The results show that 

while most students are happy with the homework they receive and cope 

with it well, their attitudes do vary greatly. For instance, some students find 

creative-writing and math homework the most fun, while others are 

unhappy with such assignments. As regards homework, all teachers 

consider home reading to be very important. Their attitudes towards other 

types of homework, however, vary. Two of them stressed the need to set 

homework in moderation, while another had some doubts as to whether 

homework, other than home reading, yielded any results at all. Some 

teachers feel that homework is an important way of enabling parents to 

monitor what their children are doing in school and also of reviewing the 

curriculum. Parents responded both positively and negatively. 42% feel that 

homework is necessary, while 44% consider that only home reading is 

needed. 44% feel that homework does indeed aid academic achievement, 

29% consider that it aids academic achievement to some extent, while 19% 

feel it does not aid academic achievement at all. 64% believe that their 

children cope well with their homework and that it creates a positive 

environment at home, while 36% feel that their children do not cope well 

with their homework and that it creates conflict and tension at home. 48% 

of parents consider that their children's attitude towards homework varies. 

Many parents expressed interest in receiving guidance from teachers on 

how best to help their children with their homework and in allowing 

students greater choice in their homework assignments. 

School work, including homework, must be constantly reviewed. This 

study is expected to be of use in generating discussion on homework and 

the significance and value thereof. The various attitudes towards 

homework presented here may suggest that a personalized approach to 

setting homework could be an attractive option. 

1 Inngangur 

Haustið 2013 þegar ég var að velta fyrir mér efni fyrir lokaverkefni mitt var 

heimanám nemenda í grunnskóla mikið í umræðunni, aðallega í 

netheimum. Ég hef ætíð verið mjög hlynnt heimanámi og átt erfitt með að 

skilja sjónarmið þeirra sem eru á móti því þó svo ég hafi verið sammála 

fáeinum mótrökum. Að mínu mati er það afar mikilvægt að kennarar geti 

rökstutt hvers vegna eða hvers vegna þeir láta ekki nemendur sína hafa 

heimanám og til þess að ígrunda vel afstöðu mína til heimanáms ákvað ég 

að vinna með þetta efni í lokaverkefni mínu. Svo varð úr að ég ákvað að 

skoða viðhorf foreldra, kennara og nemenda á yngsta stigi til heimanáms og 

velta fyrir mér hver viðhorf þessara hópa væru og athuga hvort ég kæmist 

að niðurstöðu um þýðingu heimanáms fyrir yngstu nemendur grunnskólans.  

Þegar ég hóf störf sem leiðbeinandi þótti mér heimanámið ekki tekið 

nógu alvarlega á sumum heimilanna og augljóst að nokkrir nemendurnir 

fengu ekki þá aðstoð við heimanámið sem þeir hefðu þurft. Þeir nemendur 

sem ekki gátu fengið aðstoð heima fyrir fengu þá aðstoð í skólanum. Oft 

fékk ég þá tilfinningu, bæði frá nemendum mínum og einnig foreldrum 

þeirra, að heimanámið væri unnið fyrir mig, en ekki nemendurna sjálfa. 

Þetta styrkti mig í þeirri ákvörðun að nota meistaraprófsverkefnið mitt til að 

brjóta þetta mál til mergjar og skoða betur ýmsar hliðar þessa álitamáls sem 

heimanám er. Í starfi mínu sem kennari í framtíðinni tel ég mikilvægt að 

geta útskýrt vel störf mín, sérstaklega hvað varðar álitamál, og heimanám er 

eitt þeirra. Kennarinn þarf að geta rökstutt vel hvers vegna og hvernig hann 

leggur heimanám fyrir nemendur eða hvers vegna hann leggur það ekki 

fyrir.  

Tilgangur verkefnisins var meðal annars að safna rökum með og á móti 

heimanámi með því að skoða niðurstöður fyrri rannsókna, sem og að leita 

sjónarmiða í fræðilegum greinum og leita álits þátttakenda í rannsókninni. 

Von mín var sú að ég gæti glöggvað mig betur á því hvað það væri við 

heimanámið sem foreldrar og nemendur væru ánægðir og óánægðir með 

og það gæti þá verið mér og öðrum kennurum til leiðbeiningar um hvað 

betur mætti fara í sambandi við heimanám.  

Rannsóknarspurningin er þessi: Hvaða þýðingu hefur heimanám í 

skólagöngu ungra grunnskólanemenda? Helstu undirspurningar eru: Hvað 

er það sem nemendur eru ánægðastir með í sambandi við heimanám og 

hvað eru þeir þeir óánægðastir með? Eru kennarar þeirrar skoðunar að 

heimanám á yngsta stigi sé nauðsynlegt? Hver eru viðhorf foreldra til 

heimanáms? 

Ritgerðin er þannig uppbyggð að fyrst kemur fræðilegur kafli þar sem 

meðal annars fjallað er um skilgreiningu á heimanámi, rannsóknir og rök 

með og á móti heimanámi. Þar á eftir er kafli sem fjallar um rannsóknina, 

þátttakendur hennar, gagnaöflun og úrvinnslu gagnanna. Því næst er 

niðurstöðukafli og skiptist hann í eftirfarandi kafla: viðhorf kennara, viðhorf 

nemenda og niðurstöður foreldrakönnunar. Þar á eftir er umræðukafli um 

niðurstöðurnar og þær eru skoðaðar í samhengi við fræðilegar heimildir í 

ritgerðinni. Loks eru lokaorð, heimildaskrá og fylgiskjöl. 

2 Fræðilegur bakgrunnur 

Í þessum kafla verður leitast við að skilgreina heimanám og gera grein fyrir 

rannsóknum á því. Þá verður leitast við að gefa yfirlit um rök bæði með og á 

móti heimanámi eins og það birtist í skrifum um efnið. Þá verður fjallað um 

hlutverk nemenda, kennara og foreldra í tengslum við heimanám sem og 

ákvæðum um heimanám í Aðalnámskrá grunnskóla. 

2.1 Skilgreining á heimanámi og þýðing þess 

Dæmi um skilgreiningu á heimanámi er að það sé fólgið í verkefnum sem 

eru lögð fyrir nemendur af kennurum og ætlast er til að séu unnin utan 

kennslustundar (Van Voorhis, 2011) og kennarinn er ekki til aðstoðar 

(Eunsook, Milgram og Rowell, 2004).  

Lengi hafa verið skiptar skoðanir um þýðingu heimanáms. Voorhees 

(2011) bendir á að lengi hafi verið litið á heimanám sem mikilvægt tæki sem 

stuðli að því að nemendur nái öguðum og árangursríkum tökum á námi 

sínu. Aftur á móti eru aðrir sem halda því fram að rannsóknir sýni að enginn 

ávinningur sé fyrir nemendur yngsta stigs af heimanámi (Kohn, 2012).  

Í huga Hafdísar Guðjónsdóttur, Matthildar Guðmundsdóttur og Árdísar 

Ívarsdóttur „er tilgangur heimanáms að efna til samhjálpar foreldra og 

barna við að vinna saman þannig að foreldrar geti fylgst með því sem 

börnunum er ætlað að tileinka sér í skólanáminu og hvernig námið gengur 

hjá þeim“ (2005, bls. 104). Með umræðum um heimaverkefnin fá 

foreldrarnir tækifæri til að dýpka eða auka við þekkingu barnanna.  

Árið 2011 birtist grein um heimanám eftir Sigurð Arnar Sigurðsson í 

Tímariti heimilis og skóla þar sem höfundur veltir meðal annars fyrir sér 

tilgangi og markmiðum heimanáms og hvernig ætti að haga því. Sigurður 

bendir meðal annars á það að fyrir utan lestrarnámið séu jákvæð áhrif 

heimanáms á námsárangur umdeild, samkvæmt fjölmörgum rannsóknum. Í 

samræmi við það bendir Sigurður Arnar á að mikilvægt sé að heimanám sé 

sem fjölbreyttast og komi til móts við hvern og einn nemenda því staðlað 

heimanám mun líklega ekki henta öllum nemendunum (Sigurður Arnar 

Sigurðsson, 2011).  

Epstein og Van Voorhis (2001) nefna í grein sem þeir skrifuðu árið 2001 

að tilgangur heimanáms sé þjálfun, undirbúningur fyrir nýtt námsefni og að 

stuðla að jákvæðum samskiptum foreldra og barna. Höfundarnir, sem höfðu 

rætt við kennara um heimanám, nefndu að þeir segðu að helsta ástæða 

þess að þeir létu yngstu nemendur sína hafa heimanám væri til þess að þeir 

gætu þjálfað heima færni sem þeir hefðu lært í skólanum. Kennarar gætu 

einnig sett heimanám fyrir til þess að fullvissa sig um að nemendur væru 

tilbúnir fyrir næstu kennslustund. Það gæti til dæmis falist í því að biðja 

nemendur að vinna ókláruð verkefni heima. Þá stuðlaði heimanám að 

jákvæðum samskiptum foreldris og barns. Samtöl barna og foreldra gætu 

eflt skilning barnanna á mikilvægi náms í skólanum og stuðlað að skilningi á 

því hvernig nám sé notað við raunverulegar aðstæður. Þær Epstein og Van 

Voorhis nefna einnig að sum heimaverkefni geti hjálpað til við að fjölskyldur 

verði nánari með því að leysa námsverkefni og skiptast á hugmyndum og 

geri foreldrum kleift að sýna börnum sínum að þeir styðji við nám þeirra 

(Epstein og Van Voorhis, 2001).  

Hér á landi eru dæmi, bæði um skóla sem hafa sett sér 

heimanámsstefnu og skóla sem hafa þá stefnu að hafa heimanám lítið eða 

ekkert (Flataskóli, e.d., Kópavogsskóli, e.d., Laugarnesskóli, e.d., Salaskóli, 

e.d., Vallaskóli, e.d. og Öldutúnsskóli, e.d.). Í heimanámsstefnu Salaskóla 

kemur fram að áhugi foreldra á námi barna sinna geti skipt sköpum og að 

einfaldasta leiðin fyrir foreldra til að fylgjast með náminu sé að setjast niður 

með þeim daglega og aðstoða við heimanámið. Það er tekið fram að ekki 

endilega þurfi að kunna námsefnið til þess að vera fær um að aðstoða 

heldur sé það áhuginn og hvatningin sem mestu máli skipti. Markmið 

Salaskóla með heimanámi er þjálfun og undirbúningur, barnið læri að vinna 

upp á eigin spýtur og það læri sjálfsaga. Einnig er markmiðið að skapa 

jákvæð samskipti milli barns og foreldris um það sem barnið gerir á daginn. 

Þá er bent á það að foreldrar hafi samband við kennara ef það eru 

erfiðleikar með heimanám og í sameiningu sé hjálpast að við að finna lausn 

á vandanum (Salaskóli, e.d.).  

Svipaðar áherslur koma fram í heimanámsstefnu Laugarnesskóla. Þar er 

bent á að með heimanáminu sé forráðamönnum gefið tækifæri til að 

fylgjast með hvernig börnunum gangi að takast á við nám og hvaða 

viðfangsefnið sé verið að fjalla um í skólanum. Bent er á að mikilvægt sé að 

þeir hópar sem myndi skólasamfélagið vinni vel saman og einn þáttur 

samvinnunnar sé heimanám. Markmið heimanáms í Laugarnesskóla er 

meðal annars þjálfun og upprifjun þess sem kennt hefur verið í skólanum, 

að nemendur læri að taka ábyrgð á verkefnum, auka skilningi á námsefninu 

og dýpka hann og að foreldrar eða forráðamenn fái tækifæri til að fylgjast 

með og taka þátt í námi barna sinna (Laugarnesskóli, e.d.).  

Mér lék hugur á að vita hvort einhverjir skólar hér á landi hefðu markað 

sér þá stefnu að hafa ekki heimanám. Þrátt fyrir nokkra eftirgrennslan fann 

ég aðeins eitt dæmi um það, en það er í Hjallastefnuskólum. Þar miðast 

heimanám „við þjálfun í lestri. Það er mat [starfsmanna, innsk. rithöf.] 

skólans að heimanám sé óþarft að öðru leyti. Einstaka heimaverkefni fara 

þó heim en eingöngu með það markmið að tengja betur heimili og skóla.“ 

(Vífilsskóli, e.d.). Í kjarnanámskrá skólans kemur einnig fram að það sé 

„yfirlýst stefna Hjallastefnunnar að heimanám sé æfing í að stunda yfirvinnu 

og að því vill Barnaskólinn með engu móti stuðla.“ (Barnaskóli 

Hjallastefnunnar, e.d.). 

Þá má nefna að í Norðlingaskóla er sá háttur hafður á að nemendur gera 

svokölluð áform vikulega þar sem þeir áætla sér það nám sem þeir stefna 

að í hverri viku. Markmiðið er að ljúka sem stærstum hluta í skólanum en 

nemendur mega taka verkefnin með sér heim og geta, ef vilji er fyrir hendi, 

unnið þau heima. Þá kemur fram að nemendur 1.–7. bekkjar eigi að sinna 

lestrarþjálfun daglega með foreldrum og nemendur 1.–2. bekkjar fari 

reglulega með ritunarverkefni heim (Norðlingaskóli, e.d.).  

Samkvæmt Cooper, Robinson og Patall (2006) er hægt að greina 

heimanám í tvo flokka eftir tilgangi þess. Annars vegar er heimanám sem 

hefur kennslufræðileg markmið (e. instructional objectives) og hins vegar 

heimanám sem hefur markmið sem eru ekki kennslufræðileg (e. 

noninstructional objectives). Algengasta markmið heimanáms af 

kennslufræðilegum toga er að gefa nemandanum tækifæri til að æfa og rifja 

upp námsefni sem farið hefur verið í í kennslustund. Samskipti milli foreldra 

og nemenda vegna heimanáms er dæmi um markmið sem eru ekki 

kennslufræðileg, en umræða um heimanámið og aðstoð við það frá 

foreldrum eykur samskipti.  

Cooper, Robinson og Patall (2006) ræða um tvenns konar heimanáms-

verkefni, annars vegar undirbúningsverkefni (e. preparation assignments) 

og hins vegar yfirfærsluheimanám (e. extension homework). Undirbúnings-

verkefnum er ætlað að kynna efnið fyrir nemendum þannig að þegar efnið 

er tekið fyrir í kennslustund á kennslan að nýtast þeim betur heldur en ef 

þeir hefðu ekki fengið verkefni heim. Yfirfærsluheimanám felur í sér að 

ákveðinni færni sem nemandinn hefur náð tökum á er beitt við nýjar 

aðstæður.  

Í grein Van Voorhis, Costs and benefits of family involvement in 

homework, (2011) vitnar hún í rannsóknir þar sem kemur fram að tilgangur 

meira en 70% heimanáms sem kennarar setja fyrir sé að nemendur æfi 

færni eða ljúki verkefni úr kennslustundum. Það er nefnt að heimanám 

nemenda á yngsta stigi ætti að hvetja til jákvæðs viðhorfs, gera ráð fyrir 

viðeigandi foreldrasamstarfi og styrkja einfalda færni sem kennd var í 

kennslustund. Það sem skipti miklu máli í heimanámi sé þátttaka foreldra.  

2.1.1 Samantekt 

Lengi vel hafa verið skiptar skoðanir á tilgangi og þýðingu heimanáms og er 

tilgangurinn meðal annars þjálfun og undirbúningur og að skapa foreldrum 

möguleika á að fylgjast með námi barna sinna. Margir skólar á Íslandi hafa 

heimanámsstefnu og í henni má lesa um markmið skólans varðandi 

heimanám. Meðal skóla sem hafa þá stefnu að hafa ekkert heimanám, 

annað en lestur, eru Hjallastefnuskólarnir. Hægt er að greina heimanám 

eftir markmiðum; heimanám með kennslufræðileg markmið og heimanám 

sem hefur markmið sem eru ekki kennslufræðileg og hægt er að skipta 

heimanámsverkefnum í undirbúningsverkefni og yfirfærsluheimanám. 

Meirihluti heimanáms sem kennarar setja fyrir er til að æfa færni eða ljúka 

verkefnum úr kennslustundum.  

2.2 Ákvæði um heimanám í Aðalnámskrá grunnskóla  

Í Aðalnámskrá grunnskóla (2011) segir að mikilvægt sé að foreldrar styðji 

við skólagöngu barna sinna og lögð er áhersla á að þeir fylgist með 

námsframvindu þeirra. Foreldrar ættu að eiga gott samstarf við skóla, taka 

þátt í námi barnanna, veita skólanum viðeigandi upplýsingar og vera 

þátttakendur í foreldrasamstarfi. Foreldrar bera ábyrgð á farsælli menntun 

og uppeldi barna sinna og til að geta axlað þá ábyrgð er forsendan virk 

þátttaka og hlutdeild þeirra í námi og starfi barnanna. Í Aðalnámskrá 

stendur að það sem stuðlar að bættum námsárangri og bættri líðan 

nemenda sé aukin hlutdeild foreldra. Þar kemur einnig fram að foreldrar 

eigi að stuðla að því að börn þeirra stundi nám sitt og að þeir eiga að fá 

tækifæri til þátttöku í námi barna sinna og eiga að fylgjast með náms-

framvindu þeirra í samvinnu við kennara og börnin. Þeir sem bera ábyrgð á 

því að nemendur sinni því heimanámi sem foreldrar og skólinn hafa orðið 

ásátt um eru foreldrarnir. Frístundastarf og annað starf utan skóla á ekki að 

koma niður á námi barna (Aðalnámskrá grunnskóla, 2011). 

Samkvæmt því sem segir í Aðalnámskrá má skýrt sjá skyldu foreldra sem 

skólaforeldra. Grunnskólaganga barna á Íslandi er skylda og nemendur eiga 

að vinna það heimanám sem þeim er sett fyrir. Foreldrar eiga að bera 

ábyrgð á heimanámi barna sinna sem foreldrar og skólinn hafa orðið ásátt 

um, samkvæmt Aðalnámskrá (2011).  

2.3 Rannsóknir á heimanámi 

Niðurstöður rannsókna á heimanámi virðast misvísandi. Hægt er að finna 

margar nýlegar rannsóknir sem benda til þess að heimanám hafi þýðingu og 

stuðli að betri námsárangri. Sem dæmi má nefna rannsókn þeirra Corno og 

Xu frá árinu 2004 og skýrslu Canadian Council on Learning frá árinu 2009. 

Aðrar rannsóknir benda til þess að heimanám hafi lítið gildi eða jafnvel 

neikvæðar afleiðingar. Má þar nefna rannsóknir Cooper, Robinson og Patall 

frá árinu 2006 og rannsókn Van Voorhis frá árinu 2011.  

Áhugaverð sjónarmið koma fram í rannsókn sem Corno og Xu (2004) 

gerðu, og byggðust meðal annars á upptökum af nemendum sem voru að 

fást við heimanám og á viðræðum við nemendur og foreldra. Þau komust 

að því að heimanám og vinna ættu margt sameiginlegt. Þau telja að með því 

að því að líkja heimanámi við vinnu sé hægt að álykta að það hafi 

mikilvægan ávinning. Með því að horfa á heimanám sem atvinnu 

bernskunnar (e. job of childhood) bendir það til þess möguleika að 

heimanámið geti hjálpað til við að þróa góðar starfsvenjur. Rannsókn þeirra 

Corno og Xu staðfestir að heimanám veiti góð tækifæri fyrir börn til að þróa 

mikilvæga starfsfærni og stjórnunaraðferðir. Til að mynda lærðu ungir 

nemendur mikilvægi þess að byrja á heimaverkefnum og ljúka þeim þó svo 

að þá langaði frekar til að gera annað. Nemendur sögðu frá því í 

rannsókninni að þeir skildu að það væri margt í lífinu sem ekki allir vildu 

gera en þyrftu þess samt sem áður. Nemendur ræddu einnig nauðsyn þess 

að skipta miklu heimanámi niður á daga, þannig að þeir gerðu lítinn hluta af 

því á hverjum degi í stað þess að gera það allt á einum degi (Corno og Xu, 

2004).  

Rannsókn á áhrifum heimanáms á námsárangur, sem byggist á 18 öðrum 

rannsóknum, var gerð í Kanada árið 2009 (Canadian Council on Learning, 

2009). Niðurstöður rannsóknarinnar sýndu meðal annars að heimanámið 

sjálft (tegund þess eða gerð) gæti bætt námsárangur nemenda frekar en 

magn heimanámsins, en það sem hefur áhrif þar á, er meðal annars aldur 

nemendans og viðfangsefnið. Þá hefur tíminn sem varið er í heimanámið 

lítið að segja, en erfiðið við heimanámið hefur þýðingu, sem og hversu 

hvetjandi það er. Þeir nemendur sem eru líklegastir til að ná árangri með 

heimanámi eru nemendur í 8. bekk og ofar og þeir sem eiga við 

námsörðugleika að etja. 

Í greininni Does homework improve academic achievement? A synthesis 

of research, 1987–2003, sem er yfirlit um rannsóknarniðurstöður um 

heimanám, er vikið að helstu sjónarmiðum gegn heimanámi, meðal annars 

að það geti haft neikvæð áhrif á viðhorf til skólans með því að ofmetta 

nemendur með fræðilegum verkefnum. Tengt þessu er sú skoðun að 

heimanám leiði til almennrar líkamlegrar og andlegrar þreytu. Þá kemur 

einnig fram að heimanám taki frístundaiðkun af börnum og minnki 

samskipti við aðra. Andmælendur heimanáms eru ekki á því að hjálp frá 

foreldrum við heimanámið sé alltaf jákvæð en foreldrar eiga það til að 

þrýsta á börn sín að klára heimanámið með óraunhæfri hörku. Í greininni 

kemur fram að foreldrar geti ruglað börnin í ríminu ef þeir eru ekki með 

námsefnið á hreinu sem á að vinna heima eða þeir noti aðra nálgun en 

kennarinn. Það sem andmælendurnir eiga við er að aðstoð annarra en 

kennarans við heimanámið geti stundum farið út fyrir það að leiðbeina eða 

aðstoða. Þetta getur leitt til þess að nemendur treysti of mikið á aðra um 

aðstoð við heimaverkefni (Cooper, Robinson og Patall, 2006).   

Í rannsóknunum hefur einnig komið fram að foreldrar segja að 

heimanámið taki mikla orku og tíma frá þeim hafi kennarinn ekki útskýrt 

verkefnið nógu vel fyrir nemendum, verkefnið tengist ekki vinnu í 

kennslustund eða þegar nemendur eru óöruggir um hvernig leysa eigi 

verkefnið (Van Voorhis, 2011). 

2.3.1 Íslenskar rannsóknir á heimanámi 

Nokkrar íslenskar rannsóknir hafa verið gerðar á heimanámi og eru 

niðurstöður þeirra í miklu samræmi við rannsóknarniðurstöður í öðrum 

löndum. Nýjustu rannsóknirnar eru flest verk meistaranema og hér verður 

gerð grein fyrir fjórum þeirra. Árin 2007–2009 vann Ásthildur 

Guðlaugsdóttir (2009) eigindlega rannsókn um viðhorf foreldra og nemenda 

til heimanáms á miðstigi grunnskóla og aðkomu náms- og starfsráðgjafa að 

því. Viðmælendur hennar voru alls tíu, fimm nemendur og fimm foreldrar. 

Einna helst beindist rannsóknin að nemendunum en til að fá frekari 

upplýsingar til stuðnings við niðurstöður ræddi hún einnig við foreldra. Í 

niðurstöðum kom fram að nemendur fengju aðstoð við heimanámið og þá 

helst frá móður. Nemendurnir voru frekar jákvæðir varðandi heimanámið 

en nefndu flestir að þeim þætti stærðfræðin erfiðust og leiðinlegust. Flestir 

nemendurnir í rannsókn Ásthildar vildu halda áfram að hafa heimanám. 

Varðandi tilgang heimanáms töldu nemendurnir hann vera þann að þeir 

fengju betri æfingu, gætu lokið því sem hefði ekki náðst að vinna í skólanum 

og svo þeir gleymdu því ekki sem þeir voru að læra í skólanum. Einn 

nemandinn talaði um að heimanám væri til þess að nemendur hefðu 

eitthvað að gera eftir skóla.  

Í viðtölunum við foreldrana komu fram mismunandi viðhorf til 

heimanámsins en enginn viðmælandanna var alfarið á móti heimanámi og 

voru flestir jákvæðir gagnvart því. Foreldrarnir töluðu um að heimanámið 

þyrfti meðal annars að vera stutt og markvisst og tilgangurinn væri til 

dæmis sá að þjálfa vinnubrögð og skipulagningu. Eitt foreldrið talaði um að 

foreldrar fengju aldrei leiðbeiningar um það hvernig ætti að aðstoða við 

heimanámið og annað foreldri minntist á það að ekki væru allir foreldrar í 

stakk búnir til aðstoðar við heimanám barna sinna. Eitt foreldrið minntist á 

það að tilgangur heimanáms væri að þjálfa þætti sem nemandinn hefði lært 

í skólanum. Þá töluðu foreldrarnir um það að þó að þeir væru allir af vilja 

gerðir til að aðstoða við heimanámið þá gæti það haft neikvæð áhrif á 

samskipti þeirra, til dæmis þegar allir væru orðnir þreyttir eftir langan 

vinnudag. Foreldrarnir voru sammála því að þeir fengju ekki skýr skilaboð 

um tilgang heimaverkefnanna frá skólanum. Þá kom það ekki fram hjá 

foreldrunum að tilgangur heimanáms væri samstarf milli heimilis og skóla 

(Ásthildur Guðlaugsdóttir, 2009).  

Sara Diljá Hjálmarsdóttir gerði rannsókn á viðhorfum kennara til 

heimanáms á yngsta stigi. Rannsóknin var megindleg og voru þátttakendur 

55 talsins (2014). Í rannsókninni kom fram að flestir kennaranna sendu 

heimanám heim um efni sem búið væri að fara yfir í skólanum. Þeir sem 

töldu heimanám skipta litlu máli voru 41% kennaranna, 22% töldu það 

skipta frekar miklu máli, 15% töldu að það skipti miklu máli og 13% að það 

skipti mjög miklu máli. Þeir sem töldu heimanám ekki skipta neinu máli voru 

9%. 

Í rannsókn Söru Diljár var spurt hvort kennararnir teldu heimanám hafa 

áhrif á námsárangur og voru 44% sem töldu það að hluta til hafa áhrif. Þeir 

sem töldu heimanám hafa áhrif á námsárangur voru 28% og 28% töldu 

heimanám ekki hafa áhrif á námsárangur. Þeir kennarar sem töldu að 

heimanámið væri nauðsynlegur tengiliður foreldra við skólastarf voru 35%, 

33% töldu það að hluta til nauðsynlegt og 31% töldu svo ekki vera (2014). Af 

þessum niðurstöðum má draga þá ályktun að frekar stór hluti kennara hefur 

ekki jákvæða reynslu af heimanámi en 41% kennara telur heimanám skipta 

litlu máli, 28% taldi heimanám ekki hafa áhrif á námsárangur og 31% taldi 

heimanám ekki nauðsynlegan tengilið foreldra við skólastarf. 

Kennararnir töldu að með tímanum, sem færi í heimanám, skapaðist 

innihaldsrík stund forelda og barna þar sem foreldrarnir fengju tækifæri til 

að hvetja, hrósa og styðja við börnin. Kennararnir töldu mikilvægt að 

heimanámið væri hnitmiðað og að 10–15 mínútur væri hæfilegur tími fyrir 

nemendur yngsta stigs til að sinna heimanáminu og að halda yrði því í 

lágmarki þar sem vinnudagur nemenda væri langur (Sara Diljá 

Hjálmarsdóttir, 2014).  

Alls 63% þátttakenda svöruðu spurningu um viðhorf sín til heimanáms. 

Svörin voru almennt jákvæð og litu kennararnir svo á að heimanámið væri 

hluti af skólastarfinu. Almennt virtust kennararnir sammála um nauðsyn 

þess að kenna nemendum að bera ábyrgð á eigin námi og að þeir lærðu að 

skipuleggja sig. Einn kennarinn nefndi að þeir nemendur sem ekki fengju 

aðstoð heima með heimanámið fengju það í skólanum. Almenn skoðun 

kennaranna var sú að lestur væri mikilvægasta heimanámið og sumir töldu 

að lesturinn væri það eina sem börn ættu að sinna heima (Sara Diljá 

Hjálmarsdóttir).  

Svanhildur Margrét Ingvarsdóttir (2014) gerði rannsókn á viðhorfum 

grunnskólakennara til heimanáms og voru þátttakendur rannsóknar hennar 

18 talsins og tekin voru rýnihópaviðtöl við þá. Meginniðurstöður voru að 

viðmælendur voru flestir sammála því að heimanám þyrfti að vera til staðar 

að einhverju leyti og talað var um að heimalestur væri afar mikilvægur.  

Nokkrir kennarar töluðu um að vegna tengingar á milli heimilis og skóla 

væri heimanámið mikilvægt en nokkrir kennaranna voru meðvitaðir um 

tímaskort á heimilunum vegna vinnu fólks og íþróttaiðkunar barna. Nokkrir 

kennarar töluðu um það að nemendur væru neikvæðir gagnvart 

heimanáminu og töldu þeir það meðal annars vera vegna neikvæðrar 

umræðu í þjóðfélaginu um heimanám og að nemendur ákvæðu að það væri 

leiðinlegt vegna þess að aðrir segðu það (Svanhildur Margrét Ingvarsdóttir, 

2014).  

Kennararnir í rannsókn Svanhildar (2014) töldu að heimanámið skilaði 

tilætluðum árangri og væri það meðal annars vegna þess að heimanámið 

væri hóflegt eða af því að foreldrar aðstoðuðu börnin með það. 

Þátttakendurnir í rannsókninni komu úr fjórum skólum. Í einum skólanum 

var heimanámsstefnan þannig að nemandi í 1. bekk lærði í 10 mínútur í dag, 

nemandi í 2. bekk í 20 mínútur og svo koll af kolli. Nemandi í 10. bekk lærði 

þá í 100 mínútur á degi hverjum. Í öðrum skóla var stefnan sú að hafa 

aðeins heimalestur, hjá þriðja skólanum var stefnan að hafa sem minnst 

heimanám og í fjórða skólanum að hafa mesta heimanámið á yngsta stigi og 

minnsta á elsta stigi. Flestir kennaranna nefndu að nemendur fengju þá 

aðstoð heima fyrir sem þeir þyrftu á að halda (Svanhildur Margrét 

Ingvarsdóttir, 2014). 

Díana Erlingsdóttur gerði rannsókn á viðhorfum foreldra til heimanáms 

og reynslu þeirra af heimanámi barna sinna (2014). Þátttakendur í 

rannsókninni voru 16 foreldrar barna úr fjórum grunnskólum víðsvegar á 

landinu. Viðmælendur í rannsókninni voru allir sammála því að lestur væri 

nauðsynlegur og vilji þeirra var sá að börnin læsu heima á hverjum degi. 

Fáeinir þátttakendur voru þeirrar skoðunar að lesskilningurinn væri 

mikilvægari en fjöldi lesinna atkvæða. Nokkrir viðmælandanna vildu 

heimanám upp að vissu marki og voru flestir jákvæðir gagnvart því, jafnvel 

þó að upp kæmi togstreita milli foreldra og barna. Foreldrarnir vildu flestir 

styðja börn sín við heimanámið en fannst það erfitt sökum breyttra 

kennsluaðferða síðan þeir voru í skóla. Foreldrarnir vildu fá kennsluhefti eða 

upplýsingar með kennsluaðferðum. Það kom í ljós í rannsókn Díönu að ekki 

væru allir foreldrarnir í stakk búnir til að aðstoða við heimanámið þó þeir 

vildu það (Díana Erlingsdóttir, 2014). 

Einn þátttakandinn í rannsókn Díönu taldi heimanám styrkja samband 

foreldris og barns en ekki voru allir sammála því og voru rök þeirra meðal 

annars þau að heimanámið gæti valdið rifrildi á milli foreldra og barna. Einn 

þátttakandinn nefndi það að það færi eftir gengi barnsins með heimanám 

hvort foreldrarnir væru með eða á móti heimanámi, því ef það gengi illa þá 

væru foreldrarnir frekar á móti því. Allir þátttakendur rannsóknarinnar voru 

sammála því að heimanámið væri alls ekki gæðastund, ekki nema einstöku 

sinnum ef börnin væru vel upplögð (Díana Erlingsdóttir, 2014). 

Varðandi tilgang og umfang heimanáms sögðust þrír viðmælendanna 

vera hlynntir heimanámi en þeim fannst þeir fá betri innsýn í nám barna 

sinna með heimanáminu. Nokkrir foreldranna voru á móti heimanámi og 

eitt foreldrið talaði um að heimanámið væri „aldagömul vitleysa“ og að 

börnin ættu ekki að taka vinnuna með sér heim. Miðað við tímann sem 

börnin eru í skólanum fannst viðmælendum ekki þurfa að vera heimanám. 

Viðmælendur rannsóknarinnar töluðu um að heimanámið hefði áhrif á 

tómstundir barnanna og frítíma þeirra og það væri oft togstreita milli 

tómstundanna og heimanámsins (Díana Erlingsdóttir, 2014). 

2.4 Helstu rök með og á móti heimanámi 

Heimanám hefur á undanförnum misserum orðið mun meira álitamál en 

áður var. Þetta kann að stafa af því að ekki er eins mikill tími og áður var til 

að sinna því. Aukið framboð íþrótta og tómstunda fyrir börn hefur þýðingu í 

þessum efnum og einnig hefur skólatími barna lengst verulega. Í dag fara 

mörg börn, ef ekki flest, í einhvers konar gæslu eftir að skóladegi lýkur og 

eru mörg komin seinna heim heldur en áður var þegar gæsla var ekki í boði 

eftir skóla. Einnig eru flestir foreldrar útivinnandi í dag en á árum áður var 

ekki óalgengt að húsmóðirin væri heimavinnandi og því var meiri tími til að 

sinna heimanámi með börnunum. Hér verður leitast við að gera grein fyrir 

helstu rökum með og á móti heimanámi, með hliðsjón af rannsóknum og 

skrifum fræðimanna um efnið. 

2.4.1 Rök til stuðnings heimanáms 

Aðalnámskrá grunnskóla (2011) kveður á um að kennarinn sé leiðtogi í námi 

nemendanna. Kennarinn á að skapa nemendum fjölbreytilegar og frjóar 

námsaðstæður og allir nemendur eiga rétt á að stunda nám í grunnskóla við 

sitt hæfi. Inni í skólastofunni á kennarinn að finna verkefni við hæfi hvers og 

eins og það sama á að gilda um heimanámið. Kennarinn verður að mæta 

hverjum og einum þar sem hann er staddur og hafa heimanámið í samræmi 

við það. Til þess að auka áherslu á heimanámið ætti kennarinn að meta þá 

vinnu inn í námsmatið. Þannig væri aukin ábyrgð sett yfir á nemandann 

sjálfan. Með því að meta heimanám inn í námsmat er kominn aukinn 

tilgangur með því og vonandi að foreldrar sjái þá meiri tilgang með því en 

ella. 

Margir telja að heimanám hafi marga kosti í för með sér. Má þar meðal 

annars nefna bætta tímastjórn, aukinn sjálfsaga, betri einkunnir og 

sjálfstæð vinnubrögð (Cooper, Robinson og Patall, 2006, Epstein og Van 

Voorhis, 2001 og Hrólfur Kjartansson, 1992). Heimanám er talið hvetja 

nemendur til að læra í frítíma sínum og bæta viðhorf þeirra til skólans. 

Þegar því er haldið fram að heimanám efli sjálfsaga nemenda og tímastjórn 

er meðal annars vísað til þess að heimanámi þurfi nemendur að ljúka með 

minna eftirliti og aðstoð og í minni tímaþröng en í skólanum (Cooper, 

Robinson og Patall, 2006).  

Gylfi Jón Gylfason (2014), fræðslustjóri í Reykjanesbæ, er fylgjandi 

heimanámi og nefnir að tilgangur þess sé meðal annars að skapa góðar 

námsvenjur og að venja barnið á að vinna af ábyrgð og sjálfstætt. 

Megintilganginn segir hann vera að þjálfa færni sem ekki er hægt að þjálfa á 

skólatíma sökum tímaskorts. Þetta eru þættir eins og lestur, lesskilningur, 

ritun og grundvallaratriði í stærðfræði. Gylfi nefnir „tíu mínútna regluna,“ 

sem hefur verið nefnd áður, til að finna grófa viðmiðunartölu um hve langur 

tími ætti að fara í heimanám hjá barninu. Nemendur í 7.–10. bekk ættu þó 

ekki að verja meiri tíma í heimanám en 60–90 mínútum á dag að hámarki. 

Samkvæmt Gylfa Jóni er ástæðan fyrir því sú að of mikið heimanám geti 

valdið námsleiða og hafi truflandi áhrif á félagslíf barnsins og fjölskyldulífið 

samkvæmt mörgum rannsóknum. 

Samkvæmt Cooper, Robinson og Patall (2006) er heimanámið talið hafa 

jákvæð áhrif á foreldra og fjölskylduna en kennarar geta notað heimanám til 

að virkja foreldrana í þátttöku í menntun barna sinna en það hefur jákvæð 

áhrif á nemendur þegar þeir verða varir við samstarf milli heimilis og skóla. 

Þá sýna foreldrar áhuga á námsframvindu barna sinna þegar þeir fylgjast 

með heimanáminu (Cooper, Robinson og Patall, 2006). Á fyrri hluta tíunda 

áratugarins voru svipaðar hugmyndir uppi og eiga vel við enn í dag. Hrólfur 

Kjartansson (1992) tekur undir það að heimanám tengi saman heimili og 

skóla en með heimanáminu viti foreldrar betur hvað er verið að gera í 

skólanum og þannig bera þeir hluta af ábyrgðinni á námi barnanna. Hann 

nefnir einnig að heimanámið styrki námið sem fer fram í skólanum en með 

því geta nemendur tengt saman ólík viðfangsefni og námsgreinar og geta 

notað þekkingu sína, færni og skilning til gagns á ólíkum sviðum.  

Álykta má að einkunnir nemenda verði betri hjá þeim sem vinna 

heimanámið en þeim sem ekki ljúka því en rannsóknir sýna að því meira 

heimanám sem nemendur klára því hærri verða einkunnir þeirra (Epstein og 

Van Voorhis, 2001). En ekki aðeins bætist námsárangur með heimanámi 

heldur hefur heimanám jákvæð áhrif á sjálfstæð vinnubrögð, ábyrgð og 

frumkvæði og heimanám kennir nemendum að skipuleggja tíma sinn, sem 

og að nemendur læra að læra á öðrum stöðum en í skólanum. Þá er 

mikilvægt að hafa í huga að tíminn í skólanum er naumur og skólinn hefur 

ekki ráð á þeim tíma sem nauðsynlegur er til að þjálfa lestrarhæfni og 

lesskilning. Þess vegna er mikilvægt að allir leggist á eitt til að stuðla að 

auknum lestri barna og unglinga og til að hægt sé að ná sem mestum 

árangri verður að nýta tíma utan skólans (Hrólfur Kjartansson, 1992).  

 

2.4.2 Rök á móti heimanámi 

Hefðin fyrir heimanámi er löng og hafa þarf í huga að vinnudagur barna er 

orðinn langur þegar þau koma heim úr skóla. Áður fyrr var skólatími barna 

um tvær til fjórar klukkustundir á dag og þá var vafalaust verið talin þörf á 

að hluti náms færi fram heima. Í dag eru breyttir tímar og skóladagur 

nemenda orðinn mun lengri en áður var. Börn hafa þörf fyrir frístundir og 

að verja tíma með fjölskyldu sinni og vinum, rétt eins og annað fólk. Því sé 

mikilvægt að tímanum sem foreldrar og börn eiga saman sé vel varið, á 

jákvæðan og ánægjulegan hátt. Heimanám þarf því alla jafna að fara fram á 

takmörkuðum tíma sem fjölskyldan á saman. Á þessum takmarkaða tíma er 

margt sem þarf að gera fyrir heimilið og fjölskylduna (Nanna Kristín 

Christiansen, 2010 og Reykjavíkurborg, e.d). Nemendur kvarta einmitt yfir 

tímanum sem heimanámið tekur af tómstundaiðkun þeirra og telja margir 

nemendur að heimanámið sé meginstreituvaldurinn í lífi þeirra (Cooper, 

Robinson og Patall, 2006).Þeir sem eru mótfallnir heimanámi segja að erfitt 

sé að finna niðurstöður rannsókna sem sýna fram á að námsárangur aukist 

með heimanámi, fyrir utan lestrarþjálfun og benda á að rannsóknir sýni að 

til að lestrarnám gangi vel sé mikilvægt að foreldrar aðstoði börnin sín en 

jafnframt bent á að ekki hafi tekist að sýna fram á með óyggjandi hætti að 

annað heimanám beri árangur (Nanna Kristín Christiansen, 2010 og 

Reykjavíkurborg, e.d). 

Alfie Kohn heldur því fram að jákvæð áhrif heimanáms séu að mestu 

nánast ,,goðsagnarkennd” en hann hefur varið miklum tíma í að skoða 

rannsóknir á heimanámi og telur að engar vísbendingar séu um fræðilegan 

ávinning nemenda á yngsta stigi eða miðstigi af heimanámi (Kohn, 2007, 

bls. 36) og að einu áhrifin sem komið hafa fram í niðurstöðum rannsókna á 

heimanámi er enn neikvæðara viðhorf þeirra nemenda sem fá fleiri verkefni 

(Kohn, 2006). Fyrir yngstu nemendurna er ekki einu sinni tengsl milli 

heimanáms og mælanlegs árangurs (Kohn, 2012). Þá bendir hann á að engin 

rannsókn hafi sýnt fram á að heimanám styrki persónuleika fólks, til að 

mynda sjálfsaga og sjálfstæði (Kohn, 2006) eða kenni góðar námsvenjur 

(Kohn, 2007). Kohn telur að séu ung börn látin vinna heimanám er það 

annað hvort vegna þess að við höfum misskilið það sem niðurstöður 

rannsókna segja okkur eða þá að okkar skoðun er sú að krakkar ættu að 

gera heimanám þrátt fyrir það sem niðurstöðurnar segja (Kohn, 2012). Þá 

nefnir hann að of mikið heimanám geti haft það í för með sér að nemandi 

missi áhuga á námi (Kohn, e.d.). 

Kohn heldur því fram að meira heimanámi sé hlaðið á börn en áður var 

gert þrátt fyrir að gildi heimanámsins sé ekki fyrir hendi. Síðustu áratugi 

síðustu aldar jókst álag vegna heimanáms mikið, sérstaklega hjá yngstu 

nemendunum, en vísbendingar um jákvæð áhrif eru ekki bara vafasamar, 

þær eru ekki til staðar, að hans dómi. Hann telur jafnframt að heimanám í 

flestum skólum sé ekki takmarkað við það að heimanámið sé talið mikilvægt 

og viðeigandi, til að mynda þegar mikilvægt er að halda áfram heima með 

verkefni sem var unnið í tíma, heldur sé búið að ákveða með þó nokkrum 

fyrirvara að það eigi að vera heimanám (Kohn, 2007) og heimanámið sé þá 

jafnvel ekki í tengingu við það sem verið var að gera í skólanum. Máli sínu til 

stuðnings bendir Kohn (2006) á rannsóknir David Baker og Gerald Letendre, 

við Háskólann í Pennsylvaniu, sem skoðuðu árangur nemenda í fimmtíu 

löndum og voru niðurstöðurnar birtar árið 2005. Þeir komu ekki auga á nein 

jákvæð tengsl í sambandi við heimanám og jákvæð áhrif þess og var 

heildarfylgni milli landsmeðaltals í námsárangri og landsmeðaltals í magni 

heimanáms sem sett var fyrir, öll neikvæð (Kohn, 2006).  

 Deilur um mikilvægi heimanáms geta eflaust stafað af því að 

heimanámið er oft uppspretta átaka milli heimila og skóla. Kennarar kvarta 

yfir því að stuðning foreldra við heimanámið skorti og einnig nefna þeir að 

til að gera heimanám enn betra skorti þá þjálfun í því setja saman góð 

verkefni og vegna tímaskorts nái þeir ekki að undirbúa nægjanlega 

árangursrík verkefni. Foreldrar kvarti ýmist yfir því að heimaverkefni séu of 

stutt eða of löng, of létt eða of erfið eða of tvíræð (Cooper, Robinson og 

Patall, 2006). Einnig eru foreldrar ósáttir við að geta ekki alltaf veitt 

viðunandi hjálp við lærdóminn því þeir upplifa sig óundirbúna fyrir viss 

verkefni. Þeir nefna jafnframt að oft fari mikill tími í að gera heimanámið 

meira spennandi til að hvetja börnin áfram til að ljúka því. Þá kemur það 

fram í rannsóknunum sem Van Voorhis styðst við að foreldrar nemenda á 

yngsta stigi og miðstigi hafi nefnt það að þeir myndu hjálpa börnum sínum 

meira ef þeir fengju nánari leiðbeiningar frá kennara um hvernig þeir gætu 

aðstoðað börnin við heimanámið (Van Voorhis, 2011). 

2.5 Hlutverk nemenda, kennara og foreldra 

Segja má að þrír aðilar, nemendur, kennarar og foreldrar, komi að heima-

námi. Kennarinn skipuleggur það, nemandinn vinnur það og foreldrið 

aðstoðar við það. En skoðum betur hlutverk hvers aðila fyrir sig. 

2.5.1 Hlutverk nemenda og kennara 

Epstein (1995) talar um það að skólinn, fjölskyldan og samfélagið skapi eina 

heild utan um nemandann. Nemandinn sjálfur ber ábyrgð á menntun sinni, 

þroska og árangri í skólanum. Heildin, samfélagið, skólinn og fjölskyldan, 

geta ekki skapað nemenda sem nær tilætluðum árangri. Heildin getur þó 

tekið þátt í, leiðbeint, virkjað og hvatt nemandann til þess að ná árangri. Þá 

segir Epstein að börn séu líklegri til þess að gera sitt besta til að læra nýja 

hluti og nýja færni og líklegri til að haldast í skóla ef þau finna fyrir 

umhyggju og séu hvött áfram (1995).  

Í heimanámsstefnu Laugarnesskóla (e.d.) segir að hlutverk nemenda í 

heimanámi sé að skipuleggja það með foreldrunum, gefa því forgang og 

skila á réttum tíma. Nemendurnir hafa samþykkt að taka að sér verkefni og 

þurfa að sýna ábyrgð og þeir þurfa að gera sér grein fyrir því. Nemendurnir 

fá heimavinnuáætlun og með henni læra nemendur að skipuleggja sig og 

vinnu sína. 

Epstein og Van Voorhis (2001) nefna að kennarar skipuleggi verkefni 

með það í huga að foreldrarnir hafi hugmynd um hvað sé verið að kenna í 

skólanum, til að þeir geti fylgst með hvernig börnum þeirra gangi og hvernig 

þeir geti stutt við barnið og aðstoðað það. Kennarinn verður að veita skýrar 

leiðbeiningar eða þjálfun fyrir foreldra svo þeir geti leyst það verkefni af 

hendi að aðstoða börnin við heimanámið.  

Í heimanámsstefnu Laugarnesskóla (e.d.) stendur að hlutverk kennara 

gagnvart heimanámi sé meðal annars að gefa greinargóðar upplýsingar um 

heimanám í vikuáætluninni og sjá til að nemendur þekki markmiðin og viti 

hvernig eigi að leysa verkefnin. Þá á kennarinn að gera kröfur um vönduð 

vinnubrögð, fara yfir heimanámið og hafa samband við foreldra og 

forráðamenn ef þörf krefur. 

Nanna Kristín Christiansen nefnir, í grein sem birtist í Skólavörðunni 

(2006), að svo virðist sem börnin séu stundum komin full aftarlega í 

forgangsröðunina. Það sé helst tilkomið vegna tímaskorts fullorðna fólksins 

sem stöðugt reynir að kaupa meiri þjónustu til að létta lífið. Þar af leiðandi 

sé aukin krafa um að leikskólar taki við yngri börnum en verið hefur og 

nemendur dvelja lengur í leik- og grunnskólunum. Foreldrar treysta 

stundum um of á sérfræðingana og að þeir viti betur hvað sé börnunum 

fyrir bestu. Skólinn á hins vegar ekki að yfirtaka hlutverk foreldra, það 

þjónar ekki hagsmunum barnanna og skólinn hefur sannarlega ekki 

forsendur til þess. Í dag hefur stuðningur stórfjölskyldunnar minnkað, 

hjónaskilnaðir eru tíðir og agavandamál hafa farið vaxandi. Nanna Kristín 

nefnir að margir telji að fáar stéttir séu í eins góðri aðstöðu og kennarar til 

að styðja við barnið og fjölskyldu þess. Bestur er stuðningurinn frá 

kennurunum þegar þeir efla foreldrana til ábyrgðar á velferð barna sinna og 

virkari þátttöku í námi þeirra. Nanna Kristín telur að eitt mikilvægasta 

hlutverk kennara í dag sé að finna góðar leiðir til að veita foreldrunum 

hlutdeild í starfi barnanna í skólanum (Nanna Kristín Christiansen, 2006). 

2.5.2 Hlutverk foreldra 

Harris og Goodall (2008) segja að vísbendingar séu um það að þátttaka 

foreldra á námi barna hafi jákvæð áhrif á árangur og ástundun nemenda. 

Þær segja einnig að það sé sameiginlegt markmið í mörgum löndum og í 

mismunandi skólakerfum að virkja foreldrana en í því felast margar 

áskoranir. Reynslan sýnir að einn af lykilþáttum þess að tryggja betri 

árangur nemenda og skólaumbætur sé þátttaka foreldra. Í grein þeirra 

Harris og Goodall kemur fram að þátttaka foreldra í skólastarfi á yngsta 

stiginu leiði til enn jákvæðari þátttöku í námsferlinum (Harris og Goodall, 

2008). 

Harris og Goodall (2008) benda á að rannsóknir á áhrifum þátttöku 

foreldra á námsárangur nemenda séu flóknar vegna áhrifa margra þátta, 

þar sem það eru mjög margir þættir sem hafi áhrif á námsárangurinn. Engu 

að síður bendir reynslan til þess að sterkt samband sé milli þátttöku foreldra 

og námsárangurs nemenda. Það sýnir að þátttaka foreldra í heimanámi 

barna öllum aldri sé mikilvægur áhrifavaldur á námsárangur síðar. Þátttaka 

foreldra er aðeins einn þáttur af mörgum sem hefur áhrif á námsárangurinn 

en er sérstaklega mikilvæg. Harris og Goodall (2008) vitna í 

langtímarannsókn frá árinu 2004 en sú rannsókn styrkir tengslin milli 

þátttöku foreldra í námi ungra barna sinna og betri vitsmunalegum árangri, 

sérstaklega á yngri árum. Þátttaka foreldra í hefðbundinni skólastarfsemi 

gerir lítið sem ekkert gagn fyrir barnið en það sem foreldrar gera til að 

styðja við nám í skólanum og heima er það sem skiptir máli um að ná 

árangri. 

Ein helsta ástæða, samkvæmt Harris og Goodall (2008), fyrir því að 

foreldrar eru ekki virkir þátttakendur í skólastarfinu er skuldbinding vegna 

atvinnu. Tímaskortur og erfiðleikar varðandi barnagæslu virðast vera 

marktækir þættir, aðallega hjá konum og þeim sem vinna fulla vinnu.  

Harris og Goodall (2008) fullyrða að þátttaka foreldra í námi barna skipti 

máli og þeir séu helsta lyftistöngin fyrir skólaumbætur. Árangursrík þátttaka 

foreldra gerist ekki að sjálfu sér heldur kostar tíma, fyrirhöfn og 

skuldbindingu af hálfu foreldra og skóla. Harris og Goodall benda á að að 

það gerist ekki nema foreldrar viti hvaða máli þeir skipti og skólinn verði að 

koma því til skila að allir foreldrar skipti máli.  

Í bókinni Fagleg kennsla í fyrirrúmi (2005) eftir Hafdísi Guðjónsdóttur, 

Matthildi Guðmundsdóttur og Árdísi Ívarsdóttur er fjallað stuttlega um 

heimanám. Þar benda þær á að Skólastjórafélag Íslands leggi áherslu á 

þátttöku foreldra í heimanámi barnanna og tengist það meðal annars þörf 

barna til að vita að fylgst sé með þeim. Höfundarnir þrír benda á að ekki sé 

um að ræða heimanám, sé það unnið í skólanum, það er þá viðbótarnám 

við fasta stundatöflu skólavinnunnar.  

Hafdís, Matthildur og Árdís (2005) benda á að sé heimanámið of þungt 

geti það haft þau áhrif að barnið vilji forðast heimanám og þær segja 

jafnframt að barn sem leysi skólaverkefni gegn sínum vilja tileinkar sér ekki 

inntakið. Ef barninu og foreldrum þykir verkefnin ánægjuleg geta allir lært 

af þeim og um leið notið samvista. Varðandi tímann sem fer í heimanám 

benda höfundarnir á að ekki sé æskilegt að heimanám yngstu nemendanna 

nái yfir lengri tíma en eina klukkustund og segja að margir mæli með að hún 

taki ekki meira en hálfa klukkustund. Ástæðan fyrir því er sú að heimanámið 

er síðdegisvinna og æskilegast sé að henni sé lokið fyrir kvöldmat. Börn eru 

misfljót að vinna verkefni og kennarinn gæti lagt áherslu á tímann sem fer í 

heimaverkefnin í stað þess að leggja áherslu á verkefnin sjálf. 

Samkvæmt heimanámsstefnu Laugarnesskóla (e.d.) er hlutverk foreldra 

og forráðamanna að skapa námsumhverfi heima. Börnin þurfa aðstoð við 

skipulagningu og foreldrar þurfa að sýna inntaki námsins áhuga. Mjög 

mikilvægt er að foreldrarnir örvi, hvetji og leiðbeini börnunum og bent er á 

að áhugi, hvatning og aðstoð frá foreldrum beri alltaf árangur. Rønning 

(2011) hefur bent á að það sem nemendur læri af heimanáminu fari eftir 

hversu mikla aðstoð frá foreldrum þeir fá. 

2.6 Samantekt    

Á þessum skrifum má sjá að heimanám er afar umdeilt og sjónarmið um 

það ólík. Þá ber rannsóknum ekki saman um hvort að það bæti 

námsárangur nemenda eða ekki. Á meðan sumir telja að heimanám bæti 

viðhorf nemenda til skólans eru aðrir sem telja að viðhorf nemenda versni 

með heimanáminu.  

Röksemdir með heimanámi eru meðal annars þær að heimanám er talið 

auka sjálfsaga nemenda og bæta tímastjórn þeirra, nemendur verði ábyrgari 

og sýni frumkvæði, og með heimanámi séu foreldrar virkjaðir til þátttöku í 

menntun barna sinna. Þá halda sumir því fram að þeir sem sinni 

heimanáminu fái betri einkunnir en þeir sem gera það ekki og því meira 

heimanám því hærri einkunnir. Margir nefna að heimanám tengi saman 

heimili og skóla en með heimanámi viti foreldrar hvað sé verið að gera í 

skólanum.  

Röksemdir þeirra sem eru á móti heimanámi eru meðal annars þær að í 

dag séu breyttir tímar og nemendur mun lengur í skólanum en áður var. Því 

sé ekki þörf á heimanámi og að vinnudagur barna sé orðinn langur og að 

þau hafi þörf fyrir að sinna frístundum og verja tíma með fjölskyldu og 

vinum eftir skóladaginn. Jafnframt er bent á það að ekki hafi tekist að sýna 

fram á það með óyggjandi hætti að heimanám bæti námsárangur né að 

heimanám efli persónuleika fólks, til dæmis sjálfsaga eða sjálfstæði. Þá 

hefur einnig verið nefnt að áhrif heimanáms séu meðal annars að 

nemendur hreinlega missi áhuga á námi. 

Nemendur, kennarar og foreldrar hafa allir veigamiklum hlutverkum að 

gegna í sambandi við heimanám. Eitt af helstu hlutverkum nemenda 

varðandi heimanám þeirra er að gefa því forgang og sýna ábyrgð gagnvart 

því. 

Kennararnir þurfa að sjá til þess að foreldrarnir fái skýrar leiðbeiningar 

eða þjálfun svo þeir geti aðstoðað börn sín við heimanámið og að 

nemendurnir þekki markmið heimanámsverkefnanna.  

Vísbendingar eru um jákvæð áhrif á árangur og ástundun nemenda taki 

foreldrarnir þátt í námi þeirra og sterkt samband er á milli þátttöku foreldra 

og námsárangur nemenda. Börn hafa þörf fyrir það að fylgst sé með þeim 

og heimanámið er eitt tækifærið til þess og þurfa foreldrar og forráðamenn 

að skapa námsumhverfi á heimilinu. Hvatning og aðstoð frá foreldrum ber 

alltaf árangur og þurfa þeir að örva, hvetja og leiðbeina börnunum. 

3 Rannsóknin 

Í þessum kafla verður rannsókn minni gerð skil. Fjallað verður um 

rannsóknarsniðið og þátttakendur, lýst verður hvernig gagnaöflunin fór 

fram, fjallað um siðferðileg atriði og úrvinnslu gagnanna. 

Rannsóknarspurningarnar sem leitast var við að svara með rannsókninni 

voru: Hvaða þýðingu hefur heimanám í skólagöngu ungra 

grunnskólanemenda? Helstu undirspurningar voru: Hvað er það sem 

nemendur eru ánægðastir með í sambandi við heimanám og hvað er það 

sem þeir eru óánægðastir með? Eru kennarar þeirrar skoðunar að 

heimanám á yngsta stigi sé nauðsynlegt? Hver eru viðhorf foreldra til 

heimanáms?  

3.1 Rannsóknarsnið 

Rannsóknin var gerð í litlum, einsetnum þorpsskóla á Suðurlandi. 

Nemendafjöldi skólans er um 150 og starfsfólkið um 40 talsins. Þegar 

rannsóknin var framkvæmd voru rúmlega 50 nemendur á yngsta stigi. Í 

samtali við skólastjóra skólans fræddi hann mig um það að stefna skólans 

væri sú að vera með heimanám því að á undanförnum árum hefðu verið 

gerðar kannanir sem sýndu að foreldrar vildu heimanám. Í skólanum eru 

sendar út heimanámsáætlanir á yngsta stigi og tvisvar sinnum í viku er 

heimanámsaðstoð þar sem kennari er til aðstoðar fyrir nemendur sem 

þurfa. Hann nefndi einnig að skiptar skoðanir væru meðal kennara um 

heimanám og hann taldi að 90% kennara skólans settu það fyrir. 

Skólastjórinn veitti góðfúslegt leyfi til þess að framkvæma rannsóknina í 

skólanum og bað mig að vera í góðu samstarfi við kennarana og foreldrana 

(sjá fylgiskjöl 6.1 og 6.2). Þegar beiðni til skólastjórans var send var ætlunin 

að fá 5–7 nemendur í einstaklingsviðtöl en þegar leið á breyttist það og úr 

varð að alls voru 24 nemendur fengnir í rýnihópaviðtöl. Þetta var borið 

undir skólastjórann sem veitti samþykki sitt fyrir breyttu fyrirkomulagi 

rannsóknarinnar. Rannsóknin er með blönduðu rannsóknarsniði þar sem 

hún er bæði eigindleg og megindleg. Í upphafi hafði ég hugsað mér að hafa 

hana aðeins eigindlega en langaði að fá ítarlegri niðurstöður frá 

foreldrunum og ákvað því að hafa úrtak þeirra stærra og byggja á megind-

legri könnun. Einstaklingsviðtöl voru tekin við kennara og rýnihópaviðtöl við 

nemendurna.  

3.2 Þátttakendur og gagnaöflun 

Þátttakendur rannsóknarinnar voru alls 77 og skiptust þannig að 48 

foreldrar svöruðu rafrænni spurningakönnun, 24 nemendur komu í 

rýnihópaviðtöl og 5 kennarar í einstaklingsviðtöl. 

3.2.1 Foreldrar 

Megindlegur þáttur rannsóknarinnar var rafræn spurningakönnun sem lögð 

var fyrir foreldra nemenda yngsta stigs. Það sem ég vildi rannsaka hjá 

foreldrunum var viðhorf þeirra til heimanáms barna sinna og hvernig þeir 

upplifðu heimanámsstundirnar. Einnig vildi ég fá túlkun foreldranna á 

viðhorfum barna sinna til heimanáms.  

Notuð var netsíðan www.questionpro.com til að setja upp könnunina og 

var netsíðan auðveld og þægileg í notkun. Flestar spurningarnar höfðu 

ákveðna svarmöguleika og í nokkrum tilvikum gátu foreldrar valið 

svarmöguleikann „annað“ þar sem þeir gátu skrifað svar sitt. Einnig voru 

settar fram fullyrðingar sem þátttakendur áttu að taka afstöðu til. Ein 

spurningin var þannig að hægt var að velja um fleiri en einn möguleika. 

Leitast var við að hafa könnunina stutta og hnitmiðaða. 

Ýmislegt þarf að varast við gerð spurningakannana og það þarf að gæta 

að orðalagi. Spurningar þurfa að vera markvissar og skýrar og þær mega 

ekki vera leiðandi og forðast skal spurningar með (tvöfaldri) neitun 

(Þorlákur Karlsson, 2003). 

Spurningakönnunin var opnuð 16. júní, 2014 og var opin þar til ég fór að 

vinna úr niðurstöðunum, eða til 14. júlí. Spurningarnar voru 16 (sjá fylgiskjal 

6.3) og í lokin áttu þátttakendur þann kost að skrifa annað sem þeir vildu 

koma á framfæri. Á síðunni gat ég fengið ýmsar upplýsingar um svörun 

könnunarinnar, meðal annars þær að það tók þátttakendur að meðaltali 6 

mínútur að svara henni.  

Ég sendi tölvuskeyti til foreldra 15. júní þar sem rannsóknin var kynnt og 

óskað eftir þátttöku foreldra í henni (sjá fylgiskjal 6.4). Daginn eftir sendi ég 

annað tölvuskeyti með netslóð á könnunina (sjá fylgiskjal 6.5). Tölvuskeytin 

voru send til þeirra foreldra nemenda á yngsta stigi sem voru með skráð 

netfang í Mentor eða 94 talsins. Von mín var að fá svör frá að minnsta kosti 

40 foreldrum. Þátttakan var góð í upphafi og til þess að fá enn meiri svörun 

sendi ég ítrekunarskeyti 24. júní til að minna á könnunina (sjá fylgiskjal 6.6). 

Ég hafði nokkrar áhyggjur af því að svörun yrði ekki nægilega góð þar sem 

könnunin var gerð að sumri til og margir voru byrjaðir í sumarfríum á 

þessum tíma. Eftir ítrekunina var svörunin komin í alls 40 og þegar ég lokaði 

könnuninni höfðu 48 foreldrar svarað henni. Svörunin varð því 51%. Á 

yngsta stigi skólans eru nokkuð mörg tvítyngd börn eða börn af erlendu 

bergi brotin og þar sem könnunin var aðeins á íslensku er líklegt að margir 

foreldrar þeirra barna hafi ekki svarað henni. Þá eru einnig nokkrir foreldrar 

sem eiga fleiri en eitt barn á stiginu en við það var miðað að könnuninni 

væri svarað aðeins með hliðsjón af einu barni. Mat mitt er að þessar 

heimtur séu viðunandi þegar litið er til allra aðstæðna.  

3.2.2 Kennarar 

Í eigindlegum viðtölum við fimm kennara, sem öll voru hljóðrituð, var leitast 

við að kynnast viðhorfum þeirra til heimanáms, hvort þeir teldu það 

nauðsynlegt og hvernig þeir upplifðu viðhorf nemenda og foreldra til 

heimanáms. Kennararnir hafa fengist mislengi við kennslu en minnsti 

starfsaldurinn er sjö ár og mesti sautján ár og hafa þeir starfað í skólanum í 

tvö til sjö ár. Allir kennararnir bera dulnefni í rannsókninni. 

Viðtöl sem gagnasöfnunaraðferð fela í sér að rannsóknargagna er aflað 

með beinum samræðum viðmælenda og rannsakanda (Helga Jónsdóttir, 

2003). Viðtöl geta meðal annars verið stöðluð eða óstöðluð og var ég með 

hálfopin, óstöðluð viðtöl. Óstöðluð viðtöl felast í samræðum og er 

umræðuefnið ákveðið af rannsakanda og eru óstöðluðu viðtölin 

persónulegri en þau stöðluðu. Til að viðtölin verði árangursrík er mikilvægt 

að notast við virka hlustun en það er sú færni að skilja bæði það hvað 

viðmælandinn tjáir og tilfinningar hans, ásamt því að endursegja með eigin 

orðum það sem rannsakandinn telur viðmælandann eiga við. Virk hlustun 

leiðir umræður áfram og hvetur viðmælanda til að tjá sig. Vissan ramma 

þarf að setja í óstöðluðum viðtölum en skýrt afmarkaður rammi getur gert 

gagnagreiningu aðgengilegri (Helga Jónsdóttir, 2003). Í hálfopnum viðtölum 

(e. semi-structured interviews) er spurningalisti notaður og ætlast til að fá 

svör við þeim spurningum sem á listanum er og rannsakandinn hefur 

tækifæri til að spyrja viðmælandann nánar út í svör hans (Robert Wood 

Johnson Foundation, 2008) en viðtölin við kennarana voru hálfopin viðtöl. 

Notaður var viðtalsrammi með 14 spurningum (sjá fylgiskjal 6.7) sem ég 

studdist við í viðtölunum við kennarana og ég áætlaði að hvert viðtal myndi 

taka 30–60 mínútur eða að hver spurning yrði rædd í tvær til fjórar mínútur. 

Eitt viðtal var tekið við hvern kennara. Ég áætlaði viðtölin heldur lengri en 

þau urðu í raun. Stystu viðtölin tóku aðeins um 14 mínútur og lengsta 

viðtalið tók 23 mínútur. Alls tóku viðtölin fimm 83 mínútur og fóru þau fram 

dagana 18.–20. júní. Erfitt er að fullyrða hvers vegna viðtölin tóku styttri 

tíma en áætlað var og eflaust margt sem getur spilað þar inn í. Það er ekki 

ólíklegt að viðmælendur hefðu svarað spurningum nánar ef þeir hefðu 

fengið að vita fyrirfram hvaða spurninga yrði spurt og þeir getað undirbúið 

sig fyrir viðtölin. Einnig hef ég takmarkaða reynslu sem spyrill í rannsóknum. 

Viðtölin fóru öll fram í skólanum fyrir utan eitt sem fór fram á heimili 

þátttakanda. Kennararnir voru valdir þannig að þrír kennarar yngsta stigs 

voru beðnir um að koma í viðtal til mín og hinir tveir kennarnir eru nýhættir 

kennslu á yngsta stigi og með mikla reynslu af því stigi. Viðtölin gengu vel og 

gáfu þær upplýsingar sem ég var að leita eftir, sem og um viðhorf 

kennaranna. Helga Jónsdóttir (2003) bendir á að mikilvægt sé að enda viðtöl 

á að gefa til kynna að ekki sé meira sem rannsakandi vilji spyrja að en gefa 

viðmælanda kost á því að bæta einhverju við. Þetta gerði ég í öllum 

viðtölunum, bæði hjá kennurum og nemendum. Nokkrir kennaranna nýttu 

sér það en afar fáir nemendur. 

3.2.3 Nemendur 

Ég ákvað að ræða við nemendur yngsta stigs í hópviðtölum og tók ég viðtöl 

við 8 ára og 10 ára nemendur og var ætlunin að vera með um það bil fimm 

nemendur í hóp. Eins og hjá kennurunum voru öll viðtölin hljóðrituð. Í 

viðtölunum við nemendurna var leitast við að fá hugmyndir þeirra um 

tilgang heimanáms og skoðanir þeirra á því og hvað þeir væru ánægðir og 

óánægðir með. Eftir fyrsta viðtalið, sem var prufuviðtal, með fimm 

nemendum, sá ég að ég þyrfti að fækka í hópunum því viðtalið varð of langt 

og nemendur farnir að ókyrrast í lokin og mér fannst ég ekki ná nógu góðu 

sambandi við nemendur. Ég ákvað því að hafa 3–4 nemendur í hverjum 

hópi. Öllum nemendum var gefið dulnefni. 

Viðtölin gengu að mínum dómi vel. Helsti galli rýnihópaviðtalanna sem 

ég kom auga á var sá að nemendur hermdu oft eftir svörum annarra. Ég tel 

það líklegt að önnur svör hefðu komið upp á yfirborðið hefðu verið tekin 

einstaklingsviðtöl hjá þeim sem voru ekki mjög sjálfstæðir í svörunum. Svör 

annarra geta þó einnig gefið hugmyndir af svörum þegar ekkert kemur upp í 

hugann, sem getur verið kostur.  

Ég valdi að taka viðtöl við nemendur í 2. og 4. bekk. Mat mitt var að 

nemendur í 1. bekk hefðu of litla reynslu af skólagöngu og heimanámi til að 

hafa frá nægilega miklu að segja. Því ákvað ég að taka viðtöl við nemendur 

2. bekkjar og svo elsta bekkinn á yngsta stiginu, 4. bekkinn. Nemendur 2. 

bekkjar komu nokkuð á óvart en þeim gekk vel að svara spurningunum og 

þó nokkrir gerðu sér vel grein fyrir tilgangi heimanáms. Nemendurnir voru 

valdir í hópana með útdrætti en aldurshópunum ekki blandað saman. Tekin 

voru þrjú viðtöl við 8 ára þátttakendur og fjögur viðtöl við 10 ára 

þátttakendur. Viðtölin við 8 ára þátttakendurna fóru fram 9. og 12. maí, 

2014, og tóku alls um 36 mínútur. Viðtölin við eldri þátttakendurna fóru 

fram 13. og 14. maí og tóku alls um 43 mínútur. Alls tóku viðtölin sjö því 79 

mínútur. 8 ára þátttakendurnir voru 10 talsins og 10 ára þátttakendurnir 

voru 14 talsins. Eins og í viðtölunum við kennarana var stuðst við spurninga-

ramma með 11 spurningum (sjá fylgiskjal 6.8). 

Áður en viðtölin fóru fram sendi ég foreldrum nemenda tölvuskeyti (sjá 

fylgiskjal 6.9) þess eðlis að á næstu dögum myndi ég biðja einhverja 

nemendur um að koma til mín í viðtal og þeim væri frjálst að neita því að 

barn þeirra tæki þátt í viðtali. Nemendunum var einnig gert það ljóst að 

þeim væri frjálst að neita því að koma í viðtal og gætu hætt þátttöku 

hvenær sem er. Flestum nemendum þótti það hins vegar afar spennandi að 

fá að koma til mín, en einn nemandi neitaði þátttöku. Ekkert foreldri hafði 

samband við mig og bað mig að taka ekki sitt barn í viðtal en hins vegar voru 

nokkrir foreldrar sem svöruðu póstinum og sögðu það sjálfsagt mál að 

þeirra barn færi í viðtal. 

Helga Jónsdóttir (2003) útskýrir orðið hópviðtöl þannig að það séu viðtöl 

sem tekin eru samtímis við hóp af fólki og þau geta verið bæði stöðluð og 

óstöðluð. Kostir hópviðtala eru til dæmis þeir að mörg sjónarmið geta 

komið fram og á skömmum tíma fást miklar upplýsingar. Gallarnir eru hins 

vegar þeir að sumir þátttakendur geta haft orðið of lengi og aðrir 

þátttakendur geta orðið óvirkir. Rýnihópar (e. focus group) eru dæmi um 

hópviðtöl en viðtölin við nemendurna voru einmitt rýnihópaviðtöl.  

Samkvæmt Sóleyju S. Bender (2003) eru rýnihópar eigindleg rannsóknar-

aðferð, notuð til að fá betri skilning á reynslu og viðhorfum tiltekins hóps 

fólks gagnvart ákveðnu rannsóknarefni. Markmið rýnihópa er ekki að 

sækjast eftir samþykki hópsins eða sameiginlegu áliti hans og eru ólíkir 

öðrum hópum að því leyti. Tilgangur rýnihópaviðtala er að fá fram mis-

munandi viðhorf og reynslu og er þetta leið til að hlusta á fólk tala saman og 

læra af því. Fyrir rýnihópaviðtöl er búin til beinagrind með spurningum og 

atriðum sem á að ræða. Í viðtölunum er útskýrð fyrir þátttakendum 

nauðsyn þess að taka upp samræðurnar og greina frá því að upptökunum 

verði eytt þegar búið er að vinna úr gögnunum. Mikilvægt er að 

rannsakandinn geri sér grein fyrir þeirri nauðsyn að vera sveigjanlegur því 

umræðan tekur oft aðra stefnu en ráð var gert fyrir í upphafi, þó svo að 

ákveðinn spurningarammi hafi verið settur niður. Einnig getur reynst 

nauðsynlegt að breyta röð spurninganna í ljósi þess hvernig umræðan 

þróast. Þá getur einnig verið nauðsynlegt að bæta við viðbótarspurningum, 

sleppa einhverjum eða breyta. Í rýnihópum byggist rýnin á því að halda sig 

alltaf við meginefni rannsóknar með hliðsjón af rannsóknarspurningum. 

Jóhanna Einarsdóttir (2006) bendir á að kostir hópviðtala þegar börn eru 

þátttakendur séu meðal annars þeir að þegar börn eru fleiri saman séu þau 

öflugri og valdastaða þeirra sterkari gagnvart hinum fullorðna. Einnig er 

þess að vænta að börnin verði afslappaðri þegar þau eru með vinum sínum 

en þegar þau eru ein með fullorðnum. 

Sóley S. Bender (2003) nefnir jafnframt að tilgangur rýnihópaviðtala sé 

að skoða mismunandi reynslu og viðhorf og í hópinn séu valdir einstaklingar 

sem hafa eitthvað sameiginlegt, til dæmis menntun og aldur. Reynsla 

Sóleyjar er að innbyrðis tengsl í hópnum séu mikilvæg en hafi fólk þekkst 

áður er það öruggara um sig og hefur líklega myndað traust sín á milli og 

taka Hoppe, Wells, Morrison, Gillmore og Wilsdon (1995) undir það. 

Sóley (2003) nefnir að kostir rýnihópa séu meðal annars þeir að 

mögulegt er að safna fjölbreyttum gögnum á skjótan hátt frá mörgum 

aðilum. Þetta er einnig ein af fáum aðferðum sem byggir á hópastarfi og 

samskiptum fólks. Í hópaviðtölum geta komið fram upplýsingar sem ekki 

koma fram í einstaklingsviðtölum. Hoppe o.fl. (1995) benda á að 

vísbendingar séu um að rýnihópar hvetji þátttakendur til að svara 

spurningum í meiri smáatriðum heldur en þeir myndu gera í 

einstaklingsviðtölum. Þá nefna þau einnig að þátttakendur séu afslappaðri í 

rýnihópaviðtölum og finni fyrir minni þrýstingi til að svara hverri spurningu 

af því að fleiri eru til þess að svara. 

Samkvæmt Sóleyju S. Bender (2003) eru ókostir rýnihópa til dæmis þeir 

að umræðurnar geta orðið ruglingslegar og gagnagreining geti reynst 

torveld. Ekki er hægt að ræða nema fáar spurningar og því geta stórar 

kannanir veitt mun meiri yfirsýn yfir efnið heldur en rýnihópar. Niðurstöður 

rýnihópa hafa ekki alhæfingargildi og ekki er hægt að yfirfæra 

niðurstöðurnar úr einum hópi yfir á aðra (Hoppe, o.fl., 1995 og Sóley S. 

Bender, 2003) og er aðferðafræðin betri til þess að búa til tilgátur en að 

prófa þær (Hoppe o.fl., 1995).  

Morgan, Gibbs, Maxwell og Britten (2002) benda á það að í rýnihópum 

með börnum sé best að hafa 4–5 þátttakendur í hóp, miðað við 7–8 ára 

börn, og í 40 mínútna viðtali sé nauðsynlegt að taka stutt hlé svo börnin nái 

að halda athygli. Hoppe o.fl. (1995) telja heppilegt að vera með 3–5 

þátttakendur. Þau segja að til þess að skapa umræður verði að vera þrír 

þátttakendur og til þess að tryggja að það séu þrír sem tjá sig mikið þá sé 

best að vera með 4–5 þátttakendur. Þá telja þau best að börn í rýnihópum 

séu öll á sama aldri en til dæmis getur nærvera eldri barna hindrað þátttöku 

yngri barnanna.  

3.3 Úrvinnsla gagna 

Að viðtölunum loknum voru þau skrifuð upp orðrétt. Á meðan á viðtölunum 

stóð skrifaði rannsakandi hjá sér athugasemdir varðandi svör þátttakenda 

og strax eftir viðtölin var skráð niður hvernig viðtölin hefðu gengið, hvort 

eitthvað óvænt hefði komið upp og hvernig þátttakendum leið á meðan á 

viðtali stóð. Samhliða afritun viðtalanna voru athugasemdir og hugleiðingar 

varðandi túlkun og greiningu gagnanna skráðar niður. Einnig var skráð niður 

hvernig viðtölin hefðu gengið og hve langan tíma þau tóku. Að því loknu 

voru viðtölin þemagreind. Við þemagreininguna kom skýrari mynd af því 

sem kom fram hjá þátttakendum, hvað var líkt og hvað var ólíkt í svörum 

þeirra.  

Svör við spurningarkönnuninni voru sett upp í Excel og forritið notað til 

að skoða niðurstöður og eins til að gera þau skífurit sem birt eru í 

niðurstöðukaflanum.  

Gögn rannsóknarinnar áttu meðal annars að varpa ljósi á viðhorf 

þátttakenda til heimanáms og hvað þeir væru helst sáttir við og hvað þeir 

hefðu við það að athuga.  

3.4 Siðferðileg atriði og réttmæti 

Þátttakendur í rannsókninni voru upplýstir um tilgang hennar og hvað 

þátttaka í henni fól í sér. Þátttakendum var gert ljóst að þeir gætu hætt 

þátttöku hvenær sem væri. Ítrekað var við þátttakendur að algjör trúnaður 

ríkti milli þátttakanda og rannsakanda. Yngstu þátttakendurnir veltu því fyrir 

sér hvers vegna ég væri þá að taka upp viðtölin og var það útskýrt fyrir 

þeim, sem og að allir myndu fá dulnefni og ætti því ekki að vera hægt að 

rekja svör til þeirra. Ekki þurfti að afla neinna leyfa varðandi rannsóknina en 

Persónuvernd var tilkynnt um hana og veitti hún samþykki (sjá fylgiskjal 

6.10). 

Allar rannsóknir þurfa að uppfylla siðferðilegar kröfur (Sigurður 

Kristinsson, 2003). Leitast var við að standa vel að öllum þáttum 

rannsóknarinnar með hliðsjón af þessu. Öllum foreldrum nemendanna var 

tilkynnt um rannsóknina og þeir beðnir um leyfi fyrir því að börn þeirra 

kæmu í viðtal en einnig bent á það að kysu þeir að börn þeirra færu ekki í 

viðtal þá ættu þeir að koma því til skila til mín (sjá fylgiskjal 6.9). Öll viðtöl 

voru skráð en hljóðgögnum eytt að lokinni kóðun. 

Í eigindlegum rannsóknum vinnur rannsakandinn náið með 

þátttakendum og hætta er á að skoðanir hans geti haft áhrif á framvindu 

viðtala eða greiningu gagna. Í viðtölunum skrifaði ég hjá mér sérstök 

viðbrögð mín við svörum þátttakanda og hafði þau í huga við greininguna til 

þess að minna mig á það að vera eins hlutlaus og mögulegt væri þrátt fyrir 

að ég aðhyllist heimanám og hafi skoðun á því. Í niðurstöðum eigindlegra 

rannsókna er ekki hægt að alhæfa en hægt er að fá innsýn í reynslu og 

viðhorf þátttakanda. Það getur því verið mismunandi hvernig rannsakendur 

túlka orð þátttakanda og geta skoðanir rannsakandans haft þar eitthvað að 

segja. Einnig getur rannsakandinn dottið í þá gryfju að vera leiðandi í 

spurningum sínum en ég hafði það sérstaklega í huga þegar ég valdi 

spurningarnar að þær væru ekki leiðandi. Ég geri mér þó grein fyrir því að í 

nokkur skipti féll ég í þann pytt að vera leiðandi þegar ég var að spyrja 

nemendur nánar út í svör þeirra. Ég notaði einnig virka hlustun þegar ég 

þurfti að fá nánari útskýringar, bæði hjá nemendunum og kennurunum. 

Helga Jónsdóttir (2003) bendir á að hafa þurfi nokkur atriði í huga er 

varða réttmæti rannsóknar. Rannsakandi verður að gera sér grein fyrir eigin 

reynslu og bakgrunni og þeim hagsmunum sem hann hefur af rannsókninni. 

Þá þarf að gera athafnir og ákvarðanir sem snúa að viðtölunum sem 

gagnsæjastar. Fjölbreytileg, tæmandi og ítarleg gögn eru mikilvæg fyrir 

réttmæti rannsóknarniðurstaðna. Það gerir lesandanum betur kleift að átta 

sig á réttmæti niðurstaðna þegar beinar tilvitnanir eru í rannsóknargögnin. 

Helga (2003) nefnir fleiri atriði sem varða réttmæti. Nefna má tjáningu 

þátttakenda, hversu vel þátttakendur tjái sig og hvernig merking þeirra á 

rannsóknarefninu endurspeglast í tjáningu þeirra. Þar skipar tungumálið 

stóran sess, sem og beiting þess. Tíminn sem þátttakandanum gefst í 

viðtölunum og fjöldi viðtala skiptir máli. Rannsakandinn þarf að vera trúr 

þátttakendunum, nákvæmur og heiðarlegur og fylgja vel þeim aðferða-

fræðilegu forsendum sem hann lagði upp með í rannsókninni (Helga 

Jónsdóttir, 2003).   

4 Niðurstöður 

Í þessum kafla verður gerð grein fyrir niðurstöðum rannsóknarinnar. Fyrst 

verður fjallað um niðurstöður sem varða viðhorf nemenda, þá er kafli um 

viðhorf kennara og að lokum er fjallað um niðurstöður könnunar á 

viðhorfum foreldra. Í lok hvers kafla er stutt samantekt þar sem helstu 

niðurstöður eru dregnar saman. 

4.1 Viðhorf kennara 

Í skólanum er tilhögun heimanáms á yngsta stigi á þá leið að nemendur fá 

heimanám einu sinni í viku og eiga að skila því viku síðar. Kennarnir setja inn 

svokallaða heimavinnuáætlun á Mentor þar sem foreldrar sjá hvað hefur 

verið gert í vikunni og hvað á að læra heima. Skipulagið á heimavinnunni er 

á þá leið að einu sinni í mánuði fá nemendur sögubók heim, tvisvar í mánuði 

fá þeir stærðfræðiverkefni eða -bók og geta þá oft á tíðum ákveðið sjálfir 

hve mikið þeir vinna og einu sinni í mánuði eru önnur verkefni, til dæmis 

lesskilnings- eða málfræðiverkefni. Í 1. bekk eru svokölluð stafahefti send 

heim vikulega með verkefnum tengdum þeim staf sem verið er að vinna 

með þá vikuna. Nemendur 1. bekkjar fá einnig stærðfræðiverkefni heim 

reglulega og eftir áramót fá þeir sögubókina heim einu sinni í mánuði. Allir 

nemendur yngsta stigs eiga að lesa heima að lágmarki fimm sinnum í viku. 

4.1.1 Skilgreining heimanáms og tilgangur þess 

Kennararnir voru beðnir um að skilgreina heimanám og lýsa hugmyndum 

sínum um tilgang þess. Tvö sjónarmið komu fram þegar kennararnir 

skilgreindu orðið. Annars vegar töldu þeir heimanám vera tæki fyrir 

foreldrana til að fylgjast með námi barna sinna og því sem fram færi í 

skólunum og hins vegar skilgreindu þeir það sem æfingu, þjálfun og 

upprifjun námsefnis sem unnið hafði verið með í skólanum. Allir kennararnir 

nefndu þessa þætti, annað hvort báða eða annan. Sjöfn nefndi einnig að 

henni fyndist heimanám vera tækifæri til þess að tengja saman foreldra og 

barn og að verið væri að gera eitthvað annað með barninu en vanalega. 

Hún minntist á það nokkrum sinnum í viðtalinu að heimanámið væri 

tækifæri fyrir foreldri til að gera eitthvað annað með barninu en það væri 

vant að gera og tækifæri til að setjast niður og spjalla. Þá sköpuðust 

umræður um heimanámið og að nemendurnir gætu verið að koma með 

eitthvað í skólann sem foreldrar þeirra hefðu verið að tala um við þau. Birna 

minntist á það að tilgangurinn væri jafnframt að nemendur fengju „sérstaka 

einstaklingsþjónustu“ heima. Þóra sagði varðandi tilganginn að í 

heimanáminu kæmi oft í ljós hvort nemandi væri búinn að ná ákveðinni 

færni. 

4.1.2 Skoðun kennaranna á heimanámi 

Kennararnir voru allir hlynntir því að láta nemendur sína hafa heimanám að 

einhverju leyti. Tveir kennarar nefndu að heimanámi ætti að vera stillt í hóf 

og að það ætti alls ekki að vera íþyngjandi fyrir nemendur. Sjöfn leggur 

heimanámið þannig fram að það er til staðar fyrir nemendur og foreldra að 

nýta sér. Hún sagði: 

[...] ég reyni að hafa þetta svolítið þeirra val. Hugsunin er að þú 

ert ekki að gera þetta fyrir mig en þetta er þarna til staðar fyrir 

þig til að nýta þetta en ekki að ég haldi svo einhvern lista og 

merki við, mér finnst það ekki vera markmiðið með mínu 

heimanámi [...] heldur þarna er þetta til staðar, þú færð þetta 

með þér heim til þess að geta æft þig betur eða orðið betri. 

Hún nefndi jafnframt að fólk gerði sér grein fyrir því að enginn yrði góður 

lesari nema með því að lesa. Svana var sammála því að heimanámið þjálfi 

nemendur og hún sagði meðal annars: 

Ég er eiginlega komin á þá skoðun að bæði ritun og lestur er 

eitthvað sem krefst rosalega mikillar þjálfunar og þú verður 

ekki góður í hvoru tveggja nema þú þjálfir þig í því. Við höfum 

bara ekki nægan tíma í skólanum til að þjálfa þau í þessu 

eingöngu og verðum að fá heimilin með í því.  

Jóna var hlynnt því áður fyrr að láta nemendur sína hafa heimanám en er 

komin á þá skoðun núna að það skipti ekki eins miklu máli, fyrir utan 

lesturinn, því hún telur að heimanám skili engum árangri. Hún benti á að 

séu niðurstöður samræmdra prófa í 4. bekk skoðaðar komi í ljós að ritunin 

komi alltaf verst út hjá nemendum skólans en ritun hafi verið æfð mjög 

mikið og sögubók send heim í heimanámi, oft og reglulega. Ef: 

 [...] heimanámið væri að skila svona miklu með sögubókunum 

og svona, ættu þau þá ekki að vera komin með það á hreint [...] 

hvernig ætti að gera sögu? Þannig ég er svona aðeins að hallast 

að því að þetta skipti ekki eins miklu máli eins og hefur verið 

haldið. 

4.1.3 Samskipti kennaranna við foreldrana og stuðningur foreldra 
við heimanám 

Varðandi samskipti við foreldrana töluðu allir kennararnir um að þau væru 

yfir höfuð góð. Sjöfn talaði um það að hún upplifði ekki neikvæðni gagnvart 

heimanámi í sínum foreldrahópi en fyndist þó aðrir kennarar tala svolítið 

um það og hún kannast við neikvæðni gagnvart heimanámi frá fyrri tíð. 

Birna nefndi að Mentor væri notaður til að koma upplýsingum til foreldra 

varðandi heimanámið og að þeir væru lítið sem ekkert að hafa samband við 

sig vegna þess. Þóra var ánægð með samskipti sín við foreldra en á 

foreldrafundi síðastliðið haust spurði hún þá hvernig þeir vildu haga 

heimanáminu og allir þeir sem mættu á fundinn vildu hafa heimanám. 

Kennararnir ákveða allir heimanámið einir, það er ekki gert í samstarfi við 

foreldra. Birna nefndi að foreldrar væru lítið sem ekkert að hafa samband 

vegna heimanámsins. 

Kennararnir töluðu um að stuðningur foreldra við heimanám nemenda 

væri mjög misjafn, alveg frá því að vera mjög mikill og yfir í þau einstöku 

tilvik þar sem nemendi fengi enga aðstoð. Nemanda sem fær ekki aðstoð 

heima með námið stendur til boða að koma í heimanámsaðstoð í skólanum 

tvisvar sinnum í viku og fá aðstoð kennara. Almennt séð voru kennararnir 

sammála um að flestir foreldrar sinni heimanáminu vel og sagði Svana að 

fólk tæki „frekar jákvætt í þetta, veit að þetta er eitthvað sem að krakkarnir 

þurfa að gera og ber að gera.“ Hún nefndi einnig að hún teldi sig sjá það á 

heimanáminu ef nemandi hefði ekki fengið nægjanlega aðstoð með það því 

þá væri nemandinn að gera aftur og aftur sömu villurnar en Jóna taldi sig 

hins vegar ekki geta greint hvaða nemandi fengi aðstoð og hver ekki. Sjöfn 

sagði meðal annars um stuðning foreldra: „Mér finnst ég upplifa, jafnvel þó 

það séu neikvæðar raddir, þá gerir... fólk lætur sig hafa það. Fólk gerir þetta 

og sérstaklega held ég varðandi lesturinn.“  

4.1.4 Umfang heimanáms 

Heyra mátti á kennurunum að þeim þætti heimanámið langt frá því að vera 

mikið. Þeir voru beðnir um að nefna hve mikinn tíma á dag þeir teldu vera 

nægilegan fyrir nemendur til að sinna heimanáminu. Tveir kennarar sögðu 

hálftíma á dag vera hæfilegan tíma og hinir þrír töluðu um að nemendur 

væru 10–20 mínútur á dag að ljúka heimanáminu sem þeim væri sett fyrir. 

Heimalesturinn væri meðtalinn í þeim mínútufjölda. Jóna sagði um tímann 

og heimanámið: 

[...] það er náttúrulega bara lesturinn, það er mjög mikilvægt 

að þau lesi á hverjum degi. Þannig það er náttúrulega ekkert 

mikið heimanám. Þau fá þetta einu sinni í viku og þau geta 

klárað þetta léttilega á hálftíma á einum degi [...]. Þetta er 

ótrúlega lítið. Þess vegna held ég að þetta sé ekki að skila því 

sem það eigi að skila.  

Þóra benti á að miðað við heimanám barna vinkvenna sinna og systur, sem 

væru á sama aldri og hennar barn, sé heimanámið mjög lítið í skólanum. 

Hún taldi að heimanám systurbarns síns væri um það bil þrisvar sinnum 

meira. Tveir kennarar nefndu að þeir hefðu heimanámið svolítið vítt og það 

væri oft á tíðum val um hversu mikið væri gert. Kennararnir settu til dæmis 

fyrir að nemendur ættu að ljúka ákveðnum blaðsíðum í stærðfræði-

bókunum en nemendur mættu vinna meira ef þeir vildu. Þóra nefndi að 

foreldrum fyndist mjög gott að það væri val og einnig bauð hún upp á meira 

heimanám fyrir þá sem vildu og það væru alltaf einhverjir sem notfærðu sér 

þann möguleika, á meðan öðrum þætti það heimanám nóg sem sett væri 

fyrir. 

4.1.5 Kostir og örðugleikar heimanáms 

Þegar talið barst að kostum heimanáms nefndu kennararnir endurtekningu 

námsefnis og aðstoð foreldra við heimanámið. Birna taldi það líka kost „að 

geta sett eitthvað inn í heimanámið sem manni finnst að ekki allir séu búnir 

að ná.“ Þrír kennaranna nefndu einnig að kostirnir væru að heimanámið 

tengi saman heimilið og skólann og foreldrarnir séu inni í því sem 

nemendurnir eru að gera í skólanum. Svana sagði að heimanámið gæfi 

foreldrunum innsýn í skólastarfið. Varðandi örðugleika í tengslum við 

heimanám var einstaklingsmiðun henni efst í huga. Hún sagði: 

Mér finnst maður bara þurfa að passa að senda heim 

heimanám eftir getu, að vera ekki að senda heim of erfitt fyrir 

krakka sem geta minna. [...] það skiptir rosa miklu að setja ekki 

of erfitt fyrir þessa krakka sem eiga erfiðara með þetta [...] 

Varðandi galla eða örðugleika heimanáms benti Þóra á það að foreldrum 

þætti vinnudagur nemenda langur, í dag væru breyttir tímar og foreldrar að 

vinna mun lengur en áður og nemendur margir hverjir í gæslu þar til 

seinnipart dags. Þess vegna væri mikilvægt að kennarar stilltu heimanáminu 

í hóf. Svana nefndi svipaða hluti:  

[...] ég tel að með foreldra oft nú til dags að þau áætli sér 

kannski of lítinn tíma fyrir krakkana sína til þess að læra og gefi 

sér ekki nógan tíma til þess að sinna þeim, sko. Það er svona 

mín tilfinning [...] 

Sjöfn tók í svipaðan streng og Svana og Þóra og sagði örðugleika 

heimanámsins vera helst tíminn. Þá nefndi hún að henni fyndist foreldrar 

stundum hræddir við að aðstoða börnin við heimanámið, þeir hafi lært 

eitthvað á annan hátt en börnunum væri kennt í skólanum. Það truflaði 

hana hins vegar alls ekki, því hægt væri að nálgast viðfangsefni á svo marga 

vegu. Þó svo að nemandi læri eitthvað á annan hátt en kennt er í skólanum 

er tilganginum náð. Sjöfn nefndi í þessu samhengi að mikilvægt væri að 

kennarar sendu ekki heim námsefni sem ekki væri búið að fara yfir í 

skólanum fyrst.  

Jóna nefndi að það gæti verið vandi að foreldrar hafi ekki þekkingu á 

námsefninu. Þóra nefndi einnig þennan vanda. Hún hafði til dæmis fengið 

tölvuskeyti frá foreldrum um að þeir skildu ekki almennilega hvað ætti að 

gera í heimanáminu. Við þær aðstæður reynir hún að útskýra námsefnið 

fyrir foreldrunum eða býðst til að aðstoða barnið frekar í skólanum. Jóna 

hafði einnig þetta að segja um örðugleikana: 

Mér finnst ekki miklir gallar á heimanámi eða vandamál eða 

hvað sem er, en ég er bara að hugsa, er þetta að skila 

einhverju? Ef þetta er ekki að skila neinu, til hvers erum við þá 

að þessu? En ef þetta er að skila einhverju, ef það er hægt að 

mæla það, þá finnst mér þetta ekki spurning, ef þetta er að 

hjálpa þeim í náminu.  

4.1.6 Bætir heimanám námsárangur? 

Varðandi það hvort að heimanám bætti námsárangur nemenda svöruðu 

kennararnir fimm á fjölbreytta vegu. Svana sagði að lestrargeta nemenda 

batnaði tvímælalaust með þjálfun heima og sagði því til stuðnings að hún 

hefði séð það sjálf að nemendur sem læsu reglulega heima tækju meiri 

framförum í lestri en þeir sem læsu minna. Hún setti spurningamerki við 

stærðfræðina, nema þegar nemendur fengju heim upprifjunarverkefni til að 

þjálfa það sem hefði verið gert í skólanum áður. Þóra sagðist halda að 

námsárangur ykist með heimanámi. Orðum sínum til stuðnings nefndi hún 

að í vor sendi hún nemendur heim með upprifjunarblað fyrir vorprófið og 

þeim nemendum gekk betur í prófinu sem unnu blaðið, en þeim sem gerðu 

það ekki. Hún sagði jafnframt: 

[...] þú situr við nýjar aðstæður og reynir að gera þetta sjálfur. 

Já, ég held að það skili sér, ef því er sinnt. Tilgangslaust fyrir þá 

sem hafa neikvætt viðhorf. 

Sjöfn sagðist halda að heimanám bætti námsárangur nemenda, sérstaklega 

ef heimanámið væri einstaklingsmiðað. Hún hafði þetta að segja: 

Já, ég held það. [...] ég hallast svona frekar að því að það geri 

það frekar ef við horfum á hvern einstakling, að þá geti það 

gert það. Þá ertu að einbeita þér að einhverju við þitt hæfi. 

Þannig að ég held að þegar allir eru með sama heimanámið... 

ég er ekki endilega viss um að það bæti alltaf námsárangur.  

Sjöfn nefndi jafnframt að með því að einstaklingsmiða heimanámið væri 

auðveldara að fá foreldrana með sér í lið því þá gerðu þeir sér betur grein 

fyrir því að þeirra barn þyrfti á þessu tiltekna verkefni að halda og væru 

meðvitaðari um að barnið þyrfti meiri æfingu. Birna sagði að námsárangur 

ykist kannski ekki mikið með heimanámi en henni fyndist mikilvægast að 

foreldrarnir væru upplýstir um hvað nemendurnir aðhöfðust í skólanum: 

[...] mér finnst þetta kannski mest það að foreldrarnir fái að 

taka þátt. Mér finnst það lang mikilvægast, að foreldrarnir fái 

að vera inni í því hvað þau eru að gera í skólanum og hvar þau 

eru stödd, ekki bara í lestri [...]. Ég er ekkert viss um að þetta 

breyti eitthvað mikið getunni þeirra [...] 

Jóna taldi heimanám ekki bæta námsárangur, miðað við það sem hún hefði 

séð og vísaði þar í niðurstöður samræmdra prófa. Fyrr í viðtalinu hafði þó 

komið fram að hún teldi að heimalestur skipti máli en ekki annað 

heimanám.  

4.1.7 Hverju mætti breyta í sambandi við heimanám? 

Sögugerð og sögubókin var ofarlega í huga fjögurra kennara þegar ég spurði 

þá út í það hvort þeir vildu sjá einhverja breytingu á tilhögun heimanámsins 

á yngsta stiginu. Fyrir ekki löngu síðan var sögugerð hluti af heimanámi aðra 

hverja viku. Því var breytt og er hún nú send heim einu sinni í mánuði. Birnu 

fannst þetta breyting til batnaðar, of mikið væri að hafa sögugerðina aðra 

hverja viku. Hún heyrði það einnig á foreldrum að þeim þætti það of þétt. 

Svana taldi það minni kvöð fyrir foreldrana ef sögugerð væri aðeins einu 

sinni í mánuði. Hún myndi þó vilja sjá markvissari kennslu í sögugerð í 

skólanum. Aftur á móti þýddi það ekki að taka ætti sögugerð alfarið út úr 

heimanáminu. Alla jafna væru það mörg börn í hverjum bekk að það væri 

óvinnandi vegur fyrir kennara að eiga að hjálpa hverju og einu þeirra. Jóna 

var hins vegar á þeirri skoðun að sögugerðin ætti alfarið að fara fram í 

skólanum en að nemendur fengju fleiri lesskilningsverkefni heim. Þóra 

kvaðst vera mjög ánægð með breytinguna á sögugerðinni. Hún nefndi 

einnig að hún og annar kennari höfðu fyrir einhverju síðan barist fyrir því að 

heimanámið í 1. bekk væri minnkað en hún sagði að sem foreldri nemanda í 

1. bekk hefði heimanámið verið að sliga hann og foreldrana vegna magn 

þess. Meðal annars hafi verið stafahefti sem sent var heim í hverri viku, sem 

var mjög krefjandi. Birna nefndi einnig að gæta þyrfti þess að hafa ekki of 

mikið heimanám í 1. bekk og minntist í því samhengi einnig á fyrrnefnt 

stafahefti. Svana og Jóna veltu stærðfræðinni fyrir sér, hvort það skilaði 

einhverju að senda hana heim, en tóku báðar fram að það ætti þá bara að 

vera upprifjun og endurtekning. 

4.1.8 Viðhorf foreldra og nemenda til heimanáms að mati 
kennaranna 

Þrír kennaranna töluðu um að þeim fyndist foreldrar hafa frekar jákvætt 

viðhorf til heimanáms og Þóra benti á að ef heimanámið væri í hófi væru 

foreldrarnir jákvæðari og sagðist fá að heyra það ef of mikið heimanám væri 

sett fyrir. Sjöfn hafði þetta að segja um viðhorf foreldra: 

Mér finnst ég ekki upplifa, í mínu umhverfi, neikvæðni gagnvart 

heimanámi. [...] ég er ekki að segja að maður heyri það ekki en 

svona heilt á litið finnst mér einhvern veginn ... fólk skilur 

alveg, held ég, af hverju þetta er, en kannski eru það bara 

þessar fáu raddir sem við hlustum alltof mikið ... eða við gerum 

alltof mikið þannig þær verða alltof heyranlegar. 

Aftur á móti talaði Jóna um að henni fyndist fleiri foreldrar orðnir neikvæðir 

og kenndi streitu í þjóðfélaginu um:  

Mér finnst það mjög misjafnt en mér finnst fleiri orðnir 

neikvæðir fyrir því núna. Ég held að það spili líka inn í að það er 

svo mikil streita í þjóðfélaginu, það er alltof mikið álag á 

foreldrum, þeir eru að vinna of mikið, hafa of lítinn tíma fyrir 

börnin. Ég held að þetta væri ekki svona ef þetta væri 

fjölskylduvænt samfélag, þá held ég að það væri ekki eins mikið 

álag og þar af leiðandi hefðu þau meiri tíma til að sinna 

börnunum.  

Varðandi viðhorf nemendanna sögðust kennararnir ýmist upplifa neikvæðni 

og jákvæðni gagnvart heimanámi. Tveir kennaranna sögðust telja að þeirra 

viðhorf endurspeglaði það sem þeir heyrðu eða upplifðu heima fyrir. Sjöfn 

sagði þetta:  

[...] ég myndi segja að ég upplifi frekar neikvæðni hjá þeim en 

þau endurspegla náttúrulega svolítið sem þau upplifa heima, 

foreldrarnir segja það kannski síður upphátt. Þetta eru 

greinilega ekki svona „quality time,“ það er greinilega ekkert 

svoleiðis sem hvorki foreldrarnir né börnin upplifa heima.  

Hún nefndi einnig að nemendur töluðu um að þeim þætti það óréttlátt að 

þurfa að gera heimanám eftir að vinnudegi þeirra lyki. Hún sagðist upplifa 

það örlítið að nemendur telji sig vera að gera heimaverkefnin fyrir hana. Í 

heimanámsaðstoðinni upplifði hún ekki gleði nemenda þegar þeir mættu en 

svo væru þeir oftast bara kátir og sérstaklega þegar þeir væru búnir með 

verkefnin. Hún velti því fyrir sér hvort nemendur væru búnir að ákveða að 

heimanám ætti að vera leiðinlegt og því mætti undrast að þeir vildu samt 

vinna það. 

Þóra sagði að viðhorfið væri bæði jákvætt og neikvætt og útskýrði það 

betur með þessum orðum: „Sumir eru rosalega glaðir og vildu helst gera 

meira á meðan öðrum finnst þetta íþyngjandi og það endurspeglar að hluta 

viðhorf foreldra.“ Birna nefndi einnig þátt foreldranna í þessu samhengi: 

[...] ég man alveg eftir einum í bekknum sem skilaði aldrei 

sögubókinni. [...] og þetta var ekkert hann [...] eins og hann 

ætlaði alltaf að gera þetta en svo fékk hann enga hvatningu 

heima [...] það er svolítið mikilvægt að þau [foreldrarnir innsk. 

höfundar] séu með í þessu og svona fylgist með 

heimavinnuáætluninni [...] 

Jóna talaði um að henni þótti viðhorf nemenda jákvætt og sagði þetta:  

Mér finnst þau ekki kvarta, sko, krakkarnir. Alls ekki, sko. Bara 

gera það sem þeim er sagt og mörg, þegar þau fá heimanámið, 

bara búin að skila því daginn eftir [...]. Sumir myndu vilja fá 

meira heimanám, sem finnst þetta mjög skemmtilegt. 

Svana var með svipaða skoðun og Jóna og sagði: 

Þau eru yfirleitt frekar jákvæð, eða allavega hafa þau ekki gefið 

neitt annað upp. [...] stundum heyrir maður „ohhh, sögugerð“ 

eða eitthvað svona en ég held yfir höfuð eru þau jákvæð. Þau 

vita að þetta er eitthvað sem þau þurfa að gera.  

4.1.9 Nauðsyn heimanáms 

Viðtölunum fimm lauk á spurningu um hvort kennararnir teldu að 

heimanám væri nauðsynlegt. Allir töldu þeir að það skipti máli að einhverju 

leyti, sérstaklega hvað varðar lestrarkennslu og –þjálfun. Svana taldi 

heimanám vera nauðsynlegt hvað varðaði lestarþjálfun, sérstaklega á 

yngsta stiginu því hún byggði undir allt annað nám. Nemandi væri líklegur til 

að lenda í erfiðleikum síðar í námi, væri hann ekki búinn að ná tökum á 

lestri í lok yngsta stigs, þegar fleiri lesgreinar byrja að bætast við. Svana 

benti á að í samanburði við önnur lönd værum við mjög slök á kröfum 

varðandi heimanám, það væri ekki nærri jafn mikið og mörgum öðrum 

löndum. Hún sagði að í mörgum nágrannalöndum væri heimanám einn og 

hálfur til tveir tímar á dag:  

[...] mér finnst þetta svolítið, stundum, skrítin umræða hérna á 

Íslandi með að það eigi bara að sleppa öllu heimanámi og ég tel 

það vera svolítið út af tímaleysi okkar fullorðnu gagnvart 

krökkunum, að við erum svo upptekin í okkar áhugamálum og 

hérna, já, eða vinnunni. Það er ofsalega erfiður rammi gerður 

fyrir foreldra hér á Íslandi miðað við annars staðar. 

Vinnudagurinn er svo rosalega langur hjá sumum og margir 

sem þurfa að vinna fram eftir til að geta náð endum saman. En 

við eigum þessi börn og við þurfum að sinna þeim.  

Jóna, Þóra og Birna nefndu allar að lesturinn væri mikilvægt heimanám. 

Jóna sagði:  

Mér finnst lestur og lesskilningur vera algjörlega nauðsynlegur, 

ekki spurning. En ég er að spá í, erum við bara að láta þau hafa 

hitt af því það hefur alltaf verið gert [...] 

Þóra var stuttorð og hnitmiðuð í lokasvari sínu og sagði: „lestur er 

nauðsynlegur. Alveg klárt mál að heimalesturinn er nauðsynlegur, hitt má 

deila um.“ Birna nefndi þrjár ástæður fyrir því að hafa heimanám og svar 

hennar við spurningunni um hvort heimanám sé nauðsynlegt var: 

Það er ekkert lífsnauðsynlegt. Það hefur alveg komið fram í 

öðrum skólum sem eru hætt með þetta og eru bara með 

lesturinn, það er ekkert hræðilegt að hætta með þetta en mér 

finnst það samt alveg jákvætt að hafa þetta, bara upp á þessi 

samskipti og leyfa foreldrunum að fylgjast með, en það eru 

kannski ekkert allir sammála því, það er misjafnt hvað fólki 

finnst um þetta. Mér finnst líka bara ofboðslega mikilvægt að 

hafa þetta ekki of mikið, það er númer eitt, tvö og þrjú.  

Sjöfn talaði um endurtekningu námsefnis, einstaklingsmiðun og tengingu 

foreldra við skólann: 

Ég held það sé nauðsynlegt. Tenging mín við skólann, hvað er 

barnið mitt að gera. Það er þarna í skólanum allan daginn og 

mér finnst þetta vera svona. Ég er ekki þarna að sjá hvað það er 

að gera. Þannig að, já, ég held það. Og sem kennari, sumt lærist 

bara ekki nema þú endurtakir það svolítið en ég held að við 

ættum að vera meira einstaklingsmiðuð.  

Lokaorð Svönu eru umhugsunarverð:  

Hvernig á kennari með x marga nemendur að komast yfir að 

láta, til dæmis, alla lesa á hverjum degi? Ef því er ekki sinnt 

heima fyrir, hver á þá að gera það? 

4.1.10 Samantekt 

Allir kennararnir voru hlynntir heimanámi að einhverju leyti. Tveir 

kennaranna sögðu að heimanámi ætti að stilla í hóf og einn benti á að 

heimanámið væri tækifæri fyrir nemendur og foreldra að nýta sér ef vilji 

væri fyrir hendi. Einn kennarinn var efins um að heimanám, annað en 

heimalestur, skili árangri. 

Kennararnir voru samstíga þegar þeir skilgreindu orðið heimanám. Tvö 

helstu sjónarmiðin voru annars vegar að heimanám væri tæki fyrir foreldra 

til að fylgjast með námsframvindu barna þeirra og hins vegar að það væri til 

upprifjunar og þjálfunar á námsefni.  

Kennararnir sögðu að samskipti við foreldra væru alla jafna góð en 

foreldrar virðast ekki vera í miklu sambandi við kennarana vegna 

heimanámsins. Kennararnir skipuleggja heimanámið sjálfir, en ekki í 

samstarfi við foreldrana, og reyna að hafa val um magn heimanámsins, til 

dæmis í stærðfræði. Almennt séð voru kennararnir sammála um að flestir 

nemendur fengju þá aðstoð heima fyrir sem þeir þyrftu. 

Kennurunum þykir heimanám nemenda ekki vera mikið og töldu þrír 

kennaranna að nemendur þyrftu um 10–20 mínútur til að sinna heimanámi 

á dag. Hinir kennararnir tveir töldu hálftíma vera hæfilega langan tíma til 

heimanáms, fyrir börn á yngsta stigi. 

Varðandi kosti heimanámsins nefndu kennararnir endurtekningu 

námsefnis, aðstoð foreldra og tengsl heimilis og skóla. Örðugleikana töldu 

kennararnir til dæmis vera að margir nemendur kæmu seint heim á daginn 

og því væri mikilvægt að stilla heimanámi í hóf. Einnig var minnst á tímaleysi 

foreldra og að það kæmi fyrir að þeir skildu ekki það sem börn þeirra ættu 

að gera og gætu því ekki aðstoðað þau. Einn kennarinn taldi örðugleika við 

heimanám ekki vera svo mikla, en velti því fyrir sér hvort það væri 

raunverulega að skila einhverju. 

Kennararnir voru spurðir að því hvort þeir teldu að heimanám bætti 

námsárangur nemenda. Einn kennarinn svaraði játandi, annar sagði að 

lesturinn batnaði með lestrarþjálfun og jafnvel stærðfræðin ef heimanámið 

væri upprifjun á því sem hefði verið farið í í skólanum. Þriðji kennarinn 

sagðist halda að heimanámið bætti námsárangurinn ef það væri 

einstaklingsmiðað. Fjórði kennarinn sagði að námsárangurinn ykist kannski 

ekki mikið en taldi mikilvægt að foreldrar væru inni í því sem væri verið að 

gera í skólanum. Fimmti kennarinn taldi námsárangurinn ekki batna, fyrir 

utan lesturinn. 

Kennurunum fannst viðhorf foreldranna til heimanáms frekar jákvætt en 

einum fannst þó viðhorfið fara versnandi og taldi það meðal annars vera 

vegna streitu í þjóðfélaginu. Viðhorf nemenda til heimanámsins þótti 

kennurunum vera bæði jákvætt og neikvætt og nefndu að neikvæða 

viðhorfið endurspeglaði oft viðhorf foreldranna og það sem nemendur 

heyrðu heima. 

Allir kennararnir töldu að heimanám væri nauðsynlegt að einhverju leyti, 

í það minnsta varðandi lestrarkennslu og –þjálfun.  

4.2 Viðhorf nemenda 

4.2.1 Heimanám 

Í upphafi viðtalanna var byrjað á því að biðja nemendur um að segja hvað 

kæmi fyrst upp í hugann þegar þeir heyrðu orðið heimanám. Svör nemenda 

voru oftast á þá leið að þeir teldu heimanámið skemmtilegt eða leiðinlegt. 

Einnig tengdu þeir gjarnan ákveðnar bækur eða námsgreinar við heimanám. 

Tveir nemendur skilgreindu orðið heimanám og sagði annar að það væri 

nám sem maður lærir heima og hinn sagði að það væri þegar maður lærði 

heima. Langalgengast var að nemendur nefndu sögugerð þegar þeir 

hugsuðu um heimanám og einhverjir nefndu stærðfræðibókina Sprota. 

Í einu viðtalinu kom það berlega í ljós hversu gaman Svölu, 8 ára, þykir 

að vinna heimanám en hún sagði meðal annars í upphafi viðtalsins: 

Mér dettur smá í hug. [...] þegar mamma mín kallar á mig og 

segir: „Nú ætlarðu að koma að læra,“ þá finnst mér... mér 

finnst rosalega gaman að læra, þá fer ég bara til hennar og 

byrja að læra.  

Stuttu seinna bætti hún við: 

Mér finnst líka gaman, þegar ég heyri heimanám, [...] því mér 

finnst svo gaman að lesa og skrifa, og svo þegar ég kem í 

skólann næsta dag þá sé ég fullt af heimanámsmöppum og þá 

finnst mér svo gaman að sjá hvort allir séu fljótir og duglegir að 

gera þetta.  

4.2.2 Skoðun nemenda á heimanámi og gengi þeirra við 
heimanámið 

Næsta spurning snéri að því hvað nemendum þætti um heimanám. Svala 

hafði þetta að segja: 

[...] sko, þegar ég hugsa um heimanám og er heima þá er ég 

rosalega spennt yfir það að gera einhver verkefni og sjá hvað 

kemur í möppunni, ef ég er veik næsta daginn og bróðir minn 

kemur með möppuna fyrir mig, þá finnst mér það spennandi og 

skemmtilegt.  

Svala var ekki ein um að þykja heimanámið skemmtilegt en meirihluta 

nemenda þótti skemmtilegt að læra heima. Þó kom fram hjá nokkrum að 

stærðfræðibókin Sproti væri leiðinleg og örfáir töluðu um að sögugerð væri 

leiðinleg. Einn nemandinn sem talaði um að Sproti væri leiðinleg bók, sagði 

að hún væri of mikið notuð og hann vildi sjá aðrar bækur til heimanáms. 

Aðspurður sagði hann að honum þætti þó gaman í stærðfræði. Þegar Jara, 

10 ára, var spurð hvað henni fyndist um heimanám svaraði hún hikandi að 

það væri stundum skemmtilegt og stundum leiðinlegt. Aðspurð gat Jara þó 

ekki skilgreint nánar hvað væri leiðinlegt í sambandi við heimanámið. Ólöf, 

10 ára, talaði líka um að sér fyndist heimanám leiðinlegt og sagði ástæðuna 

vera þá að það væri leiðinlegt þegar foreldrar hennar píndu hana til þess að 

læra. Svala talaði aftur á móti um að stundum þætti henni erfitt að bíða 

eftir að geta unnið heimanámið, til dæmis ef hún væri að leika sér við vini 

sína, meira að segja þótt hún væri búin að bíða lengi eftir því að fá að fara í 

heimsókn til þeirra. 

Því næst var rætt hvernig nemendum gengi að vinna heimanámið. 

Langflestir sögðu að þeim gengi vel að vinna heimanámið. Nokkrir töluðu 

um að stundum gengi vel og stundum illa, en enginn sagði að sér gengi alltaf 

illa að læra heima. Einn sagði að stundum gengi illa þegar foreldrar hans 

væru ekki á staðnum til aðstoðar. Guðmundur, 10 ára, talaði um að oft 

gengi vel og „stundum alveg hörmulega.“ Þegar ég spurði Guðmund nánar 

út í þetta kom í ljós að honum fyndist honum ganga hörmulega þegar hann 

væri eitthvað reiður út í heimanámið, væri ef til vill búinn að vera lengi að 

vinna það og væri eitthvað pirraður út í það. 

Í viðtölunum sögðust flestir nemendur að þeir ynnu heimanámið allt á 

sama tíma en örlítið færri sögðust skipta því niður. Einn nemandi, Smári, 10 

ára, sá sér leik á borði með því að vinna heimanámið síðasta daginn fyrir 

skiladag og sagði: „Ég læri oftast daginn áður en það á að skila. [...] Það er 

skemmtilegast, þá fæ ég að vaka lengur.“ 

Langflestir nemendur töldu magn heimanáms vera passlegt. Tveir töldu 

það of mikið og fimm töldu það of lítið. Nokkrum nemendum fannst magn 

heimanámsins misjafnt, stundum væri það of mikið og stundum of lítið. Í 

upphafi eins viðtalsins sagði Heiða að henni dytti í hug orðið „leiðindi“ 

þegar hún heyrði orðið „heimanám“ en þegar ég spurði stuttu síðar um álit 

á því magni heimanáms sem nemendur fengju, sagði Heiða það passlegt. 

Þegar ég spurði nánar út í það, hvort enginn myndi vilja meira eða minna 

heimanám, sagði hún hátt og snjallt „jú!“  

 Einn nemandi vildi hafa val í heimanáminu, til dæmis að hann fengi að 

ráða í hvaða bók hann ynni heima. Í einu viðtalinu við 10 ára nemendur kom 

Ólöf með eftirfarandi hugmynd þegar Davíð bekkjarfélagi hennar sagðist 

ekki vilja hafa neitt heimanám, að fá sérstaka bók sem nemendur myndu 

einungis vinna í heima. Út frá þessu spunnust miklar umræður milli Ólafar 

og Gerðar um þessa heimanámsbók. Þær vildu hafa þessa bók heima en 

kennarinn átti að gefa fyrirmæli um hvaða blaðsíður ætti að vinna heima 

hverju sinni. Ég spurði þær hvort þeim fyndist slæmt að þurfa að skila 

heimanáminu og játtu þær því. Það var fyrst og fremst vegna þess að þær 

ættu til að gleyma að skila heimanáminu. Ég spurði þá hvort að þær myndu 

ekki bara gleyma að vinna í þessari bók en þær harðneituðu því og sagði 

Ólöf að kennarinn þyrfti bara að minna á það í skólanum. Þegar bókin væri 

fullunnin yrði henni skilað til kennarans. 

4.2.3 Heimanámsaðstoð 

Nemendur voru næst spurðir hvort þeir nytu aðstoðar við heimanámið. 

Flestir töluðu um að móðir þeirra aðstoðaði mest ef þörf var á. Þrír 

nemendur nefndu að bæði móðir og faðir aðstoðuðu en aðeins einn nefndi 

að faðir sinn hjálpaði sér mest. Tveir nemendur sögðu að feður þeirra 

hjálpaðu til með erfiða stærðfræði en mæður þeirra með hitt heimanámið. 

Einn nemandi sagði að faðir sinn hjálpaði sér með stærðfræði og móðir með 

sögugerð. Í einu viðtalinu kom fram að nemendur væru nokkuð sjálfstæðir 

með heimanámið. Svala sagði: „Ég aðstoða mig bara stundum mest sjálf og 

stundum gerir mamma mín það og stundum gerir systir mín það og 

stundum gerir enginn það, þá er ég bara alein heima.“ Í kjölfarið sagðist 

Tómas, 8 ára, ekki þurfa á neinni hjálp að halda og Þórný, 8 ára, sagðist 

hjálpa sér sjálf. Svala spurði Þórnýju þá hvað hún gerði ef það væri „eitthvað 

próf sem hún skildi ekki“ og þá sagðist Þórný leita til mömmu sinnar.  

4.2.4 Breytingar í sambandi við heimanámið 

Þegar ég spurði nemendur hverju þeir myndu vilja breyta í sambandi við 

heimanámið komu fram nokkrar hugmyndir. Flestar voru á þá leið að sleppa 

einhverri námsgreininni eða hafa aðeins einhverja ákveðna námsgrein, til 

dæmis að sleppa þeirri námsgrein sem þeim þótti leiðinlegust, það er svörin 

voru flest í samræmi við áhugasvið hvers og eins. Sem fyrr voru sögugerðin 

og stærðfræði ofarlega í hugum nemenda, sögugerðin þó oftar en 

stærðfræðin. Flest svaranna voru á þá leið að sleppa sögugerðinni alveg en 

þó vildi einn nemandi alltaf hafa sögugerð, annar vildi hafa sögugerð oftar 

og hafa sögurnar lengri og tveir vildu fá að ráða efni sagnanna í hvert 

einasta skipti. Nemendur höfðu einnig ýmsar hugmyndir um stærðfræði í 

heimanámi. Einn nemandi vildi bara fá stærðfræði til heimanáms og annar 

vildi aðeins læra í Sprota einu sinni í mánuði. Þá var einn sem vildi ekki fá 

frádráttardæmi til heimanáms og annar sem vildi aðeins samlagningar-

dæmi. Heimanám í íslensku kom líka til tals en einn nemandi vildi aðeins fá 

hana í heimanám og ekkert annað og annar vildi fá meiri íslensku. 

Nokkrir nemendur vildu breytingar á magni heimanáms. Einn nemandi 

vildi minna heimanám og annar taldi hæfilegt að læra heima aðra hverja 

viku. Þrír nemendur töldu að ekkert heimanám væri besta lausnin. 

4.2.5 Tími til heimanáms 

Nemendur voru spurðir að því hvort þeim fyndist þeir hafa mikinn eða lítinn 

tíma til að vinna heimanámið og hvort erfitt væri að finna tíma til að vinna 

það. Á svörum nemenda mátti greinilega sjá að margir þættir geta haft 

truflandi áhrif á heimanám. Már, 8 ára, benti á að stundum væri matur, 

stundum væri „eitthvað skemmtilegt í sjónvarpinu eða eitthvað gott í 

matinn.“ Á öðrum nemendum mátti heyra að þeim fyndist heimanámið 

hreinlega taka of mikinn tíma frá öðrum athöfnum og sagði Kári, 10 ára, frá 

því að hann ætti kastala sem væri mjög skemmtilegt að leika með. Heiða, 10 

ára, talaði líka um leikinn og sagði að stundum fyndist henni hún ekki hafa 

tíma til að leika sér vegna þess að hún þyrfti að sinna lærdóminum. Heiða 

hafði sagt stuttu áður: „En ég ákveð að gera þetta og þá geri ég þetta og þá 

er það enga stund.“ 

Systkini og gæludýr eiga það víst líka til að vera truflandi fyrir nemendur 

þegar þeir sinna heimanáminu. Kári hafði þetta að segja: 

Litli bróðir minn náttúrulega, hann er alltaf að spyrja mig hvað 

hann eigi að gera og svo er hundurinn alltaf í mér. Og svo ef ég 

klappa honum þá lætur hann mig ekki í friði, alltaf með löppina 

svona í mér.  

Petra, 10 ára, sagðist hafa „mikinn tíma. En stundum vill hundurinn minn 

fara út.“ 

Jóhann, 10 ára, talaði um að hann ynni heimanámið oftast um helgar því 

hann hefði ekki tíma á virkum dögum sökum íþróttaæfinga og kæmi oft 

seint heim til sín. Annar nemandi, í sama viðtalshópi, kvaðst líka stundum 

mikið upptekinn vegna íþróttaiðkunar. Alla jafna mátti heyra á nemendum 

að þeir hefðu flestir nægan tíma til að sinna heimanáminu þótt eitt og 

annað kæmi ef til vill einstaka sinnum upp á.  

4.2.6 Af hverju heimanám? 

Nemendur voru spurðir hverjar þeir teldu vera ástæður þess að heimavinna 

væri hluti af náminu. Nemendur sáu margar ástæður fyrir því og voru þeir 

ansi raunsæir í svörum sínum. Mörg svörin voru á þá leið að heimanámið 

væri til þess að nemendur yrðu klárir, betri í ákveðnum námsgreinum og 

vissu meira. Kári sagði ástæðuna vera „til að við gleymum því ekki þegar við 

förum heim til okkar, um helgarnar og svona, svo að við gleymum ekki.“ 

Svala hafði mikla trú á því sem heimanámið gerir fyrir nemendur og sagði: 

Út af því að við verðum betri þegar við viljum fara í háskólann 

og svo þegar við fáum vinnu þegar við erum orðin eldri þá 

getum við ... vitum við meira en við vitum í 1. bekk þá vitum við 

orðið hvað mínus er og plús og eitthvað. 

Karen, 10 ára, taldi heimanám meðal annars stuðla að sjálfstæði í 

vinnubrögðum og sagði tilgang þess vera „til að læra meira og til að læra að 

vinna heima og reyna að vinna það einn.“ 

Guðmundur og Jara áttu stutt samtal um ástæður heimanáms. Þegar 

þau voru búin að nefna það að heimanámið væri til þess að æfa sig og vita 

meira sagði Guðmundur: „Já, annars þyrfti kannski að lengja skólann og 

eitthvað þannig til þess að ná að læra allt. [...] Það er líka bara fínt að æfa 

sig heima.“ Jara bætti við: „Annars þarf maður að læra allt í skólanum og þá 

þarf maður ekkert að læra heima og þá vita foreldrarnir ekkert hvað maður 

er að læra í stærðfræði og þannig.“ Að lokum bætti Guðmundur því við að 

heimanámið væri einnig til þess að viðhalda því sem nemendur hefðu lært.  

Sirrý, 8 ára, taldi mikilvægt að sinna heimanámi svo hægt væri að sinna 

öðrum athöfnum en lærdómi í skólanum. Hún sagði þetta: „Svo ég geti gert 

annað í skólanum en að læra bara allan tímann, til dæmis frjálst og eitthvað. 

Þá erum við bara búin að vinna það sem við eigum að vinna í tímanum.“ 

Á tveimur nemendum mátti heyra að þeir teldu að kennarar hefðu 

talsverðar áhyggjur af nemendum og settu þess vegna fyrir heimanám. 

Annar þeirra taldi ástæðu heimanáms vera að nemendur lærðu um helgar 

og hinn nemandinn bætti því við að það væri til þess að þeir vissu meira og 

svo að þeim leiddist ekki.  

4.2.7 Hvað eru nemendur ánægðir og óánægðir með? 

Mér þótti mjög áhugavert að fá að vita hvað það væri sem nemendur væru 

ánægðastir með varðandi heimanámið. Nokkrir nefndu hve gott það væri 

að hafa nægan tíma til að vinna heimanámið. Þar á eftir kom sögugerð og 

stærðfræði. Heiða var ánægðust með það að „maður lærir meira en maður 

gerir í skólanum.“ Einn nemandinn taldi allt vera gott við heimanámið en 

annar sá ekkert gott við það eða í það minnsta datt honum ekkert í hug. Sá 

hinn sami taldi best ef heimanám væri ekki til staðar. Tveir nemendur 

töluðu um kosti heimanámsmöppunnar, það væri þægilegt að hafa 

heimanámið í þessum sérstöku möppum. Einn nemandinn taldi það 

ánægjulegast við heimanámið að hafa eitthvað til að gera. Einn talaði um að 

lestur veitti mesta ánægju og öðrum fannst skriftin ánægjulegust. 

Þá var komið að því að skoða hvað nemendur voru óánægðastir með. 

Fjórir nemendur (allir í sama viðtalinu) töldu sig óánægðasta með það þegar 

ekkert heimanám væri. Svala sagði að sér fyndist „bara allt skemmtilegast 

og ekkert leiðinlegast og líka þegar það er ekkert heimanám.“  

Þegar ég bar upp spurninguna í öðru viðtali átti einn nemandinn erfitt 

með að svara þessari spurningu og velti henni lengi fyrir sér. Það stóð hins 

vegar ekki á svörum hjá Þresti, 8 ára, og sagði hann að þetta væri „skítlétt 

spurning! Sproti!“ Hann var sá eini sem talaði sérstaklega um Sprota en einn 

annar taldi sig óánægðastan með stærðfræði og annar nefndi að deiling 

væri það sem hann væri óánægðastur með. Tveir nemendur voru óánægðir 

með að þurfa yfir höfuð að læra heima og töluðu tveir um að tíminn sem 

þeir hefðu til heimanáms væri lítill. Annar þessara nemenda kom með þá 

hugmynd að fá heimanámið á fimmtudögum eins og vaninn væri en skila á 

fimmtudögum líka í staðinn fyrir á miðvikudögum. Annar nemandi í sama 

viðtali taldi þess ekki þurfa og sagði að tíminn væri hreinlega alltof langur til 

þess að vinna heimanámið og fullyrti að allir væru búnir að skila á 

mánudögum. Sögugerðin kom fram í svörum nemenda við spurningunni um 

hvað þeir væru óánægðastir með en þrír töldu sig óánægðasta með hana og 

einn nemandi var óánægðastur með íslenskuna. Tveir nemendur töldu sig 

ekki óánægða með neitt í heimanáminu og þrír nemendur sögðust ekki vita 

hvað þeir væru óánægðir með.  

4.2.8 Samantekt 

Nemendurnir voru flestir ánægðir með heimanámið og fannst þeim ganga 

vel með það en viðhorf þeirra voru þó mjög ólík. Sögugerð og stærðfræði 

var ofarlega í huga nemenda og kom oft til tals. Nemendur töluðu ýmist 

jákvætt eða neikvætt um þessar tvær námsgreinar. Í viðtölunum var einn 

nemandi sem hafði mjög mikinn áhuga á heimanámi og kom ánægja hans 

vel fram. Annar nemandi hafði engan áhuga á heimanámi og sá ekkert 

jákvætt við það. Einn nemandinn sagði heimanámið stundum vera leiðinlegt 

en gat þó ekki sagt til um það hvað það væri nákvæmlega sem væri 

leiðinlegt. Annar nemandi sagðist detta í hug leiðindi þegar hann heyrði 

heimanám en sá hinn sami vildi þó meira heimanám.  

Flestir nemendur sögðu að þeim gengi vel að vinna heimanámið og 

nokkrir sögðu að stundum gengi þeim vel en stundum illa. Flestir nemendur 

sögðust fá hjálp við heimanámið og var það þá helst móðir sem hjálpaði til. 

Flestir nemendurnir virtust hafa ágætan tíma til að sinna heimanámi og 

töldu flestir að magn þess væri hæfilegt. 

Breytingar sem nemendur myndu vilja gera á heimanámi tengdust 

aðallega áhugasviði þeirra. Þeir vildu meira af því sem þeim gekk vel í og 

minna af því sem þeim fannst leiðinlegt eða gekk illa í. Flestar hugmyndirnar 

sem komu fram voru á þá leið að sleppa einhverri námsgreininni eða hafa 

aðeins ákveðnar námsgreinar til heimanáms. Aðeins tveir nemendur vildu 

leggja niður heimanámið og tveir vildu minna af því.  

Nemendur virtust vera með það alveg á hreinu hver tilgangur 

heimanáms væri. Þeir nefndu nokkrar ástæður fyrir heimanámi, meðal 

annars þær að nemendur yrðu klárari og vissu meira. Einn nemandi nefndi 

upprifjun efnis og annar nemandi sagði að heimanámið væri til þess að 

foreldrarnir gætu fylgst með hvað væri verið að gera í skólanum.  

Nemendur voru ánægðir með tímann sem þeir höfðu til að vinna 

heimanámið og fannst flestum hann nægur til að ná að ljúka því. Einnig var 

talsverð ánægja með sögugerðina og stærðfræði en skoðanir á þessum 

viðfangsefnum samt skiptar. Í flestum viðtölunum kom í ljós að nemendum 

þótti eitthvað skemmtilegra en annað. 

4.3 Niðurstöður foreldrakönnunar 

Í upphafi könnunarinnar voru foreldrarnir spurðir um kyn barna þeirra og 

fæðingarár. 46% þátttakendanna voru foreldrar stúlkna og 54% foreldrar 

drengja. Þátttakan endurspeglar vel kynjahlutföllin á stiginu en stelpurnar 

eru 45,6% af nemendunum og strákarnir eru 54,4%. Flestir þátttakendurnir 

voru foreldrar barna fædd 2006 eða 33%, næst á eftir voru foreldrar barna 

fædd 2004 eða 29%, þar á eftir foreldrar barna fædd 2005 eða 23% og 15% 

voru foreldrar barna fædd 2007.  

Næst var spurt hve mikill tími færi að jafnaði í heimanám hjá börnunum. 

Tæplega fjórðungur, eða 23%, svaraði að það tæki minna en korter, 30% 

korter til hálftími, 41% taldi að hálftími til klukkustund færi í heimavinnu og 

6% að það færi meira en klukkustund í það.  

 

 

Mynd 1. Hvað fer að jafnaði mikill tími í heimanám hjá barninu þínu á hverjum 
degi (lestur meðtalinn)? N=47, hlutfall 97,9% 

Næst var spurt um hvað foreldrunum fyndist um umfang heimanámsins. 

Langflestir töldu það hæfilegt eða 69%. Fjórðungur taldi það of mikið og 6% 

töldu það heldur lítið. Ekkert foreldranna taldi heimanám vera alltof lítið.  

 

 

Mynd 2. Hvað finnst þér um umfang heimanáms barns þíns? N=48, hlutfall 100% 

Foreldrarnir voru spurðir hvort að þeir aðstoðuðu börn sín við heimanámið 

og langflestir svöruðu að þeir gerðu það alltaf eða stundum. Aðeins 9% 

svöruðu að þeir gerðu það sjaldan og enginn svaraði með 

svarmöguleikanum aldrei.  

 

Mynd 3. Aðstoðar þú barn þitt við heimanámið? N=47, hlutfall 97,9% 

Í framhaldi af því voru foreldrarnir spurðir að því hvernig þeim gengi að 

aðstoða barnið og skiptust svörin frekar jafn á milli svarmöguleikanna mjög 

vel, vel og mætti ganga betur. Flestum þótti það ganga vel eða 36%, 33% 

þátttakandanna töldu það ganga mjög vel og 29% töldu það mætti ganga 

betur. Fáir töldu að það gengi illa, aðeins 2%.  

 

 

Mynd 4. Ef þú aðstoðar barnið við heimanámið, hvernig gengur það? N=48, 
hlutfall 100% 

Þátttakendur voru beðnir um að svara því hvernig barninu gengi að vinna 

heimanámið. Rúmlega helmingur svaraði að það gengi vel eða 52%, 27% 

svaraði að það gengi mjög vel og 21% svaraði að það gengi ekki nógu vel. 

Enginn svaraði að það gengi mjög illa. 

 

 

Mynd 5. Hvernig gengur barninu að vinna heimanámið? N=48, hlutfall 100% 

Spurt var hvernig viðhorf barnanna væri til heimanáms og tæplega 

helmingur þátttakenda svaraði að það væri misjafnt, eða 48%. Þeir sem 

svöruðu að það væri nokkuð jákvætt voru 36% þátttakenda, 2% svöruðu að 

það væri mjög jákvætt og einnig voru 2% sem svöruðu að það væri mjög 

neikvætt. Þátttakendur sem töldu viðhorfið neikvætt voru 6% og einnig 

voru 6% sem merktu við liðinn „annað“ og gáfu nánari skýringu. Einn 

svaraði að viðhorf barns síns væri fremur neikvætt þar sem barnið taldi tíma 

sínum betur varið í annað. Annar sagði að sitt barn væri orðið þreytt á 

bókum eftir daginn og gengi þar af leiðandi illa að einbeita sér. Sá þriðji sem 

svaraði með svarmöguleikanum „annað“ sagði að honum fyndist heimanám 

ætti að takmarkast við heimalestur og eftir því sem börnin yrðu eldri yrði 

erfiðara að hjálpa þeim við heimanámið. Hann sagði einnig að það hefðu 

ekki öll börn sömu aðstæður heima fyrir til að stunda heimanám og væru 

því ekki jöfn hvað það varðar. Mögulegt er að hann hafi misskilið 

spurninguna og svarað út frá sínu viðhorfi. 

 

 

Mynd 6. Hvert er viðhorf barnsins til heimanáms? N=48, hlutfall 100% 

Í einni spurningunni voru þátttakendur beðnir um að velja eina staðhæfingu 

sem þeim fannst lýsandi fyrir heimanám. Flestir svöruðu því að heimanámið 

gengi oftast vel og barnið væri jákvætt gagnvart því eða 51% þátttakenda. 

Tæpur fjórðungur svaraði að heimanámið skapaði mikla neikvæða spennu 

og togstreitu á heimilinu. Þeir sem svöruðu að heimanámið skapaði 

jákvæða og notalega stund á heimilinu voru 13% og einnig voru 13% sem 

svöruðu að heimanámið gengi illa og barnið væri neikvætt gagnvart því.  

 

 

Mynd 7. Hver af eftirfarandi staðhæfingum lýsir heimanáminu best? N=47, 
hlutfall 97,9% 

Þátttakendur voru einnig beðnir um að velja fullyrðingu varðandi tímann 

sem þeir hafa til heimanámsaðstoðar. Langflestir, eða 65%, völdu þá 

fullyrðingu að stundum væri nægur tími og stundum ekki. Þá var 31% 

þátttakanda sem svaraði að þeir hefðu yfirleitt nægan tíma og 4% að þeir 

hefðu lítinn tíma, til dæmis vegna vinnu og annarra skyldna. Enginn 

þátttakendanna svaraði með svarmöguleikanum „aldrei.“ 

 

 

Mynd 8. Hver eftirfarandi fullyrðinga lýsir best þeim tíma sem þú hefur til að 
aðstoða barnið við heimanámið? N=48, hlutfall 100% 

Þátttakendur voru spurðir að því hvort þeir teldu heimanám bæta 

námsárangur barna. Þeir sem svöruðu neitandi voru 19% þátttakenda, 44% 

svöruðu játandi og 29% svöruðu að það gerði það að einhverju leyti. Aðrir, 

eða 8%, svöruðu með svarmöguleikanum annað og skrifuðu nánari 

útskýringar á því. Þrír skrifuðu að lesturinn skipti máli; einn af þeim skrifaði 

að lestrarnám og reikning yrði að vinna heima og annar skrifaði að lesturinn 

væri nauðsynlegur en hann efaðist um annað heimanám á fyrstu þremur 

árunum. Þá skrifaði einn þátttakandinn að hann teldi að góð kennsla í 

skólanum bæti námsárangur barna því þar fái þau leiðsögn frá fagfólki.  

 

Mynd 9. Telur þú að heimanám bæti námsárangur barns þíns? N=48, hlutfall 
100% 

Í könnuninni var spurt um tíma nemenda og hvort heimanámið tæki tíma af 

öðrum athöfnum sem barnið gæti sinnt og var þar til dæmis átt við 

íþróttaiðkun, tómstundir eða frjálsan leik. Þátttakendur sem svöruðu 

neitandi voru 44%, 23% svöruðu játandi og 31% svöruðu að stundum gerði 

það það. Einn þátttakandi, eða 2%, valdi annað svar og skrifaði að stundum 

tæki heimanámið tíma frá öðrum athöfnum og það væri bara allt í lagi því 

skólinn hefði forgang. 

Mynd 10. Telur þú heimanám taka tíma af öðrum athöfnum sem barnið gæti 
sinnt (til dæmis íþróttaiðkun, tómstundanám, frjáls leikur)? N=48, 
hlutfall 100% 

Meirihluti þátttakenda var ánægður með upplýsingagjöf frá kennurum 

varðandi heimanám. Þeir sem töldu að hún gæti verið betri voru 19% 

þátttakenda, 15% taldi hana misjafna og 2% að hún væri ábótavant. 

 

 

Mynd 11. Hvernig finnst þér upplýsingagjöf frá kennara varðandi heimanámið? 
N=47, hlutfall 97,9% 

Spurt var um viðhorf foreldra til þess hversu nauðsynlegt heimanám væri og 

voru gefnir fjórir valmöguleikar og áttu þátttakendur að velja þann 

möguleika sem komst næst þeirra skoðun. Valmöguleikarnir tengdust 

nauðsyn heimanáms. Langflestir þátttakendanna töldu heimanám 

nauðsynlegt að einhverju leyti þar sem 42% þátttakenda sem töldu 

heimanám væri nauðsyn og 44% töldu að heimalesturinn væri nauðsyn en 

ekki annað heimanám. Tveir þátttakendur af fjörtíu og átta töldu að 

heimanám væri óþarfi eða 4%. Þó nokkrir þátttakenda töldu að ekkert af 

þessum valmöguleikum ætti við þeirra skoðun.  

 

 

Mynd 12. Nauðsyn heimanáms. N=48, hlutfall 100% 

hafa heimanámið valfrjálst voru 8 og 9 þátttakendur merktu við að hætta 

að senda börn heim með heimanám.  

 

 

 

 

 

 

 

 

 

 

 

 

 

 

 

 

 

 

 

Mynd 13. Hvað gætu kennarar gert til að gera heimanámið betra? Hakað var í 
reitina alls 78 sinnum. 

Í þessari spurningu var einnig boðið upp á að svara með eigin orðum og hér 

má lesa það sem þátttakendur skrifuðu:  

 

Atriði tengd lestri: 

• Fínt að lesa heima skemmtilega bók sem hentar barninu og ýtir undir 
frekari áhuga á lestri. Þá gæti barnið lesið fyrir foreldra þrisvar í viku 
eins margar síður og það vill. Þetta á bara við um 1. bekk. Væri gott 
að byrja rólega, auka svo smám saman heimanámið eftir því sem 
barnið eldist. 

• Lestur á að vera höfuðáhersla, annað ekki. 

Atriði tengd magni heimanáms og vali nemenda: 

• Hafa val um til dæmis magn heimanáms. Sem dæmi má nefna að 
vinna á að minnsta kosti 2 bls. en má gera 5. Eða velja á milli 2-3 
verkefna. Þannig held ég að allir finni eitthvað við sitt hæfi. 

• Hjá sumum kennurum, ekki öllum, finnst mér heimanámið vera of 
mikið. Yfirleitt endar það þannig að síðasta daginn fyrir skil er barnið 
og foreldrið að hamast við að klára og úr verður erfið og leiðinleg 
stund sem skapar kvíða og pirring hjá báðum. Þá þarf jafnvel að sitja 
við í einn til tvo tíma sem er allt of mikið fyrir lítil börn og enginn tími 
aflögu hjá þeim fullorðnu sem þurfa að sinna fullri vinnu og 
heimilisstörfum. Mér finnst að aldrei eigi að gera ráð fyrir 
heimanámi um helgar. Börnin eiga líka að fá frí eins og þeir 
fullorðnu. 

• Hafa námið valfrjálsara að því leyti að ljúka verkefnum sem þau hafa 
ekki náð að ljúka í skólanum, þeir sem eru þá duglegir að læra í 
skólanum geta þannig dregið úr heimanámi sínu. 

• Hafa eitthvert heimanám í öllum fögum svo foreldrar fylgist betur 
með hvað verið er að gera í skólanum. 

• Hingað til hefur heimanámið ekki verið til að kvarta yfir. Þá meina ég 
magnið. Finnst ekki mega bæta miklu við, þá verður það of mikið. 

• Leyfa börnum að velja úr verkefnum í heimanámi, allavega stundum, 
eða taka verkefni sem þau skapa sitt eigið, varðandi áhugasvið og 
færni.  

Aðrar athugasemdir: 

• Tel mig fá nægar upplýsingar um heimanámið á Mentor. Skólinn 
umburðarlyndur ef ekki vinnst að klára á réttum tíma. 

• Mætti jafnvel gefa nemendum frí frá heimanámi, til dæmis í 
desember, þegar margt annað er í boði og álag víða mikið. Leyfa 
nemendum að klára heimanám í skólanum ef tími vinnst til. 

• Heimanámið er að vissu leyti mismunun vegna mismunandi 
aðstæðna og getu foreldra til þess að aðstoða við heimanám. Þetta á 
t.d. við í minni heimabyggð þar sem talsvert er af börnum sem eiga 
foreldra þar sem íslenska er ekki móðurmál. Þessir foreldrar hafa 
þ.a.l. minni möguleika á að aðstoða börn sín við heimanámið. 

• Tryggja betur að foreldra fái upplýsingar um heimanám barna í allra 
yngstu bekkjum, t.d. senda miða heim. Mentor.is er ekki alltaf fyrsta 
síðan sem kemur upp í hugann þegar sest er við tölvuna og því 
kemur fyrir að þetta gleymist ef barnið man ekki eftir því.  

• Heimanámið verður að vera léttara og skemmtilegra en námið í 
sjálfum skólanum. Þannig verður það ekki íþyngjandi fyrir barnið. 
Heimanám verður að vera léttara á yngri stigum og svo þyngra þegar 
ofar dregur. Kenna verður akademísk vinnubrögð við úrlausn 
verkefna, skipulögð vinnubrögð.  

Eins og sjá má á þessum svörum hafa foreldrar margt til málanna að leggja 

varðandi heimanám. Tveir telja það breytingu til batnaðar ef heimanámið 

væri valfrjálsara, meðal annars þannig að nemendur hefðu úr nokkrum 

verkefnum að velja eða hefðu val um magn heimanámsins. Til viðbótar 

nefnir einn þátttakandi að gott væri að hafa heimanámið valfrjálsara að því 

leyti að láta nemendur vinna verkefni heima sem þeir ekki klára í skólanum 

en þannig gætu nemendur stjórnað því að einhverju leyti hversu mikið þeir 

þyrftu að vinna heima. Annar þátttakandi nefnir einnig að það væri kostur 

ef hægt væri að vinna hluta heimanámsins á skólatíma. 

Í lok könnunarinnar var þátttakendum gefinn sá kostur að bæta við 

athugasemdum eða skoðunum sínum varðandi heimanám og voru 19 

þátttakendur sem nýttu sér það. Hér má sjá athugasemdirnar: 

 

Atriði tengd lestri:  

• Heimalestur mikilvægur fyrir börn á yngsta stigi og jákvætt að hafa 
hann. Að öðru leyti finnst mér heimanám jákvætt að því leyti að það 
gefur foreldrum kost á að fylgjast með því sem börnin eru að vinna í 
skólanum en mér finnst það ekki mega vera mikið því börnin eru búin 
að skila nokkuð löngum vinnudegi þegar skólinn er búinn. Hjá okkur 
er heimanámið (annað en lestur) því oftast unnið um helgar og þá má 
það ekki vera of mikið því þá veldur það neikvæðni og leiða hjá 
barninu og þá tel ég að það sé ekki til bóta, hvorki fyrir námsárangur 
né viðhorf til námsins.  

• Lestrarheftin hafa vakið mismikinn áhuga hjá barninu og oft erfitt að 
fá það til að lesa því viðfangsefnið er ekki nógu áhugavert. Það verður 
að vera skemmtilegt að læra heima.  

• Gott og gilt að láta barnið lesa heima á hverjum degi en óþarfi að 
hafa annað heimanám á yngsta stigi.  

• Vil undirstrika nauðsyn þess fyrir alla að lesa heima, aldrei of mikið af 
því... hin fögin mega vera meira í skólanum.  

Atriði tengd því að heimanám eigi að fara fram í skólanum: 

• Heimanám er barn síns tíma og á að fara fram í skólanum. Þegar 
barnið er búið í skólanum þá á það ekki að þurfa að setjast niður og 

læra meira og það kannski í nokkra klukkutíma. Þegar við foreldrarnir 
erum búnir að stimpla okkur út úr vinnunni þá höldum við ekki áfram 
að vinna vinnuna okkar þegar við komum heim. Þannig á það að vera 
líka með börnin.  

• Athuga ætti hvort ekki væri hægt að bjóða upp á tíma innan 
skólatíma þar sem börn gætu unnið annað heimanám en heimalestur 
og fengið til þess aðstoð kennara.  

• Alls ekki hafa heimanám í sömu viku og próf eins og stundum hefur 
gerst (hér er talað um eldri börn en 1. bekk, man ekki eftir að það hafi 
gerst í 1. bekk, enda þau svo sem ekki byrjuð í prófum). Svo finnst 
mér alger snilld að bjóða upp á heimanámstíma í skólanum eins og 
stundum hefur verið gert! Endilega haldið því áfram ef hægt er. Það 
skapast stundum leiðinda andrúmsloft á heimilinu þegar foreldrarnir 
eru endalaust að jagast í krökkunum út af heimanámi. 

Atriði tengd mismunandi aðstæðum nemenda: 

• Það eru margir foreldrar sem eru ekki með kunnáttu í ákveðnum 
greinum sem veldur því að þeir geta ekki aðstoðað barnið sitt eins og 
þeim hefði langað. 

• Hafa þarf í huga að heimili eru misjafnlega í stakk búin til að aðstoða 
börn við heimanám. Íslenska er t.d. ekki móðurmál á hverju heimili og 
börn sem eru í þeirri stöðu þurfa jafnvel á frekari aðstoð að halda til 
að halda námsframvindu. Persónulega finnst mér heimanám mjög 
gott og heimalestur nauðsynlegur. Einnig er mjög gott sem foreldri að 
geta aðeins betur séð hvaða námsefni börnin eru að fara í gegnum 
með því að aðstoða þau við heimanámið.  

• Ég held að kröfur á kennara séu orðnar of miklar hvað varðar það 
sem börn eiga að kunna og geta við lok hvers skólaárs, þó svo að nám 
sé einstaklingsmiðað og skóli eigi að vera án aðgreiningar, sem er 
eiginlega vonlaust þegar aðstæður barna eru mjög mismunandi og 
geta foreldra til að hjálpa börnum sínum sé eftir því.  

Jákvæðar athugasemdir og umsagnir þeirra sem eru hlynntir heimanámi: 

• Því fyrr, því betra að þurfa sjálfur að standa skil á verkefnum.  

• Æfingin skapar meistarann. 

• Að hafa ekki tíma fyrir heimanám barna sinna finnst mér ekki 
afsökun. Þetta er spurning um forgangsröðun! Held að flestir hafi 
mikið að gera og oft er lítill tími en þá er það okkar foreldranna að 
finna tíma og skapa gott andrúmsloft til heimanáms. Heimanám við 
skólann hefur verið fyrir eina viku í senn og því er auðvelt að dreifa 

álaginu og vinna lítið í nokkra daga, frekar en allt á einum degi. Ég er 
hlynnt heimanámi í hæfilegu magni.  

• Algjörlega nauðsynlegt að venja þau við heimanám, lífið er ekki bara 
leikur. 

• Ánægð með að nemendur hafi val um hversu margar blaðsíður þeir 
gera í stærðfræði. 

Athugasemdir um það sem betur mætti fara: 

• Heimanám gengur vel þegar barnið fæst til að setjast niður og stunda 
það, mörg önnur áreiti sem herja á barnið, m.a. íþrótta- og 
tómstundastarf.  

• Sögubækur eru oftast kvöl, þarf að finna leiðir til að lina þær 
þjáningar.  

• Reynist oft erfitt, kannski hefur innlögn efnis ekki skilað sér, mætti 
stundum tengjast sértækum erfiðleikum barnsins. Minna heimanám í 
desember. 

Athugasemd varðandi samstarf heimilis og skóla: 

• Ég er hlynntur heimanámi og það er dýrmæt stund barns og foreldris. 
Ég geri einnig kröfur til kennara og skólastofnunar að sýna gott 
fordæmi í góðum siðum. Ef foreldrasamfélagið og kennarasamfélagið 
á að vinna vel saman þarf að vera gagnkvæm virðing á milli aðila. 
Upplýsingar eru lykilþáttur í því sambandi ásamt gegnsæi í öllum 
vinnubrögðum við skólastarfið. Ef upp kemur tortryggni við eitthvað í 
sambandi við skólann þá leiðir það út í alla þætti við starfið. 

Eins og sjá má af þessum athugasemdum er það margt sem brennur á 
foreldrum varðandi heimanámið. Fimm foreldrar minntust á mikilvægi og 
nauðsyn heimalesturs og einn minntist á að lestrarefnið þyrfti að vera 
áhugavert. Þá var minnst á að með heimanámi gætu foreldrar fylgst með 
námi barna sinna. Einnig kemur fram að heimanámið skapi leiðinda 
andrúmsloft og reynist oft erfitt og ætti að fara fram í skólanum því það 
væri barn síns tíma. Þá eru tveir sem benda á það að ekki hefðu öll börn 
sömu tækifæri heima fyrir heimanámsaðstoð. Athugasemdirnar endur-
spegla vel hversu ólík viðhorf foreldra til heimanáms eru; á meðan sumir 
telja það nauðsynlegt eru aðrir sem telja svo ekki vera.   

4.3.1 Samantekt 

Þeir sem töldu heimanám bæta námsárangur barna sinna voru 44% 

þátttakenda, 29% töldu það gera það að einhverju leyti og 19% töldu það 

ekki bæta námsárangurinn. Þeir sem töldu að heimalestur væri nauðsynlegt 

heimanám en annað ekki voru 44% þátttakenda og 42% töldu allt 

heimanám vera nauðsynlegt. Miklum meirihluta foreldra (79%) fannst 

heimanámið ganga vel eða mjög vel hjá börnum þeirra en minnihluta þeirra 

(21%) fannst það ekki ganga nógu vel. 

Tæplega helmingi foreldranna fannst viðhorf barna þeirra til heimanáms 

misjafnt og 36% taldi það nokkuð jákvætt. Helmingur foreldranna merkti við 

þann svarmöguleika að heimanámið gengi oftast vel og barnið væri jákvætt 

gagnvart því en tæplega fjórðungur merkti við að heimanámið skapaði 

mikla neikvæða spennu á heimilinu og togstreitu. Þeir sem töldu sig 

stundum hafa nægan tíma en stundum ekki, til heimanámsaðstoðar voru 

65% og 31% taldi sig yfirleitt hafa nægan tíma.   

Varðandi tímann sem nemendur eyða í heimanám töldu flestir 

foreldrarnir að börn sín eyddu um hálftíma til klukkustund í það á hverjum 

degi og langflestum fannst umfang þess hæfilegt. Fjórðungi fannst 

heimanámið of mikið. Nær allir foreldrarnir aðstoða börn sín alltaf eða 

oftast með heimanámið og voru tæplega 70% sem svöruðu að það gengi vel 

eða mjög vel. Þeir sem sögðu það mætti ganga betur voru 29% þátttakenda. 

Þeir sem töldu heimanámið ekki taka tíma frá öðrum athöfnum barnsins 

voru 44% þátttakenda en tæplega fjórðungur taldi svo vera og 31% sagði 

það misjafnt. Flestir foreldranna voru ánægðir með upplýsingagjöf kennara 

varðandi heimanám eða 64%. 

Þátttakendur áttu kost á að merkja við valmöguleika um hvað væri hægt 

að gera til að bæta heimanámið. Flestir merktu við að leiðbeina ætti 

foreldrum um hvernig best væri að hjálpa nemandanum við heimanámið, 

eða 22%. Í athugasemdum sem foreldrar gátu gert við þessa spurningu 

komu fram mjög fjölbreytt viðhorf, allt frá því að aðeins ætti að vera 

heimalestur og ekkert annað heimanám, yfir í það að foreldri vildi 

heimanám úr öllum námsgreinum til að geta betur fylgst með því sem 

barnið væri að læra í skólanum. Þá nefndu foreldrar einnig val nemenda og 

að hafa léttari verkefni en í skólanum.  

Í lok könnunarinnar gafst þátttakendum tækifæri á að koma 

sjónarmiðum sínum og athugasemdum um heimanám á framfæri. Eins og 

áður var nefnt voru fimm foreldrar sem minntust á heimalesturinn og 

mikilvægi hans. Þá voru þrír foreldrar sem nefndu það að ekki höfðu öll 

börn sömu tækifæri til heimanámsaðstoðar og tveir sem nefndu það að 

heimanám væri gott til þess að fylgjast með námi barnanna. Eitt foreldrið 

var ánægt með heimanámsaðstoðina í skólanum og annað foreldri vildi fá 

tíma innan skólatímans þar sem nemendur myndu vinna heimanámið með 

aðstoð kennara og fengju því ekkert heimanám heim nema heimalestur. 

Það sem kemur sterklega fram í athugasemdunum er hversu mikilvægt 

sumir telja heimanám á meðan aðrir telja það óþarfi. 

4.4 Samantekt úr könnununum þremur 

Niðurstöður kannananna meðal foreldra og kennara gefa það kynna að 

þessir tveir hópar séu sammála um margt sem viðkemur heimanámi. Til að 

mynda voru báðir hóparnir sammála því að heimalestur væri nauðsynlegur.  

Nokkrir foreldranna höfðu áhyggjur af því að heimanám ýtti undir 

mismunun nemenda því ekki höfðu allir tækifæri til aðstoðar heima. Þetta 

er þó ekkert sem kennarar virtust hafa áhyggjur af því þeir voru sammála 

því að flestir nemendur fengju þá aðstoð heima sem þeir þyrftu. Þá nefndu 

þeir einnig að heimanámsaðstoð væri í boði fyrir þá sem á henni þyrftu að 

halda.  

Almennt töldu kennararnir að tíminn fyrir heimanám á hverjum degi 

væri frá tíu mínútum og hæfilegur tími væri upp í þrjátíu mínútur. Rúmlega 

helmingur foreldra taldi tímann sem færi í heimanám vera í mesta lagi 

hálftíma. 

Tæplega fjórðungur foreldra taldi að heimanám tæki tíma af öðrum 

athöfnum barnsins en 44% taldi svo ekki vera. Kennararnir töldu að helstu 

örðugleikar heimanáms væru að nemendur kæmu seint heim á daginn og 

tímaleysi foreldra eða að foreldra skildu ekki það sem nemendur ættu að 

gera í heimanámin. Foreldrar töldu sig alla jafna hafa nægan tíma til 

heimanámsaðstoðar en 65% taldi að stundum væri tíminn nægur en 

stundum ekki. Þeir sem töldu sig alltaf hafa nægan tíma til að sinna 

aðstoðinni voru 31% þátttakenda. 

Í augum nemenda var tilgangur heimanáms meðal annars sá að rifja upp 

námsefnið og að foreldrarnir gætu fylgst með því sem verið væri að gera í 

skólanum. Þetta er í samræmi við skilgreiningu kennaranna á heimanámi en 

helstu sjónarmiðin voru að heimanámið væri tæki fyrir foreldra til að 

fylgjast með námsframvindu barna þeirra og einnig að það væri til 

upprifjunar og þjálfunar á námsefni. 

Nemendur voru býsna jákvæðir gagnvart heimanáminu en foreldrarnir 

virtust ekki vera á sama máli þegar þeir voru spurðir um viðhorf barna 

þeirra til heimanáms. Aðeins 36% foreldra svaraði að viðhorfið væri jákvætt 

og 48% að það væri misjafnt. Örfáir , eða 8%, svöruðu að það væri heldur 

neikvætt eða mjög neikvætt.  

5 Umræða um niðurstöður 

Í þessum kafla verður leitast við að svara rannsóknarspurningunum og 

verða niðurstöður rannsóknarinnar tengdar við fræðilegar heimildir sem 

hefur verið fjallað um í ritgerðinni.  

Í kaflanum verða svör við rannsóknarspurningum fyrst tekin saman, en 

síðan eru helstu niðurstöður ræddar. Fjallað er um tilgang heimanáms eins 

og hann birtist í rannsókninni, tengsl heimilis og skóla, tímaskort, viðhorf til 

heimanáms, áhrif heimanáms á námsárangur, heimalestur, einstaklings-

miðun og val. Þá er fjallað um hvað hugsanlegt sé að gera betur í tengslum 

við heimanám.  

5.1 Rannsóknarspurningum svarað  

Hér er rannsóknarspurningum svarað í stuttu máli:  

• Hvaða þýðingu hefur heimanám í skólagöngu ungra grunnskóla-
nemenda?  
Samkvæmt viðmælendum í rannsókninni er þýðing heimanáms fyrir 
unga nemendur meðal annars þjálfun og upprifjun námsefnis og að fá 
betri æfingu. Nemendur trúa því að heimanám bæti námsárangur 
þeirra og tilgangur heimanáms væri að verða betri, þjálfa sig og rifja 
upp. Með heimanámi barna gefst foreldrum kostur á að fylgjast með 
námi þeirra. Kennarar í rannsókninni töldu að heimanám bætti 
námsárangur ef það væri einstaklingsmiðað eða verkefnin væru til 
upprifjunar og þjálfunar. Allir kennararnir og flestir foreldrarnir í 
rannsókninni voru sammála því að lestrarþjálfun skipti mjög miklu 
máli og henni yrði að sinna heima og í skólanum.  

• Hvað er það sem nemendur eru ánægðastir með í sambandi við 
heimanám?  
Ánægja var meðal nemenda með tímann sem þeir hafa til að vinna 
heimanámið og einnig voru margir ánægðir með sögugerð og 
stærðfræði.  

• Hvað er það sem nemendur eru óánægðastir með í sambandi við 
heimanám?  
Nemendur voru óánægðir með það þegar ekkert heimanám var og 
nokkur hópur var óánægður með sögugerð og stærðfræði.  

• Eru kennarar þeirrar skoðunar að heimanám á yngsta stigi sé 
nauðsynlegt?  

Allir kennararnir í rannsókninni töldu heimalestur mjög mikilvægan 
og sögðu hann skipta öllu máli. Tveir kennararnir töldu annað 
heimanám en heimalestur nauðsynlegt en hinir voru á þeirri skoðun 
að deila mætti um það hve mikilvægt það væri. Flestir kennararnir 
töldu að heimanám leiddi til betri námsárangurs nemenda ef 
verkefnin væru til upprifjunar og þjálfunar eða þau væru 
einstaklingsmiðuð.  

• Hver eru viðhorf foreldra til heimanáms? 
Langstærstur hluti foreldra taldi heimanám nauðsynlegt að einhverju 
leyti og að námsárangur batnaði, í það minnsta að einhverju leyti, 
með heimanámi. 19% töldu að námsárangur batnaði ekki með 
heimanámi. Miklum meirihluta foreldra fannst heimanámið ganga vel 
en 21% fannst það ekki ganga nógu vel. Margir hverjir voru með 
hugmyndir um hvað væri hægt að gera til að bæta heimanámið. 

5.2 Viðhorf til heimanáms 

Í rannsókninni kom fram að viðhorf nemenda til heimanáms eru frekar 

jákvæð en nemendur eru óánægðir með heimanám í ákveðnum 

námsgreinum sem aðrir nemendur gátu þó verið ánægðir með. Þetta er 

ekki ólíkt rannsóknarniðurstöðum Ásthildar Guðlaugsdóttur (2009) en hún 

komst að því að nemendur voru jákvæðir gagnvart heimanámi en þótti 

stærðfræðin leiðinlegust og erfiðust.  

Það sem nemendurnir voru ánægðastir með varðandi heimanámið var 

hversu góðan tíma þeir fengu til að vinna það og einnig vissar námsgreinar 

eða verkefni. Sögugerðin var ofarlega hér, sem og stærðfræði. 

Umhugsunarverð eru ummæli tveggja nemenda eftir viðtölin. Annar 

nemandinn nefndi orðið leiðindi þegar hann hugsaði um heimanám. Eins og 

áður var nefnt vildi sá hinn sami þó meira heimanám en það sem var þegar í 

boði. Hinn nemandinn sagði að heimanámið væri stundum leiðinlegt en gat 

þó ekki skilgreint nánar hvað hann ætti við. Rannsakanda datt í hug hvort að 

neikvæð umræða um heimanám væri það hávær að nemendur tækju þá 

ákvörðun ómeðvitað að þykja heimanám leiðinlegt þó raunin væri önnur. 

Þegar á hólminn væri komið þætti flestum nemendum nokkuð gaman að 

heimanámi og nytu þess að vinna það.  

Kennararnir í rannsókninni voru allir sammála um það að umfang 

heimanámsins í skólanum væri alls ekki mikið. Flestir foreldrarnir voru 

einnig ánægðir með umfangið og langflestir nemendurnir töldu þeir fengju 

mátulega mikið heimanám. Tveir kennarar töldu heimanám nauðsynlegt og 

hinir þrír töldu að heimalestur væri nauðsynlegur og að deila mætti um 

hversu mikilvægt annað heimanám væri.  

Niðurstöður rannsóknarinnar eru um margt áhugaverðar. Í athuga-

semdum foreldra koma til dæmis fram andstæð viðhorf til heimanáms, 

sumir telja að það sé mikilvægt en aðrir að það sé óþarfi. Á meðan að eitt 

foreldrið segir að það skapist leiðinda andrúmsloft heima þegar reynt er að 

fá barnið til að læra er annar sem segir að tíminn sem fari í heimanámið sé 

dýrmæt stund foreldris og barns. Einhverjir minntust á það að mikilvægt 

væri að fá heimanámið til að fylgjast með hvað barnið væri að gera í 

skólanum. Eitt foreldrið vildi fá heimanám úr öllum fögum en aðrir vildu 

helst að öllu námi yrði sinnt í skólanum, fyrir utan lesturinn. Eins og bent er 

á á heimasíðu Salaskóla (e.d.) er ein einfaldasta leiðin fyrir foreldra til að 

fylgjast með heimanám barna sinna að setjast niður með þeim og aðstoða 

við heimanámið.   

Foreldrar voru beðnir um að merkja við staðhæfingu sem lýsti 

heimanáminu og þar koma enn betur í ljós ólík viðhorf til heimanáms en 

tæplega fjórðungur merkti við að það skapaði mikla og neikvæða spennu og 

togstreitu og 13% merkti við að heimanámið skapaði jákvæða og notalega 

stund. Með öðrum orðum merkir þetta að næstum því fjórða hvert barn 

upplifir spennu, neikvæðni og togstreitu á heimilinu þegar kemur að 

heimanámi.   

Ástæðurnar fyrir þessum andstæðu viðhorfum foreldra til heimanáms 

eru líklega fjölmargar. Að mati höfundar er ekki ólíklegt að aðstæður fólks 

móti viðhorfin til heimanámsins. Til að mynda ef það er tímaskortur á 

heimilinu til heimanámsaðstoðar þá gæti viðhorf foreldranna verið að 

heimanám ætti ekki að vera til staðar. Ef að nemanda gengur illa með 

heimanámið og foreldrar ekki í stakk búnir til að sinna heimanámsaðstoð er 

ekki ótrúlegt að því fylgi spenna og togstreita. Ef heimanám barns gengur 

vel og einnig heimanámsnámsaðstoðin er líklegra að viðhorf allra séu 

jákvæð. 

5.3 Tilgangur heimanáms 

Allir þátttakendur í rannsókninni höfðu skoðanir á tilgangi heimanáms. 

Kennararnir sem rætt var við nefndu að tilgangur heimanáms væri meðal 

annars æfing, þjálfun og upprifjun námsefnis sem hefði verið farið yfir í 

skólanum. Samkvæmt Cooper, Robinson og Patall (2006) myndi heimanám 

af þessu tagi tengjast kennslufræðilegum markmiðum (e. instructional 

objectives).  

Nemendurnir í rannsóknum okkar Ásthildar (2009) nefndu sumir sömu 

atriðin varðandi tilgang heimanáms. Í báðum rannsóknum kom fram að 

tilgangurinn væri að fá betri æfingu, gleyma ekki því sem nemendurnir 

hefðu lært í skólanum og einn nemendi hjá Ásthildi sagði að tilgangurinn 

væri að nemendurnir hefðu eitthvað að gera eftir skóla. Hjá einum 

nemanda í rannsókn minni kom einmitt fram að heimanámið væri svo 

nemendum leiddist ekki. Það er greinilegt að nemendur telja að heimanám 

bæti námsárangur þar sem nokkrir þeirra sögðu að tilgangur heimanámsins 

væri að verða betri, þjálfa sig og rifja upp. Það bendir til þess að ungir 

nemendur geri sér grein fyrir mikilvægi heimanáms og hvers vegna það sé 

lagt fyrir þá. 

Í rannsókn minni lagði eitt foreldrið áherslu á það í svari í spurninga-

könnuninni að kenna þyrfti akademísk vinnubrögð við úrlausn verkefna og 

skipulögð vinnubrögð. Annar sagði að því fyrr sem nemendur þyrftu að 

standa sjálfir skil á verkefnum, því betra. Þriðji benti á að heimanámið sem 

nemendurnir ættu að vinna væri fyrir eina viku í senn og því auðvelt að 

dreifa álaginu frekar en að vinna það allt á einum degi. Þessi sjónarmið má 

tengja niðurstöðum rannsóknar Corno og Xu (2004) sem hafa bent á að 

heimanám veiti börnum góð tækifæri til að þróa mikilvægar starfsvenjur og 

starfsaðferðir. Einn þátttakandinn í rannsókn minni sagði einmitt að það 

væri algjörlega nauðsynlegt að venja börn við heimanám því lífið væri ekki 

bara leikur. Þessi orð hans mætti til dæmis túlka á þann veg að snemma á 

skólaárum ungra nemenda ætti að byrja undirbúning fyrir ýmislegt sem á 

reyndi í framtíðinni og samkvæmt Conro og Xu (2004) væri heimanám gott 

tækifæri til þess. Heimanám reynir á skipulagshæfileika sem er að sjálfsögðu 

mikilvægur eiginleiki að búa yfir.  

Einn kennaranna í rannsókninni talaði um að með heimanáminu efldust 

samskipti milli foreldra og barna og er það í samræmi við það sem kemur 

fram í grein Cooper, Robinson og Patall (2006) varðandi kennslufræðileg 

markmið (e. noninstructional objectives) og samræmist einnig tilgangi 

heimanáms sem Epstein og Van Voorhis (2001) telja að sé meðal annars sá 

að stuðla að jákvæðum samskiptum foreldra og barna. Þegar heimanámið 

er unnið geta skapast margvíslegar umræður um daginn og veginn og ekki 

síst námsefnið sjálft.  

Kennararnir bentu á að þeim þætti það mikilvægt að þau verkefni sem 

nemendur ættu að vinna heima væru til upprifjunar, æfingar og þjálfunar á 

efni sem hefði verið farið í áður með kennara. Samkvæmt Cooper, Robinson 

og Patall (2006) kallast verkefni af slíku tagi viðbótarverkefni og Van Voorhis 

(2011) vitnar í rannsóknir þar sem kemur fram að meira en 70% heimanáms 

sé til að nemendur æfi færni eða klári verkefni úr kennslustundum.  

5.3.1 Tengsl heimilis og skóla og samskipti foreldra og barna vegna 
heimanáms 

Eitt foreldrið í rannsókninni nefndi að því þætti heimanámið jákvætt að því 

leyti að það gæfi foreldrum kost á að fylgjast með því sem börnin væru að 

vinna í skólanum. Það er í samræmi við það sem Hafdís Guðjónsdóttir, 

Matthildur Guðmundsdóttir og Árdís Ívarsdóttir (2005) telja að sé 

mikilvægur tilgangur heimanámsins; að foreldrar geti fylgst með því sem 

barninu er ætlað að tileinka sér. Þó svo að heimanámið sé gott tækifæri til 

að fylgjast með heimanámi barna má ekki horfa framhjá öðrum aðferðum. 

Oft á tíðum eru nemendur með alls konar verkefnasýningar þar sem þeir 

kynna eða sýna foreldrum og öðrum áhugasömum afrakstur vinnu sinnar. 

Þá er einnig hægt með tækni nútímans að sýna foreldrum það sem 

nemendur hafa gert, til dæmis á vefsíðum sem nemendur gera eða 

kvikmyndum sem hafa verið settar á vefsíður. Svona mætti lengi telja. Hafa 

verður í huga að í samvinnu við kennara eiga foreldrar að fá tækifæri til 

þátttöku á námi barna sinna og eiga að fylgjast með námsframvindu þeirra, 

samkvæmt Aðalnámskrá (2011). Einn kennarinn talaði mikið um að 

heimanámið gæti verið uppspretta umræðna milli foreldra og barna og að 

með heimanáminu yrðu til samskipti milli þeirra með umræðum og aðstoð 

við heimanámið. Þetta er í samræmi við það sem Cooper, Robinson og 

Patall (2006) segja vera heimanám sem er ekki með kennslufræðileg 

markmið (e. noninstructional objectives). Hrólfur Kjartansson (1992) nefndi 

einmitt að einn ávinningur heimanáms væri tenging heimilis og skóla. Van 

Voorhis (2011) vitnar í rannsóknir þar sem það er nefnt að gera eigi ráð fyrir 

foreldrasamstarfi í heimanámi nemenda á yngsta stigi og að þátttaka 

foreldra skipti miklu máli í heimanámi. Epstein og Van Voorhis (2001) nefna 

að með heimanámi sé hægt að stuðla að jákvæðum samskiptum barna og 

foreldra og að kennarar geti skipulagt heimaverkefni með það í huga að 

foreldrar geti fylgst með því hvernig börnum sínum gangi í skólanum.  

Kennararnir í rannsókninni voru yfirleitt ánægðir með stuðninginn sem 

foreldrarnir veittu börnum sínum með heimanámið. Foreldrarnir töldu 

flestir að umfang heimanáms barna þeirra væri hæfilegt, flestir töldu að 

þeim gengi vel eða mjög vel að aðstoða börn sín með heimanámið, tæplega 

80% foreldra töldu að barninu gengi vel eða mjög vel að vinna heimanámið. 

Cooper, Robinson og Patall (2006) nefna að heimanám sé oft uppspretta 

átaka milli heimila og skóla. Allstór hópur foreldra, eða 23%, töldu að 

heimanámið skapaði mikla og neikvæða spennu og togstreitu á heimilinu. 

Nemendur fengu flestir aðstoð við heimanámið og aðallega var það 

móðir sem aðstoðaði. Viðmælendur Ásthildur Guðlaugsdóttir (2009) fengu 

einnig aðstoð við heimanámið og var það helst móðir sem helst aðstoðaði. 

Þrír nemendur sögðu að báðir foreldrar aðstoðuðu jafnt en aðeins einn 

nemandi í rannsókninni sagði að faðir sinn hjálpaði sér mest við 

heimanámið. Þrír feður barna í rannsókninni eiga það sameiginlegt að 

hjálpa börnum sínum einungis með stærðfræðina. Samkvæmt þessum 

niðurstöðum má áætla að um 16% feðra komi að heimanámsaðstoð. Þetta 

eru umhugsunarverðar niðurstöður og ástæðurnar eflaust margar. Til að 

mynda gæti verið að feðurnir vinni lengri vinnudag og mæðurnar sinni því 

börnunum meira eftir skóladaginn heldur en feðurnir. 

5.4 Tímaskortur 

Í spurningakönnuninni voru foreldrar spurðir að því hvort þeir teldu sig hafa 

góðan tíma til að sinna heimanámsaðstoð. Aðeins 4% töldu sig hafa lítinn 

tíma en 65% töldu að stundum væri tíminn nægur en stundum ekki. 

Foreldrarnir voru einnig spurðir að því hvort þeir teldu að heimanám barna 

sinna tæki tíma frá öðrum athöfnum þeirra, svo sem íþróttaiðkun, 

tómstundarnámi eða frjálsum leik. Þeir sem svöruðu þessu játandi voru 23% 

þátttakenda en 44% neitandi og 31% stundum. Nanna Kristín Christiansen 

(2007) hefur bent á að stór hluti foreldra virðast finna fyrir nokkrum 

tímaskorti. Eitt foreldrið sagði í athugasemdum að það væri ekki afsökun að 

hafa ekki tíma fyrir heimanám barna sinna og að þetta væri spurning um 

forgangsröðun. Foreldrið benti á að flestir hefðu mikið að gera og tíminn 

væri oft lítill en þá væri það foreldranna að finna tíma og skapa gott 

andrúmsloft til heimanáms en Harris og Goodall (2008) halda því fram að 

ástæðan fyrir óvirkum foreldrum í skólastarfinu sé tímaskortur vegna 

atvinnu þeirra.  

Eitt foreldrið í rannsókninni minntist á að íþrótta- og tómstundaiðkun 

ætti ekki að taka tíma frá heimanámi barna og í Aðalnámskrá grunnskóla 

(2011) stendur að frístundastarf og annað starf utan skóla eigi ekki að koma 

niður á námi barna. Aftur á móti nefna Cooper, Robinson og Patall (2006) að 

andmælendur heimanáms benda á að heimanámið taki meðal annars tíma 

frá frístundaiðkun.   

Flestir nemendur í rýnihópaviðtölunum kváðust hafa nægan tíma til að 

sinna heimanámi sínu en eitt og annað átti þó til að trufla, svo sem frjáls 

leikur og íþróttaæfingar. Í dag er framboð tómstunda og íþrótta orðið meira 

en áður var og margir krakkar stunda fleiri en eina íþrótt og eru jafnvel í 

öðrum tómstundum líka.  

Athyglisvert er að kennararnir töldu nemendur nýta minni tíma í 

heimanám en foreldrarnir. Kennararnir töldu allir að um 10–20 mínútur 

tæki að vinna heimanámið á hverjum degi og að 30 mínútur væri hæfilegur 

tími. Tæplega helmingur foreldranna sagði að börnin eyddu meira en 30 

mínútum á dag í heimanámið sem er of mikið ef horft er í viðmiðunar-

regluna sem Gylfi Jón Gylfason birti í grein sinni (2014, 18. september) en 

miðað við hana ættu nemendur 4. bekkjar að eyða mest 40 mínútum á dag í 

heimanám. Hafa má í huga það sem Alfie Kohn (e.d.) hefur bent á að sé 

heimanám nemenda of mikið geti það dregið úr áhuga þeirra á námi og það 

væri ekki skref í rétta átt. Ekki viljum við gera nemendur afhuga námi strax á 

fyrstu árum grunnskólagöngunnar. 

5.5 Áhrif heimanáms á námsárangur 

Eins og fram kom í fræðilega kaflanum hefur verið tekist á um áhrif 

heimanáms á námsárangur. Sumir fræðimenn telja að engar vísbendingar 

séu um námslegan ávinning nemenda á yngsta stigi og miðstigi af því að 

vinna heimanám (Kohn, 2012) meðan aðrir halda því fram að hann sé 

verulegur og skili nemendum bættum námsárangri (Epstein og Van Voorhis, 

2001). Í rannsókn minni voru kennararnir og foreldrarnir spurðir hvort þeir 

teldu að heimanám bætti námsárangur nemenda. Svörin voru fjölbreytt en 

flestir kennararnir sögðust telja að heimanám leiddi til betri námsárangurs, 

sérstaklega ef verkefnin væru til upprifjunar og þjálfunar eða væru 

einstaklingsmiðuð. Í rannsóknarniðurstöðum sem Canadian Council on 

Learning (2009) gaf út kom fram að það væri ekki magn heimanáms sem 

bætti námsárangur heldur viðfangsefni heimanámsins. Kennarar þurfa því 

að vanda val á heimanámi og tryggja að það sé framhald af því sem hefur 

farið fram í skólanum og sé góð æfing og þjálfun fyrir nemendur. Alfie Kohn 

(2007) heldur því fram að mikið heimanám sé einungis sett fyrir vegna þess 

að búið var að ákveða að það ætti að vera heimanám. 

Eins og fram kom í niðurstöðukaflanum töldu 44% foreldranna í 

rannsókninni að heimanámið hefði jákvæð áhrif á námsárangur og 29% að 

það gerði það að einhverju leyti. Umhugsunarvert er að 19% foreldra töldu 

að heimanám bætti ekki námsárangur. 

Svör kennaranna fimm um hvort námsárangur ykist með heimanámi, 

öðru en heimalestri, voru misjöfn. Einn taldi að upprifjunarverkefni í 

stærðfræði væru góð, annar sagði að námsárangurinn ykist og sá þriðji var 

sammála því og þá sérstaklega ef heimanámið væri einstaklingsmiðað. 

Fjórði kennarinn taldi námsárangurinn ekki batna sérstaklega en mikil-

vægara væri að foreldrarnir væru inni í því sem nemendur væru að læra í 

skólanum. Fimmti kennarinn taldi námsárangurinn ekki batna.  

5.5.1 Heimanám í lestri hefur sérstöðu 

Rannsóknin leiðir skýrt í ljós þá miklu áherslu sem lögð er á lestur þegar 

heimanám er annars vegar. Þó svo að rannsóknir sýni að ekki séu allir 

sammála um ávinning af heimanámi eru flestir þó sammála því að 

lestrarþjálfun skipti miklu máli og verði að eiga sér stað bæði heima fyrir og 

í skólanum. Mikilvægt er að gera öllum grein fyrir því hversu nauðsynleg 

hún er til að auka líkur á því að sem flestir og helst allir sinni þeirri þjálfun 

þó svo þeir telji að annað heimanám skili ekki árangri. Jafnvel þeir sem eru á 

móti heimanámi undanskilja lesturinn; honum verði að sinna. 86% foreldra 

töldu að heimalestur væri nauðsynlegur og kennarnir fimm voru sammála 

því að lesturinn skipti öllu máli. Í athugasemdum sem foreldrar gátu gert í 

spurningakönnuninni mátti lesa athugasemdir á þá leið að heimalestur væri 

mikilvægur fyrir börn á yngsta stigi og það væri gott og gilt að láta barnið 

lesa heima á hverjum degi. Eitt foreldrið tók svo til orða að aldrei væri of 

mikið lesið. Þessar niðurstöður samræmast öðrum íslenskum rannsóknum 

en í rannsókn Söru Diljár Hjálmarsdóttur (2014) kom það fram að kennarar 

töldu heimalestur mikilvægasta heimanámið og töldu sumir að lesturinn 

væri það eina sem nemendur ættu að sinna heima. Viðmælendur 

Svanhildar Margrétar Ingvarsdóttur (2014) og Díönu Erlingsdóttur (2014) 

voru allir á þeirri skoðun að lestur væri mikilvægur.  

Hrólfur Kjartansson (1992) bendir á mikilvægi samstarfs heimilis og skóla 

þegar kemur að lestrarkennslu og –þjálfun. Einn kennarinn í rannsókninni 

benti á að ef lestrarþjálfun væri ekki sinnt heima fyrir, hver ætti þá að gera 

það því að kennari með marga nemendur myndi ekki ná því á hverjum degi 

að sinna lestrarþjálfun sem skyldi. Allir kennararnir töldu heimalestur skipta 

miklu máli. 

5.6 Einstaklingsmiðun og val 

Einn kennarinn í rannsókninni ræddi mikilvægi þess að heimanámið væri 

einstaklingsmiðað og þannig myndi það, að hans mati, skila bestum árangri. 

Hvers vegna ætti nemandi sem hefur náð tökum á tilteknum námsþætti að 

vinna hann meira heima einungis vegna þess að aðrir í bekknum hafa þörf 

fyrir það? Í Aðalnámskrá grunnskóla (2011) kemur það fram að námið í 

skólastofunni eigi að henta hverjum og einum og ætti það sama ekki að eiga 

við um heimanámið? Sigurður Arnar Sigurðsson (2011) benti einmitt á að 

mikilvægt væri að heimanám væri sem fjölbreyttast og ekki staðlað svo það 

myndi henta breiðari hópi nemenda. Að mínu mati gæti það dregið úr 

áhuga nemenda ef þeir eru aftur og aftur að æfa færni sem þeir hafa fyrir 

löngu náð tökum á. Svo benda Hafdís Guðjónsdóttir, Matthildur 

Guðmundsdóttir og Árdís Ívarsdóttir (2005) á að sé námsefni nemanda of 

þungt geti það haft þau áhrif að barnið forðist heimanám.  

Þátttakendur í foreldrakönnuninni minntust á að það væri gott ef 

nemendur hefðu val varðandi heimanámið, til dæmis varðandi hversu 

margar blaðsíður væru unnar eða verkefni tengt áhugasviði barnsins þar 

sem það myndi skapa sitt eigið verkefni eða að börnin gætu valið úr 

verkefnum. Tveir kennarar í rannsókninni töluðu um að þeir hefðu stundum 

val um fjölda blaðsíða sem ætti að vinna og talaði annar kennarinn um að 

mikil ánægja væri með það meðal foreldra. 

Flestum nemendum þykir eitt skemmtilegra en annað og líklegt að með 

einstaklingsmiðun og vali nemenda geti heimanámið orðið þeim auðveldara 

sem finnst heimanámið erfitt eða leiðinlegt. Eitt foreldrið benti á það í 

athugasemdum að sögugerðin væri kvöl og þyrfti að laga þær þjáningar. Það 

er mjög mikilvægt að kennarar og foreldrar eigi í góðu samstarfi og að 

foreldrar láti kennara vita ef það gengur illa að fá barnið til að læra. Það er 

ekki ólíklegt að kennarinn lumi á góðum ráðum sem gætu virkað. Mikilvægt 

er að kennarinn viti af vandamálunum svo hann geti reynt að finna lausn á 

þeim. Í heimanámsstefnu Salaskóla (e.d.) er einmitt bent á það að foreldrar 

eigi að hafa samband við skólann ef það gangi illa hjá barninu að læra heima 

og sameiginlega sé fundin lausn á vandanum.  

5.7 Hvað er hægt að gera betur? 

Í spurningakönnun fyrir foreldra var spurt hvað kennarar gætu gert til að 

gera heimanámið betra og voru mjög margir foreldrar sem merktu í 

valmöguleikann að leiðbeina foreldrum hvernig best væri að hjálpa 

börnunum við heimanámið. Þessar niðurstöður eru í samræmi við það sem 

kemur fram hjá Van Voorhis (2011) um að foreldrar myndu aðstoða börn 

sín meira fengju þeir nánari leiðbeiningar um það frá kennara. Samkvæmt 

niðurstöðum rannsóknarinnar yrðu margir foreldrar ánægðir með það að 

þeir fengju leiðbeiningar frá kennurum um hvernig best væri að þeir 

aðstoðuðu börn sín við heimanámið. Það væri einnig gott að foreldrum yrði 

gert ljóst að það skipti ekki öllu máli þó að þeir kynnu ekki námsefnið að 

fullu heldur skipti hvatning þeirra og áhugi á námi barna þeirra mjög miklu 

máli eins og bent er á í leiðbeiningum Salaskóla (e.d.). Greinilegt er að 

foreldrar vilji gera betur varðandi heimanámsaðstoð og því mikilvægt að 

kennarar komi til móts við þá hvað varðar leiðbeiningar um hvernig sé best 

að haga aðstoðinni þannig hún nýtist nemandanum sem best. 

Í spurningakönnuninni voru foreldrar spurðir hvernig þeim gengi að 

aðstoða börn sín við heimanámið og sögðu 29% að það mætti ganga betur 



 

88 

og 2% sögðu það gengi illa. Hjá Van Voorhis (2011) kom fram að stundum 

upplifi foreldrar sig óundirbúna fyrir verkefni og telji sig ekki geta veitt 

viðunandi hjálp. Hafa má í huga ábendinguna í heimanámsstefnu Salaskóla 

(e.d.) um að hvatning og áhugi skipti mestu máli í heimanámsaðstoð. Í 

spurningakönnuninni voru nokkrir sem bentu á það að ekki hefðu öll börn 

sömu tækifæri heima fyrir til að fá aðstoð. Eitt foreldrið orðaði það svo að 

heimanámið væri að vissu leyti mismunun vegna mismunandi aðstæðna, til 

dæmis vegna þess að íslenska væri ekki móðurmál allra foreldra. Eins og 

kom fram í niðurstöðukafla er heimanámsaðstoð í boði í skólanum, þar sem 

rannsóknin var gerð, fyrir þá nemendur sem ekki njóta aðstoðar heima fyrir. 

Með þeirri aðstoð er komið til móts við þarfir nemenda og líkur á að þannig 

fái flestir nemendur þá aðstoð sem þeir þurfi á að halda, þó svo þeir fái 

hana ekki heima frá foreldrum. Í rannsókn Díönu Erlingsdóttur (2014) kom 

einmitt fram að ekki væru allir foreldrarnir í stakk búnir til að hjálpa börnum 

sínum við heimanámið þó þeir vildu það.  

6 Að lokum 

Ég gerði þessa rannsókn með það í huga að dýpka þekkingu mína á 

heimanámi og kanna viðhorf þeirra aðila sem kæmu að heimanámi. Einnig 

var þess vænst að rannsóknin gæti nýst sem flestum. Hún getur vonandi 

nýst kennurum á yngsta stigi til að auka skilning sinn á heimanámi og á 

viðhorfum nemenda og foreldra til þess. Þetta ætti að auðvelda þeim að 

skipuleggja heimanámið. Rannsóknin ætti að geta nýst foreldrum sem hafa 

áhuga á að fræðast um tilgang heimanáms, lesa sér til um rök með og á 

móti heimanámi og einnig þykir mér líklegt að foreldrum finnist fróðlegt að 

lesa hvaða skoðanir og viðhorf kennarar hafa til heimanáms.    

Ég átti von á að fá aðrar niðurstöður úr rannsókninni en raunin varð. 

Ástæðan fyrir því var sú að umræðan um tilgang heimanáms hafði verið 

hávær haustið áður en ég byrjaði á rannsóknarvinnunni og umræðan frekar 

í neikvæðari kantinum. Skoðun margra var að heimanám væri tilgangslaust. 

Þegar ég var byrjuð að vinna að rannsókninni og fólk spurði út í hvað ég 

væri að vinna fékk ég oft að heyra skoðun þeirra sem voru á móti 

heimanámi og fannst þeim þeir þurfa að koma sinni skoðun á framfæri sem 

var oft á tíðum sú að heimanám væri barn síns tíma og að börn ættu ekki að 

þurfa að taka vinnuna sína með sér heim frekar en fullorðnir úti á 

vinnumarkaðinum. Þeir sem voru hlynntir heimanámi spurðu frekar út í 

verkefnið og rannsóknina eða tjáðu mér að rannsóknarefnið væri 

áhugavert. Oft er það þannig að háværustu raddirnar eru þær neikvæðu og 

tel ég að það hafi átt við í þessu tilviki. 

Eitt það athyglisverðasta og það sem situr mest í mér eftir gagnaöflunina 

eru ummæli nemandans sem datt í hug orðið leiðindi þegar hann heyrði 

heimanám en sá hinn sami vildi fá meira heimanám. Ætli sumir nemendur 

telji að heimanám sé eitthvað sem eigi að vera leiðinlegt en raunin er að 

þeim finnist það skemmtilegt? Er það einhvers konar lögmál að heimanám 

sé einfaldlega leiðinlegt og öllum eigi að þykja það leiðigjarnt? Eftir 

rannsóknarvinnuna hef ég fulla trú á því að auðvelt sé að fá enn jákvæðara 

viðhorf nemenda til heimanáms með því að einstaklingsmiða það og koma 

betur til móts við óskir og þarfir hvers og eins nemenda. Óskandi væri að 

einstaklingsmiðun heimanáms yrði rannsakað nánar á næstu árum. 

Það var von mín með þessari rannsókn að ég myndi dýpka skilning minn 

á heimanámi og geta rökstutt betur þær leiðir sem ég kýs að fara með 

heimanámið í starfi mínu í framtíðinni, til dæmis fyrir foreldrum. Eftir þessa 

vinnu hef ég styrkst í þeirri skoðun minni að heimanám skipti máli, bæði 

lestur og annað heimanám. Það sama hentar ekki öllum og hafa verður í 

huga að horfa til þess hvað hver einstaklingur þarf á að halda. Heimanámið 

þyrfti, að minnsta kosti að einhverju leyti, að vera einstaklingsmiðað. Í 

skólasamfélaginu í dag snýst starfið mikið um að koma til móts við 

einstaklinga og getur það vitaskuld vel átt við varðandi heimanám. 

Vangaveltur og umræður um mikilvægi eða nauðsyn heimanáms eru 

ekki nýjar af nálinni og líklegt er að þær verði áfram til staðar. Erfitt getur 

verið að meta áhrif heimanáms til fullnustu og þar af leiðandi mikilvægt að 

halda rannsóknunum áfram. Það verður áhugavert að fylgjast með nýjum 

rannsóknarniðurstöðum á heimanámi á næstu misserum.  

Viðaukar 

6.1 Beiðni til skólastjóra um rannsóknarvinnu 

Sæll X.  

  

Þessa dagana vinn ég að lokaverkefni í meistaranámi mínu í kennslu ungra 

barna í grunnskóla við Háskóla Íslands. Verkefnið felst í rannsókn sem ég 

ætla að gera en í henni ætla ég að skoða viðhorf foreldra, kennara og 

nemenda til heimanáms á yngsta stigi. 

Ég leita til ykkar í skólanum X um að fá að senda netspurningakönnun til 

foreldra á yngsta stigi (til dæmis í gegnum Mentor) og fá þrjá til fimm 

nemendur og kennara til að koma í viðtal til mín.  

  

Með von um jákvæð viðbrögð. 

  

Kær kveðja,  

  

Hjördís Pétursdóttir. 

6.2 Samþykkt frá skólastjóra 

Heil og sæl Hjördís. 

  

Þú færð fullt leyfi hjá mér til þess að framkvæma þessa könnun innan 

vébanda skólans X. Vertu í góðu samráði við kennara og foreldra varðandi 

könnunina. 

  

Gangi þér vel. 

 

Með kveðju 

 X 

skólastjóri. 

6.3 Spurningakönnun fyrir foreldra 

Kæru foreldrar/forráðamenn.  

Þessi könnun er liður í meistaraprófsverkefni mínu um viðhorf nemenda, 

foreldra og kennara til heimanáms á yngsta stigi. Merktu við það svar sem 

þér finnst eiga við í hverri spurningu. Ef þú átt fleira en eitt barn á yngsta 

stigi hefur þú eitt þeirra í huga og svarar spurningunum út frá því. 

 

1) Fæðingarár barns þíns: 

a. 2004 

b. 2005 

c. 2006 

d. 2007 

2) Kyn barnsins: 

a. drengur 

b. stúlka 

3) Hvaða skólastigi hefur þú lokið? 

a. Grunnskóla 

b. Menntaskóla 

c. Háskólanám 

d. Öðru námi og þá hverju: ____________________ 

4) Hvað fer að jafnaði mikill tími í heimanám hjá barninu þínu á 

hverjum degi (lestur meðtalinn)? 

a. Oftast um korter (eða minna) 

b. Korter til hálftími 

c. Hálftími til klukkustund 

d. Meira en klukkustund 

5) Hvað finnst þér um umfang heimanáms barns þíns? 



 

98 

a. Of mikið 

b. Hæfilegt 

c. Heldur lítið 

d. Alltof lítið 

6) Aðstoðar þú barn þitt við heimanámið? 

a. Alltaf 

b. Oftast 

c. Sjaldan 

d. Aldrei 

7) Hvernig gengur barninu að vinna heimanámið? 

a. Mjög vel 

b. Vel 

c. Ekki nógu vel 

d. Mjög illa 

8) Ef þú aðstoðar barnið við heimanámið, hvernig gengur það? 

a. Mjög vel 

b. Vel 

c. Mætti ganga betur 

d. Illa 

e. Ég aðstoða barnið ekki 

9) Hvert er viðhorf barnsins til heimanáms?  

a. Mjög jákvætt 

b. Nokkuð jákvætt 

c. Misjafnt 

d. Heldur neikvætt 

e. Mjög neikvætt 

f. Annað: _________________________ 

10) Hver af eftirfarandi staðhæfingum lýsir heimanáminu best? 

a. Heimanámið skapar jákvæða og notalega stund á heimilinu 

b. Heimanámið gengur oftast vel og barnið er jákvætt 

gagnvart því 

c. Heimanámið gengur illa og barnið er neikvætt gagnvart því 

d. Heimanámið skapar mikla neikvæða spennu og togstreitu á 

heimilinu  

11) Hver eftirfarandi fullyrðinga lýsir best þeim tíma sem þú hefur til að 

aðstoða barnið við heimanámið? 

a. Hef lítinn tíma, til dæmis vegna vinnu og annarra starfa 

b. Stundum er nægur tími, stundum ekki 

c. Hef yfirleitt nægan tíma til að sinna heimanámsaðstoð 

d. Annað: ___________________________________ 

12) Telur þú að heimanám bæti námsárangur barns þíns?  

a. Já 

b. Að einhverju leyti. 

c. Nei. 

d. Veit það ekki. 

e. Annað: ________________________ 

13) Telur þú heimanám taka tíma af öðrum athöfnum sem barnið gæti 

sinnt (til dæmis íþróttaiðkun, tómstundarnám, frjáls leikur)? 

a. Já 

b. Stundum 

c. Nei 

d. Annað: _____________________ 

14) Hvernig finnst þér upplýsingagjöf frá kennara varðandi 

heimanámið? 

a. Ítarleg og góð 

b. Gæti verið betri 

c. Misjöfn 

d. Ábótavant 

15) Merktu við það sem kemst næst þinni skoðun. 

a. Heimanám er óþarfi 

b. Heimanám er nauðsyn 

c. Heimalestur er nauðsyn en ekki annað heimanám 

d. Ekkert af ofantöldu 

16) Hvað gætu kennarar gert til þess að gera heimanámið betra? 

Merktu við eins mörg og þú vilt: 

a. Hætta að senda börn heim meðheimanám  

b. Hafa minna heimanám 

c. Hafa heimanám valfrjálst 

d. Gefa skýrari leiðbeiningar um heimanámið 

e. Hafa hámarkstíma á heimanáminu. Nemendur þurfi að 

vinna í ákveðinn tíma í stað þess að ljúka tilteknum 

verkefnum  

f. Leiðbeina foreldrum um hvernig sé best að hjálpa barninu 

við heimanámið 

g. Annað: _________________________ 

17) Skráðu hér annað sem þú vilt taka fram varðandi heimanám: 

_________________________________ 

6.4 Vefpóstur til foreldra varðandi spurningakönnunar 

Ágætu foreldrar/forráðamenn. 

 

Eins og einhver ykkar vita þá er ég að vinna að lokaverkefni í meistaranámi 

mínu í kennslu ungra barna í grunnskóla við Háskóla Íslands. Verkefnið felst 

í rannsókn en í henni ætla ég að skoða viðhorf foreldra, kennara og 

nemenda til heimanáms á yngsta stigi. 

Nú leita ég til ykkar um að svara stuttri spurningakönnun á netinu sem ég 

mun senda út á morgun. Könnunin verður stutt og ætti ekki að taka langan 

tíma að svara. Fyllsta trúnaðar er gætt og er könnunin með öllu nafnlaus og 

ekki hægt að rekja svörin. 

 

Með fyrirfram þakklæti og von um góða þátttöku. 

 

Hjördís Pétursdóttir, 

hjp1@hi.is 

Sími: 866-3470 

6.5 Vefpóstur til foreldra með slóð á spurningakönnun 

Kæru foreldrar/forráðamenn. 

 

Hér er slóðin að spurningakönnuninni sem ég sagði ykkur frá í gær: 

 

http://spurningakonnunfyrirforeldra.questionpro.com 

 

Það tekur mjög stuttan tíma að svara henni, 3-5 mínútur. 

 

Með fyrirfram þakklæti,  

Hjördís Pétursdóttir 

hjp1@hi.is 

s. 866-3470. 

6.6 Ítrekunarpóstur til foreldra um að svara 
spurningakönnun 

Kæru foreldrar. 

 

Ég þakka innilega fyrir góða svörun við spurningakönnun minni varðandi 

viðhorf til heimanáms á yngsta stigi. 

Mér þætti vænt um að þeir sem ekki hafa svarað og hafa tök á, geri það svo 

að niðurstöðurnar verði marktækari.  

Slóðin er http://spurningakonnunfyrirforeldra.questionpro.com. 

 

Með kæru þakklæti, Hjördís Pétursdóttir.  

6.7 Spurningarammi fyrir viðtöl við kennara 

1. Hvernig skilgreinir þú heimanám? 

2. Hver er tilgangur heimanáms að þínu mati? 

3. Ert þú með eða á móti því að láta nemendur hafa heimanám?  

4. Hvernig eru samskipti þín við foreldrana varðandi heimanám? 

5. Ákveður þú heimanámið sjálf(ur) eða er það gert að einhverju 

leyti í samstarfi við foreldra? 

6. Hvernig er stuðningur foreldra við heimanám nemenda? 

7. Hver er hæfilegur tími fyrir heimanám fyrir nemendur á 

yngsta stigi að þínu mati?  

8. Hverjir eru helstu kostir heimanáms? 

9. Hverjir eru helstu gallar eða örðugleikar tengdir heimanámi? 

10. Telur þú að heimanám bæti námsárangur nemenda? 

Hvernig/hvers vegna ekki? 

11. Myndir þú vilja sjá breytingu á tilhögun heimanámsins á 

yngsta stigi skólans? Hvernig? 

12. Hvernig upplifir þú viðhorf foreldra til heimanáms? 

13. Hvernig upplifir þú viðhorf nemenda til heimanáms? 

14. Er heimanám nauðsynlegt? 

6.8 Spurningarammi fyrir viðtöl við nemendur 

1. Þegar þið heyrið orðið heimanám hvað dettur ykkur í hug? 

2. Hvað finnst ykkur um heimanám?  

3. Hvernig gengur að gera heimanámið? 

4. Fáið þið aðstoð við heimanámið? 

a. Hver aðstoðar ykkur mest? 

5. Gerið þið heimanámið allt í einu eða smá á hverjum degi? 

6. Ef það er eitthvað sem þið mynduð vilja breyta varðandi 

heimanámið, hvað væri það? 

7. Hversu mikinn tíma hefur þú fyrir heimanámið? Mikinn/lítinn? 

8. Af hverju haldið þið að þið séuð látin vinna heimanám? 

9. Er heimanámið of lítið/passlegt/of mikið? 

10. Hvað eruð þið ánægðust með varðandi heimanámið? 

11. Hvað eruð þið óánægðust með varðandi heimanámið? 

6.9 Vefpóstur til foreldra vegna nemendaviðtala 

Ágætu foreldrar/forráðamenn.  

 

Þessa dagana vinn ég að lokaverkefni í meistaranámi mínu í kennslu ungra 

barna í grunnskóla við Háskóla Íslands. Verkefnið felst í rannsókn sem ég 

ætla að gera en í henni ætla ég að skoða viðhorf foreldra, kennara og 

nemenda til heimanáms á yngsta stigi. 

 

Ég leita því til ykkar um leyfi til þess að taka viðtöl við börn ykkar en ég þarf 

að fá nemendur úr 2. og 4. bekk til mín í viðtöl, 10-14 úr hvorum bekk. 

Viðtölin fara fram í tveimur 5-7 manna hópum. Í viðtölunum spyr ég 

nemendur um skoðanir þeirra á heimanámi. Viðtölin fara fram í þessari eða 

næstu viku á skólatíma, í samráði við umsjónarkennara og geri ég ráð fyrir 

að hvert viðtal taki um 10-20 mínútur.  

 

Nemendur geta hætt þátttöku hvenær sem er og ef þið kjósið að börn ykkar 

taki ekki þátt í viðtölunum þá látið þig mig vita. Fullrar nafnleyndar verður 

gætt.  

 

Ykkur er velkomið að hafa samband við mig ef eitthvað er óljóst eða þið 

óskið frekari upplýsinga. 

 

Með fyrirfram þakklæti. 

 

Hjördís Pétursdóttir, 

hjp1@hi.is 

Sími: 866-3470 

6.10 Tilkynning til Persónuverndar 

